
Редактордин гаф

Абдуселим  ИСМАИЛОВ

ЗУН  ХАЙИЛА  ДИДЕДИ…

Дагъустандин халкьдин шаир Ханбиче Хаметовадин са шиир ихьтин 
цIараралди башламиш жезва:

Зун хайила дидеди,
Хив дереда циф авай…

Вучиз ятIани абур зи бейнида сифте сеферда кIелай чIавалай инихъ акъ-
ат тийиз гьатнава. Гьелбетда, за абур манадиз дерин ва таъсирдиз къуватлу 
цIарар я, шаирдин бажарагъдин гьуьндуьр къалурзавай чешмебулах я лугьуз 
тестикьарзавач. Заз абурай гьуьжет алачир са гьакъикъат аквазва: вич хайи 
хуьр, дере, адан са ккIал яз вич халкь авур Лезги Чил шаирдиз вири уьмуьр-
да сифте сеферда дуьньядиз вилер ачухай дидедин къужахни кьеб яз, сифте 
кам вегьедайла кьур даях яз, гьикьван яргъариз фейитIани ва кьакьанриз 
экъечIайтIани, япарай атIун тийидай мани яз амукьзава.

I938-йисан 28-июндиз Хив райондин Цлахърин хуьре Шихрагьиман хзанда 
дидедиз хьайи руш Ханбичеди хуьруьн школада кIелна, хуьруьн дишегьли 
аялдиз хас кеспияр чирна, хуьруьн ацукьун-къарагъуниз килигай тербия 
къачуна. Гьа икI гележегдин шаирди мукьвал-мукьвал цифер жедай ЯркIи 
дередай Лезги чилиз, Дагъустандиз, чIехи уьлкведиз ва дуьньядиз вил вегьез, 
камар къачуз эгечIна. Адан вилик чилин гуьзелвилерни цавун кьакьанвилер 
ачух хьана. Адав вичин халкьдин ва са цавун кIаник, са чилин винел яшамиш 
жезвай миллетринни халкьарин дарвилеринни генгвилерин, шадвилеринни 
пашманвилерин, мурадринни умудрин гъавурда акьадай бахт агатиз эгечI-
на. Гамарни гебеяр хрун дишегьлийрин кьилин кеспи ва везифа тир хуьре 
гъаларикай кваквар кьаз, квакварикай нехишар чIугваз чирнавай Ханбичеди 
бирдан гьиссна хьи, хиялра арадиз къвезвай гиширривни нехишрив гекъи-
гайла, гамарални гебейрал алайбур са затIарни туш. Гьа икI адан мецел сад 
лагьай мани атана, ахпа мад ва мад гзаф манияр. Дагъустандин ктабрин 
издательствода I964-йисуз чапдай акъатай вичин сифте ктабдиз Ханбиче 



4

Хаметовади «Хиялрин нехишар» тIвар гунни гьавиляй я. Ханбиче Хаметовади 
кьилин образование ЦIадаса Гьамзатан тIварунихъ галай Дагпединститутда 
къачуна. Ам акьалтIарна, Хасавюрт райондин Муцалаулдин юкьван школада 
муллимвал авуна. Ада гьакIни Дагъустандин муаллимрин чирвилер хкаждай 
институтда, Тахо-Годидин тIварунихъ галай илимдинни ахтармишунрин 
институтда кIвалахна. I974-йисуз Ханбиче Хаметова СССР-дин писателрин 
Союздин жергейриз кьабулна. I978-йисалай ада Дагъустандин писателрин 
Союздин секретарвилин ва лезги секциядин руководителвилин везифаяр 
тамамарна. Алай вахтунда ам Дагъустандин писателрин Союздин литерату-
радин журналрин редакцияда «Кард» журналдин редактор я.

Гамунихъ ацукьнавайла, дустарихъ галаз рекье-рува авайла, школадин 
ва институтдин сиреда ацукьнавайла, гзаф манияр мецел къвез хьанайтIани, 
Ханбиче Хаметовадин сифте шиир чапдай акъатай йис I958-ди я. Республи-
кадин «Социализмдин пайдах» газетда, ахпа «Дуствал» альманахда пайда 
хьайи цIийи шаирдин – дишегьли шаирдин - тIварни эсерар кIелдайбуру чIехи 
умудар аваз кьабулнай. Шаирди абуруз табнач, гайи умудар кьилиз акъудна. 
Дагъустандин ва Москвадин издательствойра сад садан гуьгъуьнал алаз 
Ханбиче Хаметовадин ктабар акъатиз башламишна. Лезги чIалал «Такабур 
лепе», «Дустарин гъилер», «Лепедин цIелхемер», «СтIал ва къван», «Туракь 
гъетерин марф», «Иренадиз чарар», «Ихтибар», «Лацу мани», «Сонетрин 
тажар» ва масабур. Урус чIалал «Современник», «Советрин писатель», «Мо-
лодая гвардия» издательствойра «Такабур лепе», «Кьеб», «Хазрандин булах», 
Дагъустандин ктабрин издательствода «Хкягъай эсерар» ва маса ктабар. 
Абурун кьадар самбар я.

Сифте ктабдилай башламишна вич яратмишунин хусуси хатI авай, дуь-
ньядиз вил вегьена, адан сирерай кьил акъуддай хци вил, алцумдай ва къимет 
гудай вичин терез гвай шаир тиди субутарай Ханбиче Хаметовадин къелемди-
кай жуьреба-жуьре жанрайрин эсерар хкатнава. Иллаки вилик девирра лезги 
шаирар асул гьисабдай лирикар тир. Абуру чпин эсерар чпин хусуси руьгьдин 
гьалдикай, хусуси шадвилерикай ва пашманвилерикай кхьизвай. Виридаз 
уртах дерди-баладикай лугьузвай чIавузни и кьетIенвал алудиз жезвачир.

Ханбиче Хаметовадин яратмишунрикай рахайтIа, адан гъвечIи шииррайни, 
хусуси гьиссерихъ галаз, вичин руьгьдиз талукь веревирдерихъ галаз санал 
гьерекатда авай вахтунин ва вакъиайрин таъсир аквазва. Лугьун хьи, ада 
хусуси руьгьдин гамунин ранглу чIурарал а даим гьерекатда авай вакъиай-
рин нехишар чIугвазва, санал акъваз тийир вахтунин ва девирдин гиширар 
акъудзава. ИкI гьар са цIарцIин, гьар са бендинин, гъвечIи ятIани, шиирдин 
таъсирлувал пара ва къуватлу жезва. ИкI тирвиляй, шаирдин къелемдикай 
шиирар хьиз балладаяр ва поэмаяр, риваятар ва драмадин эсерар хкатнава. И 
къиметлу кьетIенвал ада вичин сонетра ва сонетрин тажарани давамарнава.

Ханбиче Хаметовадин яратмишунрикай рахадайла къейд авун чарасуз тир 
кьетIенвилерикай сад мадни ам я хьи, шииратдин гегьеншлухра шаирдин 
рикIелай вич дишегьли ва диде тирди алатзавач. Адан хиялдай хатадай кьван-
ни вични хайи чилин бала, багъри накьвадин са кIус тирди акъатзавач. Ада, 
балайрин кьисметдихъ рикI кузвай, абурун хушбахтвал патал чанни гуз гьазур 

тир дидеди хьиз, Лезги Чилин ва халкьдин кьисметрин къайгъуда авай игит 
руша хьиз, сес хкажзава. Неинки сес хкажзава, гьатта рекьерни къалурзава. 
И мурадар кьилиз акъудун патал ада милли руьгьдин хазинадай такьатарни 
къуватар къачузва, халкьдин къадим тарихдай делиларни чешнеяр ишлемиш-
зава. Зи фикирдалди, «СтIал ва къван», «Къванцин гада» драмадин поэмаяр, 
гзаф кьадар балладаярни риваятар ва сюжет авай шиирар, эхиримжи йисара 
къелемдикай хкатнавай «Пайгъамбарар», «Руьгьдин кьеле», «Чинни астIар», 
«Хер алай цав» ва маса сонетрин тажарни гьа икI арадиз атанвай эсерар я.

Адет яз, гьар са писателдин, шаирдин, драматургдин яратмишунра, эгер 
ам   халис устад, бажарагълу кас ятIа, адан руьгьдин дуьуньядин деринар, 
инсан яз, адан марифатдин дережаяр, вичин хусуси уьмуьрда ва халкьдин 
вилик жавабдарвилер гуьзгуьдай хьиз аквадай кьилин эсер ва я са шумуд эсер 
жеда. Гьикаятдани тамашиятда эсердин сюжетдин кьетIен къекъуьнри ва се-
гьнейри, кьилин игитрин крари ва ниятри, абурун къенепатан фикир-хиялди, 
я туш рахунри важиблу роль къугъвада. Шииратда, лагьайтIа, ихьтин везифа 
са шиирди, бендини, гьатта цIарцIи тамамарда. Абур яратмишзавай касдин 
руьгьдин дуьньядин ракIар ачухдай куьлег жеда. 

Ханбиче Хаметовадин яратмишунра заз ихьтин эсер яз «Пуд къизилгуьл» 
риваят аквазва. 

Риваят квекай я лагьайтIа, кьецIи Темирлан лугьудай чапхунчи Дагъу-
стандин халкьар чапхуниз ва муьтIуьгъариз атай вахтарин вакъиайрикай. 
Душманди, вичин эвледар артмишун патал, чкадин гуьзелрикай вичиз паб-
вилиз къачудайбур хкязавай. Адан гъилибанри хкягъай сад лагьай дишегьли, 
женгера чан гайи викIегь дагъвидин паб тир. Ада душмандин хуруз гапур 
сухна. Жегьил дишегьлидин вичин гардан турунивди яна ва чилел аватай 
кьил садлагьана яру къизилгуьлдиз элкъвена. Кьвед лагьай дишегьлиди, 
амни женгера телеф хьайи дагъвидин паб ва викIегь хцин диде тир. Адани 
вичи-вичелай хур душмандин гъилевай турунал вегьена. Адакай садлагьана 
лацу къизилгуьл хьана. Пуд лагьай дишегьлидиз, душмандиз майил къалурна, 
жуван ватан ва чил маса гуз гьазур тирдаз, цавари-чилери цавун цIаяралди 
ва сел-тIурфандалди жаваб гана, амни, душманарни телеф хьана. Дишегьли 
вич чIулав цуькведиз элкъвена. Риваят адан деринриз рехъ ачухдай куьлег 
тир ихьтин цIараралди куьтягь жезва: 

                                   
ЧIехиди хьиз зи вилериз
Килигзава суна руш.
Яраб гьим и цуькверикай
ХкядатIа вуна, руш?

Ханбиче Хаметовадин тежер кьван жуьреба-жуьре, тематикадин  жигьет-
дай гегьенш сергьятринбур тир яратмишунар кьиляй-кьилиз марифатдин гьа 
ихьтин ивиррал бинеламиш хьанва. Шаирдин вичин гафаралди, адан «ярат-
мишунра риваятдин гуьгъуьна мани ава, баллададин гуьгъуьна – драма». 
Ва алава хъийизва: «Имни кьил-кьилелай фенвайвилин къундарма туш, зи 
халкьдин къилих я».

Халкьдин къилихдикай рахайтIа, икI тирдал са шакни алач. Амма, Хан-
биче Хаметовадин шиират адалай вилик вахтара хьайи шаиррин ирсинилай, 
алай аямдин шаиррин яратмишунрилай квелди тафаватлу жезватIа, гьадан 
гъавурда акьун патал, халкьдин къилихдикай чир хьун тIимил я.

Чна винидихъ къейд авурвал, Дагъустандин шиират, адахъ галаз сад хьиз 
лезги шииратни, дегь вахтарилай инихъ - Кьуьчхуьр Саидал ва Етим Эминал 
къведалди -  яратмишзавай касдин хусуси руьгьдизни гуьгьуьлдиз хас тир, 
абурун шадвилерекайни пашманвилерикай, кIаниваликайни гьижрандикай 
теснифнавай чIаларикай ибарат тир. И рекьелай элячIиз тежезвай шаирар 
къени тIимил авач. Абуру регьят рехъ, хиве мужбурар тван тийизвай и адет 
давамарзава. Абуру Кьуьчхуьр Саиданни Этим Эминан рикIни руьгь деринрай 
къарсурай ва чеб гьар са девирдиз, вахтуниз  хас тир уьмуьрдин татугайвилер, 
девирдин зидвилер ва гьахъсузвилер гьич япалайни ийизвач.

Ханбиче Хаметовадиз Етим Эмин «… гьакIан вирида кьабулнавай хьтин 
классик шаир ваъ, чан алай руьгь, муьгьуббатни гьижран, теквални секинсу-
звал, хъсанвални писвал, инсанрин вафалувални вафасузвал, гьатта дуьньядин 
фанавални багьавал я. Алава хъжеда: Эминан шиират – им адан халкьдин 
ягь-намусдин кодекс ва марифатдин конституция я. Эминан, кIанивилин ши-
иррилай эгечIна, ХIХ асирда Дагъустанда хьайи гурлу вакъиайрикай поэмай-
рал къведалди, сатирадин эсеррилай уьмуьр тухуникайни кьиникьикай дерин 
философия авай жавагьиррал кьван – вири шииратдин бинеда ягь-намусдин 
михьивал ава. Ихьтин крарин гъавурда хьуни шаир яз Ханбиче Хаметовадин 
руьгьдин дуьньяда дерин гелер таз хьана. Вичи къейдзавайвал, Эминан гьи 
шиирар кIелиз, вич тухдалди шехьдайтIа, къени рикIел алама.

Гьич са шакни алач, вичин хусуси яратмишунрани шаирдиз Эмин чешне 
хьун лазим я. ГьакI хьунни авуна. Ханбиче Хаметовади вичи хиве кьазвайвал, 
«Эмин – им кьетIен бажарагъ ва алакьунар авай ксарив вичин вахтунин ин-
санар вилер ва руьгь буьркьуь яз эгечIуни руьгьдин пичIивилел ва, инсанрин 
арада аваз, теквилел гъизвайдан хъсан чешне ва шагьидвал я. Ахпа и руьгьдин 
бушвили гъам-гьижрандив ацIанвай цIарар арадиз гъизва». 

Милли шииратдин бине кутур Эминалай чешне къачуна, Ханбиче Ха-
метова вичин сифте эсеррилай эгечIна, хусуси вичин гьиссер къалурунивай 
яргъаз хьана, вучиз лагьайтIа шаирдин руьгьдин дуьнья датIана гьерекатдик 
квай вахтунин ва халкьаринни уьлквейрин кьисметар гьялзавай вакъиайрин, 
тарихдинни алай девирдин парцик ква. Вичин эсеррин сад лагьай кIватIалра: 
«Такабур лепе», «СтIални къван», «Лацу мани» ктабра Ханбиче Хаметова 
эпический эсеррин зурба устад тирди тестикь хьана. Тарихдин ашкара ва 
гьеле ачух тушир вакъиаяр ва делилар, гьакIни кьилдин ксарин игитвилер 
ва викIегьвилер чещне яз къачуз, ада кIелзавайдан фикирар вири дуьньядиз 
ва халкьариз талукь хци месэлайрал желб ийизва. «За чилин туькьуьл, хирде 
кьел гьа и гъилералди сафунай яда»,- лугьузвай Ханбиче Хаметовадиз вичин 
уьмуьрдин метлеб ихьтинди яз аквазва:

Шаирар… - лампаяр девиррин…
МичIи йиф элкъуьриз хкетриз,

Вилин нагъ цIарцIе тваз шиирдин,
Ам нагъв туш, якъут я шаирдиз.

Шаирдин гьи эсер къачуртIани, ада яратмишунрин лазимвилин гьа и исте-
мишуниз жаваб гузва. Сонетрин тажарин, шииратдин драмайрин анжах тIва-
рар кьуни икI тирди субутда: «Хер алай цав», «Руьгьдин къеле», «Накъвар», 
«Чинни астIар», «Къванцин гада» … Етим Эминалай чешне къачуна, шаир, 
чпин туькIуьр хьунин жигьетдай кьетIенвал авай ихьтин  чIехи  эсеррани ва 
кьилдин шииррани адалат патал, инсандин ва инсаниятдин, хайи чилин ва 
вири чилин шардин патахъай жавабдарвал патал рахазвай сес яз кIелзавай-
бурун вилик экъечIзава. Шаирдин кьетIи инанмишвал я хьи, инсандин вири 
крарин ва ниятрин бинеда ягь-намус хьун герек я.:

  
Шадардач вун гьич туькIвей хзанди,
Эгер жемятдин такуртIа дерди.
Метелебсуз уьмуьр жеда хьи види,
Герек ви кIвалихъ рехъ жен инсандин.

Амма алай девирда, санихъайни ягь-намусдин, муьгьуьббатдин, вафалуви-
лин ялавлу сес агакь тийиз, вири санал шевривилиз чIугвазваз ва адалатдин 
вилик рак кIеви яз акваз, шаирдин везият четинди я.  ЯтIани ам гележегдихъ 
инанмиш я. Шаирди Хазран булах хьтин вичин уьмуьрдивай къутармишвал 
гуьзетзава, зегьем юкъуз къайи булухдихъ хьиз, им адан эрзиман я. Ам инан-
миш я: Ватан – им вун вири хата-балайрикай хуьдай гьайкал я, гьавиляй ада 
зун хуьда ва тухдалди а булахдин яд завни хъваз тада, Чили, дидедин чими 
капашди хьиз, заз тавазда, зи рикIин деринра тIебиатди бине эцигай цIун 
цIелхемар пайда жеда. Гьавиляй шаир гьич са декьикьадани, легьзедани, 
гьич са эсердани вичин уьумьрдин кьилин метлебдивай, дишегьли ва диде 
тирвиливай къакъатзавач.

На жузуна, куькай я зи хиялар?
-Аялар хуьн гьат тавуна буржара!
Зи гьевесни, илгьамни я балаяр,
Са кIус кьванни аватIа захъ бажарагъ.
Зи метIерал ацукьнавай хвани руш
Лувар кардик кутун патал бес я заз.                                                                                                                      

- лугьузва шаирди «Шаиррикай» шиирда.
И жигьетдай «Кьеб» тIвар алаз яратмишнавай эсеррин кIватIални тариф 

авуниз лайих я ва пара серес я. Винидихъ чун рахай «Пуд къизилгуьл» хьтин 
риваятрани кьепIинихъ лугьузвай манийра шаирди вичин дидевилин буржари-
кай веревирдер ийизва, веледдин къенин ва пакадин йикъарин патахъай, адан 
уьмуьрдин бахтлувал таъминарунин патахъай вич жавабдар тирди тестикьар-
зава. Ам гьакIни кIанивилиз вафалу, вафасузвал душманвал яз кьабулзавай 
дишегьлини я. Адаз бахтунин шадвилин ва къакъатунин гьижрандин дадар 

чизва, амма виридалайни четин декьикьайрани шаирди вич вичивай квадарза-
вач ва инанмишвал ийизва – адан уьмуьрдин гъед гьикI хьайитIани куькIуьда, 
ада гъамни гьижран алудда. Гьатта итим авачир ва ви гъавурда акьадай кас 
галачир кIвалени шаирдиз уьмуьрдин умуд квадар тийидай шикилар аквазва:

Къуй эркекри къалиянар чIугурай,
Къалияндин цIаяр гъилиз таниш я,
Гьар айвандал анжах итим акурай.
Дуьнья ислягь хьуй! – лугьузва за вишра…
…Варз атана цавун аби пIатIнусдал.
Зун гьейран я гуьзелвилел.
Маншаллагь!

Вичин уьмуьрдин ва яратмишунрин рекье къазанмишнавай агалкьунрай 
Ханбиче Хаметовадиз Дагъустандин халкьдин шаирвилин чIехи тIвар ва 
Россиядин Федерациядин президентдин Указдалди Дуствилин орден ганва. 
Шаир гьакIни СтIал Сулейманан тIварунихъ галай Государственный пре-
миядин, Дагъустан Республикадин гьукуматдин премиядин, Етим Эминан 
тIварунихъ галай милли премиядин ва гьакIни «Литературадин Россия» 
газетдин премиядин лауреат я.

Ханбиче Хаметова культура ва искусство, абурун пай яз литературани 
тахай аялрин чкадал эцигнавай алай вахтундани, яратмишзавай инсанрин гуь-
гьуьлар уьлкведикай ханвай чIавузни, бегьерлудаказ кIвалахзавай шаиррикай 
сад я. Адан ктабар, шиирарни поэмаяр, риваятарни сонетрин тажар гъилерай 
гъилериз физва, газетрай газетриз, журналрай журналриз акъудзава. Умудлу 
я, яргъал йисара ва девирра гьакI амукьни ийида.

      Ханбиче ХАМЕТОВА,
      Дагъустандин халкьдин шаир

ЭКУЬ  ГЪАМ…

Шиир-шиират… адан кьилин кьетIенвал квекай ибарат ятIа?.. вичик фи-
кир желбдай камаллу мана-метлеб хьун лугьун чна. Амма маналу, камаллу 
фикирар апимрини гзаф лагьанва. ЧIал сад я, гафар садбур я, амма кIелдайда 
кьабулунин тегьерар гьар жуьре я... Квелай аслу я и кар?..

Халисан шиир таржума ийиз жедач. Месела, чи классик Эмин къачун. 
Жезвани садавайни адан чIалар, асул бинеяр, тартиб хвена, таржума? Ваъ! 
Гьар сеферда таржумайра шаирдин са гьихьтин ятIани лугьуз тежедай багьа 
гьисс квахьзава.

            «Куьз шеда, яр, чапла виле нагъв аваз?»
                                                                          (Е. Эмин)
            «Ты плачешь, любимая, зачем, со слезою в левом глазу?»

Гафаралди мана-метлеб лугьуз кIан хьанатIани, таржумадай рикI къар-
сурдай ажаиб гьисс квахьзава. Шиир лагьайтIа, гьа гьисс я, руьгь я!.. Гафуна 
гьахьнавай гьисс...

Гаф галачиз чавай я акьулдин, я гьиссерин сергьятар ачухариз жедач. Га-
фуни руьгьсузбурузни таъсир тавуна тадач. Гьахьтин рикIерани са гьихьтин 
ятIани мурадар, къастар, дин-иман авазва. Амма экуь мурадар рикIе аваз, 
дуьньядал атай инсан уьмуьрдин, вахтунин гьахъсузвилел, инсафсузвилел 
расалмиш жезва. Уьмуьрдикай веревирдер ийиз амукьайла, ам гзаф вахтара 
рикI хана, умудсуз хьана амукьзава. Гьавиляй инсанди уьмуьр имтигьан яз, 
гагь бахт, гагьни бедбахтвал яз кьазва.

Амма шаирри масакIа фикирзава. Мад чун Эминан шииррал хквен:

И дуьнья са фана багъ я,
Куьне квез гьуьрмет ая тIун.
Гваз фидайди вад юкI агъ я, 
ШейтIандиз лянет ая тIун.

Бязи макъамра дуьньядиз вил вегьейла акI жеда хьи, дуьнья инсан патал 
буьркьуь я, биши я, лал я. Ажугъди гьахьсузвал артухарзава, сугъулвилиз 

Шиират

майданар гегьеншарзава... И къарма-къаришда хъсанвилиз, кьенивилизни 
са шуькIуь жигъир хьайитIани амукьзава. АкI туширтIа, и дуьньядин эхир 
фадлай хьанвай. Гьикьван инсан вичелай вилик хьайи несилрин гелеваз фи-
зватIани, адан руьгьда вичин аслу туширвал, руьгьдин азадвал хуьнин жуьрет 
амукьзава. Им къуват я. И къуватди ам умудсуз ийизвач, виликди кам къачудай 
мумкинвал гузва. Мад чун Эминан цIарарал хквезва:

   Гьарай, эллер, пис ксариз 
   Ажеб дуьнья хьанавачни,
   Дугъри ксар дуьньядикай 
   ХупI гуьгьуьлар ханавачни?

Эмин пайгъамбар тушир, амма адетдин инсанни тушир, ам шаир тир. 
Шаирдин кьетIенвал инсаниятди фадлай кьатIуннавай, кьабулнавай гьакъ-
икъатдиз вичин вилерай килигиз алакьун я. Гьавиляй алатай девирра сифте 
гьукуматар, илимар, динар арадал атай вахтара шаирни пайгъамбар инсанри 
гъа са манада аваз кьабулзавай.

Гьар са девирдиз вичин пайгъамбар авай, ам чарасуз тир. Амма гагь-гагь, 
и алай вахтунда хьиз, пайгъамбаррин рекьер кьадарсуз яргъибурни жезва, 
абур рекьелай алатай хьизни аквада. Ихьтин арайра инсанар умудсуз тахьун 
патал абурун юкьвай Эмин хьтин сад рахазва, сада луькIуьнзава. Виридан 
векилвал ийизвай и сесина вири сесер санал кIватIдай, гьахъсуз къуватрин 
аксина акъваздай гуж ава.

Гагь агьузар яз, гагь дуьа яз акъатзавай и сесинивай дуьньядин даиман 
къайдаяр дегишариз тахьайтIани, руьгь, умуд хуьдай къуватни ава. А гъавурда 
Эмин хьтин чIехи пайгъамбар шаирни авачирни бес!

Писвилин ва хъсанвилин сергьятар садавайни тайинариз хьайиди туш. 
Ахьтин юкIвар – чипIер гваз уьмуьрдив эгечIиз жедач. ГьикI я хьи заз, шаир 
женнетдиз аватайтIани, гьанани адаз са рехне квай чка, са важиблу месэла 
аквада, са куь ва ни ятIа ам пашманарда. Пушкина лагьайвал, «Зи сефилвал 
экуь я». Эхь, гьакI я. Куьз лагьайтIа, поэзия – им рехне квачир уьмуьрдихъ 
тамарзлу даим гъам я.

Са вахтара чун виридалайни гзаф кIелунал, чирвилерал рикI алай халкь 
яз машгьур тир. Гила лагьайтIа, вири кIелдайбурукай «кхьидайбур» хьанва. 
Амма им агалкьун туш. Гзафбуру шаир, писатель хьун патал са бубат са-
вадлувал бес кьадардин делил яз гьисабзава. Гъавурда авазни, авачизни чрун 
тавунвай метлебсуз гафар кIватIна, хзандин дуланажагъ патал кIватIнавай кеп-
ек-шиини гана, чпин харжидихъ ктабар акъудзава, абур халкьдал илитIзава... 
Хур чарх хьиз кьуна, чеб «камалдин кукIушар» я лугьуз къекъвезва. Им алай 
вахтунда еке гъалаба кутадай азардиз элкъвенва. Акваз-акваз литературадин, 
яни гафунин таъсирдин дережани агъуз аватзава.

Миллетдин чIал, гьа миллет вич хьиз, виш-агъзур йисаралди арадал атан-
вай, вичихъ акьалтIай къимет авай, вич хайи чил хьиз хвена кIанзавай имарат 
тирди течизвай, кьилел чIугуна машгьурвилихъ галтугзавай ксар гъавурда 
тун къвердавай четин жезва.

Тажуб жедай кар ам я хьи, гьахьтин ктабрикай чи газетрин чинризни 
тарифрин гафар, рецензиярни акъатзава. Дуьз лагьайтIа, ина тажуб жедай 
карни авач: тIупIал авторар чпин «бирбицIар» гваз экуьнилай няналди гьа 
редакцийрин рекьева, аман-минетиз ахлатзавач. Бажарагълу писатель а рекье 
жедач. ИкI вучиз жезва? Вахтуни арадал гьанвай себебар гзаф я. Кьадарни 
ери, бажарагъни кубутвал, жавабдарвални кьаммазвал-вири санал вегьенва. 

Инал садан-кьведан тIвар кьунал кар акъвазнавач. Виридаз рахадай, кхьидай 
ихтияр ава. Амма ихтиярдикай дуьз менфят хкудзавач. Эмин, Сулейман хьтин 
камалэгьлийри арадал гъанвай чIал хирде ийизва. Гьиссер квадарзава.

И мукьара чи редакциядиз вичин 80 йис хьанвай, уьмуьрлух муаллимвал 
авунвай са кас атана. Адаз, пулни гана, вичин терхеба, гъавурда авачиз гзаф 
дуьшуьшра инай-анай къачунвай цIарарикай ибарат ктаб акъудиз кIанзава. 
Сад-садахъ галаз кьан тийизвай цIарар къайдада твадай са кас герекзавай 
адаз. Шиирриз килигайла «автордин» ктабда авай цIарар фадлай таниш, са 
шумудра чна кIелнавайбур я. Зи вил «Ватан» шиирда акьуна:

Ви гуьрчегвал садахъни жеч
Чан зи хайи диде ватан...

Ягь, им Хуьруьг Тагьиран шиир туширни?
За мад сефер кIел хъувуна:

Ви иервал садахъни жеч
Чан зи хайи диде ватан…

Авторди «кIвалах» хъувунвай: «гуьрчегвал» гафунин чкадал «иервал» 
кхьенвай...

За чуькь тавуна, кьацIалай Х. Тагьиран ктаб къачуна, «Ватан» шиир кIел-
на. Талан «автордин» чин яру хьана, тадиз вичин чарарни кIватI хъувуна, ам 
редакциядай хъфена...

Варзни алатнач, а касдин «ктаб» чапдай акъатна. Гила а «ядигарди» кIел-
дайбур шадарзавани, бизарзавани заз чидач. Ихьтин ксари машгьурвални 
русвагьвал, беябурчивални литературадиз хаинвал какадарзава. Абурун 
кьадар къвердавай артух жезва.  Машгьурвал кIанзава ксариз. Къадагъа ийиз 
жедални гавай?

Машгьурвилихъ калтугун шит инсанриз хас я. Сад садахъ галаз кьан тийи-
дай, сафунилай тавунвай гафар мани я лугьуз, сесни авачиз, маймундин амалар 
ийизвай са бязибуру чпин тIварарихъ са хара гьуьрметдин пешеяр гилигзава: 
шаир, композитор, манидар... Гъавурда авайтIа, абуру и кар ийидачир.

Тажуб жедай маса терефарни ава. Чи уьмуьрда жезвай бязи вакъиаяр акваз, 
зи рикIел датрин хкетчи Андерсенан «Пачагьдин цIийи парталар» тIвар алай 
хкет хквезва. Са мацIахай пачагьдин хесет чиз, тIвар-ван авай дерзичийри адаз 
кар кьун кьетIна. Са вацра зегьмет чIугвадай амаларна, пачагьдин парталар 
гьазур тирди малумарна. Пачагьдизни, везирризни лагьана хьи, бес и парталар 
анжах камаллубуруз аквада. Акьулсузриз аквадач. КIватI хьана вири, экъечIна 
кьецIил пачагь халкьдин вилик майдандал. Вирида парталрин тарифар ийиз 
башламишна. Чеб ахмакьрай кьун тавун патал гурлу капарни яна. Пачагьни, 
вичелай вил аладариз, агъайни яз акъвазна. Гьа и арада кIватI хьанвайбурун 
юкьва са гъвечIи гадани аваз хьана. Ада аялдиз хас михьивилелди «Пачагь 
кьецил я!» лагьана, хци сесиналди гьарайна...

За и хкет вучиз рикIел хкизва? Гьайиф, бязи дуьшуьшра чун гьа пачагь-
дизни везирриз элкъвезва. Чна, акьулдиз кимибуру хьиз, капарал илигзава. 
Чи арадай рикI михьи гада акъатайтIани, адав рахаз тазвач. Чун вак акваз, 
гелехъ къекъвезва. Вахтуни арадал гъанвай кубут лишанрикай сад гьа ихьтин 
гьал я. Амма гъиляй еке ивир-хайи чIал акъатзавайди, шиирдин-шииратдин 
гьисс квахьзавайди гьиссзавач...

МАСАН  БАДЕ

(Драмадинни тарихдин поэма)

Вакъиаяр чи эрадин сад лагьай виш йисара кьиле физва.

ЭГЕЧӀУН
Какахьнава гьакъикъатни ахвар зи, 
Заз тарихдин ахъа жезва къапуяр. 
Девирарни ачух жезва, махар хьиз, 
Саймиш тийиз къадагъаяр, паруяр. 
Гьахьзава зун дегьзамандин къапудиз, 
Тешвиш хьана, рикӀи гъалаб къачузва. 
Ингье, зи вил тухузва са атлуди, 
Ам фейи рехъ зи майилри къечизва. 
Ни фикирдай, аквада заз магъара, 
ЧӀехи Ба-дин эхиримжи кӀвал хьайи. 
Типтисан хатӀ - чи миллетдин бакара, 
Чи сифте гаф, чи сифте мез, чӀал хьайи. 
Цлалай чӀикь аман, аман, хкахьда, 
Зайиф я экв чукӀурзавай яргъариз. 
Ван къвезва заз Накьвад къеле ацахьдай, 
Агъзур йисан руг чукӀуриз дагълариз. 
Кам вегьейла, биши руквар гьуьм хьана, 
Гьахьзава зи вилеризни япариз. 
Герендилай гьуьмедикай гьуьл хьана, 
Тухузва зун лепе алай ятарихъ. 
Ахвар ятӀа, я тахьайтӀа хьайи кар,
Кьулан гьуьлни, Касрин гьуьлни атӀана, 
Зи къаншардиз чи несилрин чӀехи тар 
Масан баде, экуь къамат атана...

МАСАН БАДЕ:
«Икьван гагьда зал кьил чӀугур кас хьанач, 
Гьекье гьатна чукурзава несилри. 
Чун фейи кьван рекьер ама пас хьана, 
Рагъдин кӀвалер чукӀурзава несилри. 
Масабур я дердер, гъамар, къайгъуяр, 
Зигьин кур яз рахазватӀа белки зун... 
Уьмуьр физва, цӀийи хьанва къайдаяр, 
Шазан гар хьиз аквазватӀа белки зун? 
Вахтунинбур, кьетӀенбур я къекъуьнар, 
Амма къенин йикъак накьан астӀар ква. 

Къени пака какахьнавай къекъвераг 
Тахьун патал эвел авай ксаркай».

Масан баде рахазва зав айгьамдал,
 Сефигь туштIа, акьада зун гъавурда. 
Кам тухузва яргъал, багьри макьамди, 
АватIани юкьва элдин агъзурдан.

                       * * *
Хуьре-хуьре яран цIаяр хъувунва, 
Хуьре-хуьре перпилагар кутунва. 
Кьурарикни куькIуьрнава чирагъар. 
Яр эличай лацу цлан сувагъар, 
Нур къалуриз, цIийи сусан дуьгуьр хьиз, 
Лепедава, уьрдег алай са вир хьиз. 
Рум кутунва перпилагри - луьтквейри, 
Манийрикни кьил кутунва бикейри. 
Са суна руш, варз хьиз юкьва рушарин, 
Буйни гана, агакьнавай яшарив, 
Лечекдикай, цIийи вацран мукал хьиз,
Хъвехъ къалуриз, хъуьрезва ам гьайкал хьиз. 
Хъуьрезва руш перпилагдин цаварай, 
Чирагъ кьев хьиз акъатзава къапарай. 
Таяр-туьшер вири рушал пехил я, 
Гуя руш туш, яран цIукай са гуьл я. 
Суна руша манидик кьил кутазва, 
Амайбуру къуват гуз, зил кутазва. 
ПIузар туш, кьве бубудин пеш юзазва. 
Япара къвез манидин сес акьазва:

МАСАН: 
Касар я чун чIехи рагъдин, 
Гьам эркекди, гьамни диши. 
Емишар я чун са багъдин, 
Чуьхвер тарар, тарар ичин.

РикIер кьурай канабар туш, 
Руьгь амачир къур тахьурай. 
Дуьаяр я, запабар туш, 
ЦIай хкахьай къул тахьурай.

Гьич садазни, гьич садрани 
Касар, лукIвал хиве кьамир, 
Атайди хьуй лап ядрайни, 
ЛукIни хаин хуьре тамир.

ТIебиатдин къанун хуьдай 
Уьмуьрдин цIар пак ятIа ваз, 
Кьамир на рехъ са вун хуьдай, 
Эхирдал кьван гьахъ хуьз акъваз.

Нагъв вегьимир багъри касдин, 
Ваз чуьнгуьрдин сим хуш ятIа. 
Къул туьхуьрмир гъейри касдин, 
Жуван къулан чим хуш ятIа.

Яргъарани, ядрани вун 
КIвач-вил сагъ яз аса кьамир. 
Гьикьван багьа ятIани фу, 
Гьа фахъни чIал маса гумир.

Буба вуна лагъайтIани, 
Чарадакай буба жедач. 
Гъурбатда, рак гатайтIани, 
Ваз хайи хуьр - уба жедач.

Зи гафар туш, ЧIехи Рагъди 
Чаз авунвай весияр я. 
Чун емишар хьиз са багъдин 
Къвез-хъфизвай несилар я.

                    * * *
И лирлияр лагьай рушан 
ТIвар Масан тир, вични масан. 
Сифте зари чи миллетдин 
Сагьиб хьанай ам гьуьрметдин. 
Яшар тIимил, акьул зурба, 
Кьисмет хьанай адаз гъурбат.

                    * * *
Алпан гьукуматдин ад акъатнавай, 
Са йис-кьве зул, кьве гад акъатнавай, 
Ашкара кар тир, алачир гьуьжет, 
Бул тир яр-емиш, гуя я женнет. 
Бул тир мал-къара, кьуна Сув-Аран. 
Бязи игридаз тир и кар залан. 
Хпери кьунвай яйлахар, сувар, 
Йиса кьве сефер къурмишиз сувар. 
Хпер хтайла, хъфирла калуз 
Гьарда вичихъ тир гьунарар къалуз. 
КьветIелар храз сусари цIийи, 
Шалам илигиз къужайри кьуьзуь.
Дидейрин гъиле гуьлуьтни дулах, 
Бадейрин сивел алуга, къаймах. 
Яна майдандал пагьливанди сим, 
КIватI хьана жемят, къалин хьана ким. 

Аялрив жедай кефер тир маса, 
Галтугриз чпихъ къабачи-кваса. 
Рушар, гадаяр - нур гузвай вилер, 
Ашкъидив ацIай язавай хьелер. 
Пад жез гьазур я далдамни зуьрне, 
Какахьна хуьруьн къузани гуьне, 
Гьар хпе кьве кIел, чIижери кул гуз, 
Бегьер тагудай аквадач кул-кус. 
Баркаван чиле акIура на тIвал, 
Гатфар алукьда - къацу жеда кьвал. 
КьетIен дамах гва жегьилрив жаван, 
Гьар са къавалай шад уьфтерин ван. 
Хъпехъанвилиз физвайбур сифте, 
(КIвале амукьиз яни кьван фите?) 
Шадвиляй физва бармакар цавуз, 
Сифте яз физва гадаяр калуз. 
Зари Масана туькIуьрна лирли, 
Назик сесинал гьейран я вири:

МАСАН: 
«Алпанвйяр, квез бахтлу хьуй сефер, 
Ви суьруьйрини сан гуран, серкер. 
Куьн шаклу жемир, чIурдач чна эрк, 
Дидеяр, вахар жеда вилин экв. 
Куьрпейрин чна хуьда ахварар, 
Табагъ хъицIикьдин цвада тагъарар. 
Гьамиша гъилик жеда тур, къалхан, 
Кек ягъиз чилиз чи шивни балкIан, 
Яна пурарни гьазур жеда чун, 
Сад герек тирда, агъзур жеда чун

                          * * *
Румавийриз чпин чилер кьегьат тир. 
Чеб алемдин кьеб яз кьазвай грекриз
Дяве сейли, чапхунчивал регьят тир, 
Аскерарни яракь жезвай герекди. 
Алпанрикай хабар авай Пумпидиз, 
Абур кIудиз фенай садра Лукулни. 
Хтанай фад, нафт бес тахьай лампа хьиз, 
Ажугълу яз, квадриз рекье цIакулни. 
Гила Пумпи, ракьун шалам илигна 
КIвачин хьанвай алпанвийриз са таре гуз. 
- Женнет хьтин хуьрериз чун килигда, 
Румавийрин кашам ятIа, я терс зун. 
Румавийрин пацак жеда женнетар 
Азад касриз лукIвал вуч я чирда за. 

Тарихда таз гьазур я зун къелетар 
Алпанвидин анжах диде ширда за. 
Вахт ракъурдач ягъиз чпIер-юкIар мад, 
Ажугъ кIватIна гьазур я зи аскерар. 
Хкведа зун алпанвияр кукIварна, 
Зул алукьда, башламишда мехъерар.
Гаф лагьайдан, авурданди я карни, 
Пумпи рекье гьатна зурба кьушун гваз. 
Квахьна, гьелбет, алпанвийрин ахварни, 
Танишбур тир румавияр чапхун гвай. 
Чара ийиз кулун кьалар хадайвал. 
Тежриба гвай амалдинни кьуватдин, 
Румавийри чпин гъиляй хъвадай яд, 
Гузвай муьтIуьгъ хьайибуруз нубатдин 
ГъвечIи халкьар гьалдарзавай сад-садал, 
Гьадлай кьулухъ им гьукумрин къайда я. 
Вегьизвачир къенин карни пакадал, 
Тефин патал чIугур жафа бада яз. 
Халкьар гзаф, чIалар хейлин Къавкъазда, 
Вири хура тун мумкин туш яракьдин. 
Сад хьайитIа, къуват садна акъваздай,
Вири гафар, крар жеда ялакьдин. 
Мягькемарна чпин рицIни чIемерук, 
Ахтармишна къалпдиз гьалтдай терефар,
Ахпа рекье гьатнай, туна чиле руг, 
-РикIе кьуна пака къведай тарифар.

П У М П И: 
Кьибле патай ният ава персериз, 
Дегишардай алпанвийрин адетар. 
Кефердихъай куьчерийриз-терсериз. 
Гегьеншардай чпин кIвачик сергьятар. 
Кефер патай агакьда чи гимияр, 
Касрин гьуьлел, гьа патава Кьвеварни 
- Фикирзавай румавиди - ивияр 
ТIимил фена, белки сад жен икьрарни. 
Кефердинни рагьэкъечIдай уьлквейрин 
Арадавай муьгъ тир 
Кьвевар, къапу тир. 
Хуьзвай къеле алпанвийри уьтквемдиз, 
Азадвал хьиз, а вар фуни къафун тир.

                      *  *  *
Алпанвийриз дяве фадлай таниш я, 
Алпанвийрин гъилер тур кьаз вердиш я. 
Гьар сеферда чапхунчияр атайла, 

ЦIайлапанар яна, цавар рахайла, 
Кьулай гапур акъуд тийиз ксурбур, 
Иифиз-йикъуз хайи чил хуьз гьазурбур, 
Душмандиз кIвач уьзенгдаваз аквадай. 
Лап балкIандин вилелни нагъв хатадай 
Акун ина усалвал тир, къаст я ракь, 
Бубайрин чил, хайи Алпан, аллагь - Рагъ.

                     *  *  *
Ракъин кIвале чIехи гъуц 
Ба кьилеваз Тади ижлас физва, къвалав пилияр 
Гьар магьалдин крар туна гьилевай, 
Кьулухъ хьанва амай вири дердияр. 
Ала инал чIехи кашам Арузни, 
Жаваб гузва Бадин гьар са суалдиз. 
Амач мажал фикир гудай чIавузни,
Чка авач ина аял-куялдиз. 
Хабар тирвал, 
Касрин гьуьлел атана, 
Агакьнава румавийрин гимияр. 
Чида Бадиз, душманди рак гатана, 
Экъичдайди кьве патайни ивияр. 
Чапхунчийри алтIумзава чпин женг, 
Кьабул тийир, кьулухъ катдай кар амач. 
Вахт атанва гъиле кьадай тур-тфенг, 
Ииф акъатда, пака ислягь яр амач. 
Веревирдар авурдалай кьулухъди 
Вири кисна, Бадин чинни чIуру я. 
Пака кьушун ахмиш жеда калухъди,
Къарардилай къенин хейлин аслу я.
 Ба рахана ЧIехи Рагъдин векил яз, 
Адан гаф тир далудиз кап Арузан:
- Алпанвияр, женг кьабула эркин яз, 
Им сифте туш, квез таниш я кIавузар.

                       *  *  *
Лезги магьалра куькIвенва цIаяр 
КIватI хьухь лагьай ишара я, лишан я. 
Чизва виридаз, я им терс хабар. 
Душманди рак гатанвайди Алпан я. 
Касар, удинар, ахцегьар, цIахур, 
Кайи чIар яз, акъатнава гьарайдин. 

Табасаранар, агъулар, рутул, 
Ахмиш хьанва, агакънани цавай де? 
Пакани ахпа дердияр амай 
Ава вири са ватандин дидарда. 

Кьвевар къеле туш, къапу я авай 
Къапу кIудай душманди чун бизарда.
- Алпанвияр! - кашам Аруз рахазва. 
Гьамиша хьиз са кьуват хьухь, са сес хьухь! 
Мад атана душманди рак гатазва, 
Кьабул тийин яд ксар чи иес хьун!
Мегер чна жсннет хьтин маканар
Гьазурнайни румавияр паталди? 
Чил амукъуй, жагъич чпиз лакьанар, 
Абуруз иниз эверна гьи ажалди?! 
Экуьнахъ фад чи къеледал гьужумдай 
Терс къарардал къул алалда Пумпидин 
Душманриз вахт гудач чна фагьумдай, 
Багьри чилел югьни-йифни я чиди. 
Хъсан чизва гьар са пIипI чаз, гьар са къван 
Румавийрин йифен ахвар хан чна! 
Вилик жерге! Квез везифа чизва, гьикI... 
Гьа Пумпи вич есирвиле кьан чна! 
Метлеб ава хар хьиз къунал йиф кумаз, 
Лап душмандин гапур амаз къакъара. 
Чи къеледин ценеривни циф кумаз 
Ягъиярни амаз чпин ахвара. 
Герек къвезвач ихтилатар яргъалди, 
Энгел мийир, гьарда вичин чка яхъ. 
ЧIехи Рагъдиз аквазва куьн яргъарай, 
Гьар легьзеда яд алаз хьуй куь яракь. 
Чи бубайрин чилериз кIур гудайди 
Аквадалди кьиникь бахт я женгина. 
Душман хьурай алпандин цIу кудайди, 
Гьахъсуз бенде тахьурай чи гуьгъуьна. 
Касар! Далу къалурмир чи къеле хуьз, 
Къарагъ вири са цал хьана Кьвевар хуьз. 
Телеф хьая, лугьурай чи дидейри, 
Хайи чилел телеф хьайи картар хьиз.

                      * * *
Йифен перде падзава алпанвийри,
Вахт, чIав, вяде кьатIзава алпанвийри.
Чилер зурзай хьиз,
Ацахьай хьиз къав,
Цавар, чилер садзава алпанвийри.
Гапурни къирмаж,

Шаламни тумаж,
Гъуьлягъни чурчул,
Байбутни чукIул,

Вири яракь-хьелзава алпанвийри.
Векьерни нагъвар,
БалкIанрин гьиргьир.
Гьекьерни накъвар,
Ивини чехир,
Къалтахар, пурар,
Къалханар турар.
Вуч?
Гьим я къе,
Гьим ятIа накь?
Кьил какадрай мелзава румавийриз
Жуванди, чарад,
Къаралту, леке...
Чуьнуьх жедай пад,
Пад хьанвай келле.
КIвач алай кIалхан,
Курутдин балгъан.
Ахвар яни,
Хар яни румавийриз?
Къумбукни кIеркIетI,
Галай цIелхем, цIай.
Кьаркьулифрен сед,
АтIанвай кьарай,
Им фенд яни,
Кар яни румавийриз?

                            *  *  *
Инихъ-анихъ, гьарай-эвер, 
Авагъзава румавияр. 
ЦIийи сенгер хкиз рикIел 
Къарагъзава румавияр. 
Акваз, акваз,
Цекверин кIунт юзадайвал,
 ТIвал хуькуьрай. 
ЧIижерин кул юзадайвал,
ЦIун ялав хьиз.
Декьикьада дигмиш жезва
Дагъ хьиз, дев хьиз,
Алпанвийрал ахмиш жезва.
Сад ярх хьайи
Чкадал къад хкаж жезва.
Къад рекьизва
Аку, виш мад хкаж жезва.
Пехъи гару гьарайзава

Цав чиливай къакъатай хьиз.
ЧIехи Рагъни нарази я
Персенг гьиляй акъатай хьиз.

П у м п и:
Хаталу я атIугъай пел,
Алпанвияр!
Куь амалри гъана заз хъел,
Алпанвияр!
Кьурурда за гьар садан сес,
Алпанвияр!
Садан къаншарда виш нефес,
Алпанвияр!
Яргъал мензил атIун тир куьз
Алпанвияр!
Куь чил кIвачик пурпу туштIа,
Алпанвияр?!
Куьн тIарамдиз тахьайтIа дуьз,
Алпанвияр!
Зун румави Пумпи туш хьи,
Алпанвияр!

                                *  *  *
Агъзур яракь, фургъун гъанва
Румавийри.
Хийир такIан гьалкъадава
Алпанвияр.
Сан авачир кьушун гьанва
Румавийри.
Вишдаз акси са къад ава
Алпанвияр.
Накьвад кIеле барбатIнава
Румавийри.
Кьвевар хуьзвай алпанвийрал
Гуж ала лагь.

Кьве къеледин рехъ кьатIнава
Румавийри.
Куьмек гудай алпанвийриз
Вуж ава, лагь?
Къвердавай женг къати жезва, 
Алатзава хъел Пумпидин. 
Касрин жерге кьери жезва. 
Ачух жезва пел Пумпидин. 
Магълубвилин лацу тIаратI 
Югь яргъи я, нисинни туш 
Гьа гила - мад жеда галтад, 
МасакIа хьун мумкинни туш.

                  *  *  *
Ислягь иикъан къадир чида 
Дяведин цIай акурбуруз 
Беневшадин атир чида 
Барутдин ни чIугурбуруз. 
Накьв паталди туш дявеяр, 
Я бубайрин чил паталди. 
КIвал паталди туш дявеяр, 
Я дидедин чIал паталди. 
КукIуш кьакьан бермек куьз я 
Бубадин сур хуьз хьаначтIа, 
Хана-хвена эркек куьз я 
Женг къати яз, физ хьаначтIа?

                   *   *   *
Масанан дестедин мани
Масана дестеяр кIватIзава, 
Рушарин, сусарин дестеяр. 
Ажуздан шел ада кьатIзава, 
КIватI жезва лечекар, фитеяр. 
Акъудна юкьварай камари, 
Къалханар, турар гваз ахмиш я. 
КIватI жезва хуьрерай, кIамарай, 
КIватI жезва, гьар хуьряй са виш я. 
Лезги руш уьзенгда кIвач аваз 
Вердиш я лап гъвечIи чIаварлай. 
Душман, а руш шехьна аквач ваз. 
Дидейриз аквазва къаварлай, 
Мармардин рикI авай папар я. 
Амани такур кьуд аламат? 
Къаматар сабурдин пайгар я, 

Мус хьана и дуьнья саламат? 
Азадвал цавар хьиз вили я, 
Четин къуз аскерар вири я.

МАСАН:
Кьуркьушум цай хьиз яхъ беденар, 
Юмшагъвал алуда рикIелай. 
Вилик ква женг тухур мяденар, 
Элкъвемир са касни рекьелай. 
Зи вахар, чи суван алванар, 
Вахт я им киферни яракь тир. 
Кек гатаз гьазур я балкIанар, 
Амукьич чун къекъвез улакьдихъ. 
Хкаж хьухь кифериз тIвал гана, 
Къив галаз цава тур къирмажар. 

Далудихъ хайи хуьр-кIвал гала. 
Дидеяр, - чи рикIин дилмажар! 
Дявейрин цIай куькIуьз-туьхуьда, 
Куь гъиле кьепIинин тар ава. 
Несилри уьмуьрар тухуда, 
Лай-лай кьат тахьунал кар ала.

МАСАН:
Чил къуватни кIвачер ятIа, 
Чун лувар я чи эркекрин. 
Дидейрин чин рагъ, хъвер ятIа, 
Чун ахвар я чи эркекрин.

В И Р И Д А:
Лувар я чун, лувар я, 
Ахвар я чун, ахвар я.

М А С А Н:
Герек чIавуз намус хуьрла, 
Гьар сад пиче, суна я чун. 
Алпанвидал хер хьайила, 
Хер кутIундай жуна я чун.

В И Р И Д А:
Сунаяр я, сунаяр я
Хер кутIундай жунаяр я.

МАСАН:
Ният чIуру душман ялакь, 
Ви кам тахьуй чилерал чи. 

АкъатайтӀа гъиляй яракь, 
Асмишда вун кифералди.

В И Р И Д А:
 Лекьериз цав куьчеяр я, 
Чун алпанрин пичеяр я.

МАСАН:
Чи гуьрчегвал, чи харувал 
Чи муьгьуьббат девлет я чи. 
Хайи чилиз вафалувал 
ЧIур тежедай хесет я чи.

В И Р И Д А:
Чи муьгьуьббат девлет я чи, 
Вафалувал хесет я чи.

Масан:
Ислягь юкъуз къагьримандин 
Чун гьарма сад диде жеда. 
Дяведани чун душмандин 
Вилиз фидай йиге жеда.

ВИРИДА:
Уьмуьрдин гвен гуьда чна, 
Лекьерин жинс хуьда чна.

                    *  *  *
БалкIанраллай вад виш атлу, 
Алпанвийриз чеб гъил кьун я, 
Агакьна, ингье Кьвепару... 
ШаракIундай жигъир кьуна. 
Кьери хьанвай вацIуз са къат 
Яд хтайди чир хьанавай, 
Румавийриз цIийи кьуват, 

Атай рекьер сир хьанавай. 
– Чпин ийир-тийир хьана, 
Акъатнавай гижияр я. 
Я пакадин югъ чир хьана, 
Атанавай гуржияр я. 
Макъам кьуна, туькIуьрнавай 
Эрменийрин фенд ятIа чаз? 
Кьибледихъай туькьуьлнавай 
Къажар вацIун банд ятIа чаз? 
Йифни, югъни женг чIугуна, 
Кьве падни хурт галатнавай. 
Ягъун-гатун, мерд рахунар 
Пакад йикъал аватнавай.

                      *  *  *
Кхьин тавур къанун ава Алпанда, 
Суал хьана, экъисмир чин атIугъай. 
Герек къвезвай а къанун дегь заманда 
ГъвечIизамаз рушан са мам атIудай. 
ЧIехи жедай рушни, кифер галай кьил, 
Жедачир кас адетдикай хъел кьадай. 
ЭрчIи къвалал илисна хьиз эрчIи гъил, 
Душман ядай чIемерукни хьел кьадай.
Лугьумир хьи, адет тир гъам гуьдайди, 
Бубайрини кьабулайди себ патал. 
Хайи чилел уьмуьрдин цIар хуьдайди 
Чапла мам тир, куьрпе патал, кьеб патал. 

Женгерани, гьакIни руьгьдин къуршахра, 
Хъсанни пис тайинариз хьун патал, 
Алпанвийри, вири рекьер суракьна, 
Хуьзвай адет, лекьерин жинс хуьн патал.

                          *  *  *
Румавийрин тажубвилихъ кьадар авач, 
Са чин хьана аквазвайди, астIар авач. 
Дишегьлидиз чидай герек са кьеб тир хьиз. 
Чилерални чапхунчияр са чеб тир хьиз. 
Са чеб тир хьиз яд уьлквейра вил авайбур, 
Къати нефсни ацIун тийир гъил авайбур. 
Гьар камуна чпин хиве къан авайбур, 
Ният чIуру, гъиле даим къван авайбур. 
Гьабур чида, эркеквилин лишанар яз, 
Вилаятра анжах чеб жен инсанар яз. 
Амай вири инсанар, ваъ, лукIар хьурай! 
ЛукIвал хиве кьаз кIандачтIа,
КукIвар хьурай!

 *  *  *
АкIажарна Пумпидин 
Тажубвили чин.
Какахьнава Пумпидин
Хъуьруьнни ишин.
Дуьньядин са пай къачур
Румидин кашам
Женгера нин тай хьана,
Алпанви рушан?!
Дяве, дуьнья рикIелай
Физва кашамдин.
Суьгьуьрлу гъам рикIеллай
Гуьзва кашамди.
Я лезги руш, на вучиз

Кьил кьуна вине,
Тупни тфенг галачиз
Зи рикIин къеле
МуьтIуьгъарна легьзеда,
Юзурна рцIам,
Галтад жезвай дегьнедал
Зи рикI яни цIам?
Зи фейи кьван уьмуьрдин
Квахьзава метлеб.
Ви чIулав киф суьгьуьрдин
Зи гарданда еб...
Ибур машгьур кашамдин

Гафар яни бес?
Гьакъикъат я тамамди,
Ахвар яни бес?
ТIвар акъатда Пумпидиз
Яна лугьуз сер,
ХъфейтIа зун Румадиз,
РикIе аваз хер.
Накь душман тир алпанриз
Гьик! хьурай зун дуст?
Кашам фенвай хиялриз,
Кашам хьанвай суст.

Алпан... Зун гьикI хъфида 
Зи кьушундин зур туна?
ГьикI акъвазда Румада 
Зи бубадин сур туна? 
КIур гуз гьазур ятIа пехъ
Зи намусдин къанунриз,
Яраб вири фейи рехъ
ЭлкъведатIа къугъунриз?
Гъалибвилер виш кьадар
Хьанач кас зун кIудайди.
Низ чидай кьван ашкъиди
РцIамдалди кудайди?

                   * * *
Куьз я вин рекьер цавунни чилин,
Ви вилик квайди са муьгь хьайила. 
Лепе хьиз квахьда меслятар вири,
 Акьул ашкъидиз муьтIуыъ хьайила. 
Ваз жаваб тахьай суал таниш туш, 
Камаллу Пумпи тир хьи ви тIвар накь. 
Ваз я шалам, я кукIвал таниш туш, 
Къе лагьайтIа кар «кьве кIвач -
са башмакь».

                    * * *
Алатзава кьулан йифер.
Румавийри кIватI хъийизва сенгерар.
Акьалтай хьиз рикIел цифер,
Румавийри гузва къалин сеперар.
КIевиз хуьзва сирдашри сир,
Чидайбуру сенфен есир вуж ятIа.
Амайбурун квахьнава кьил.
- Чи Пумпиди кIелайди гьи жус ятIа?!
Накь женгина гьунар къалай
Рушар тирди чир хьайибур мягьтел тир.

Лекьер хьтин галаз гьарай...
Эркекрин кам явашардай са тел тир.
Сесер хци, рцIам шуькIуь

И суьгьуьрлу хкет хьтин атлуяр,
Гапур галай чIулар гуьтIуь...
Теспача тир яд уьлкведин халуяр.
Вуч ажайиб вилаят я,
Эркек-диши кьве къуьн я са бедендин.
Гьуьлелни гьак! кьураматдал
Дишегьлийрихъ жуьрэт ава этемдин.
Амукьнавай румавияр

Серсер хьана, вилив техвей кар хьана.
Къумлухдавай савдагарар
Амукьдайвал яд авай са квар хана.
Пумпидини буйругъ ганвай
Йиф кумаз хьиз акьах хъувун гимийра.
Женг фейиди вад югъ хьанвай,
Аскерринни вел аламай ивийрал.
Кьилин буржи гайи буйругъ.
Тамамарун, адет авач суал гур.
Кьушундава кисай басрух,
Шаклу хьанвай чинар кьуна мукал хьиз.

                    *  *  *
Чилин винел къвез алатда. 
Виш йисар ваъ, агъзур йисар. 
Мармар хьана, дагъдин къат яз, 
Шад йисарни агъур йисар. 
Несиларни, акваз кьуьд-гад, 
Къвез-алатиз вердиш жеда. 
Бегьер гудай тар жеда сад, 
Муькуьдакай бириш жеда.
ЧIехи Рагъди хуьрни хзан, 
Чилни, чIални, адет гана. 
Иесивал ая, инсан, 
Къадир авай миллет хьана. 
Бубайрин чил, ам пакдиз хуьх, 
Хуьз тахьайтIа гъейрат яни? 
ЧIал я ваз рехъ, чIал я ваз муьгъ 
Ватандани, гъурбатдани.

                 *  *  *
Лемнус кьурамат... 
Элкъвезва Пумпи, 
Лемнус я адан вилаятдин пай. 

Багьа есир гваз хквезва Пумпи, 
Машгьур кашамдин квахьнава кьарай. 
Са хци фикир легьзеда кьилиз 
Яна Пумпидин, я керчек, я таб: 
- Белки им рехъ я, аквазвай вилиз 
Лемнус кьурамат, суалдиз жаваб. 
Къарар дигана: сад-кьве гьафтеда 
Ял яда ина, бизар я кьушун... 
И хаму рушни белки вагьтедай... 
Ахпа Къавкъаздиз мад хъфида чун. 
Къугъурай гъиле цуьк хьиз, нини хьиз... 
Кьве гьафтеда за уьмуьр саймишин. 



26

Вилаятни чи хемир, тини хьиз 
Алахьиз физва, сергьят дегишиз. 
Чаз табий хьанва чилин чIехи пай, 
Вегьезва камар магълубвал течиз. 
Яракьни кьушун авунач за зай, 
Алпанни тадач за лукIвал течиз. 
Къати гьужумриз фидайла гьелек 
Хьанач, кьуна тур, бедендани гуж. 
Им вуч кьуват я, ийир зун фелек 
Ачух хьайла сир, хъуьреда жал вуж? 
Жува есирда кьунвай са рушан 
Патав фидай рехъ... агь, зи яшинда... 
Икьван кIевера жеда кьван инсан, 
Иблис хьиз гьатай шуькIуь гичинда... 
ЮкIвар-чипIерал кIукI къвезвач ади, 
Кьилинди хьанва зи рикIин буйругъ. 
Имтигьан гудай атанва вяде, 
Гьатай хьиз гъиле са къизил балугъ. 
КIелна, чида заз Страбонан дафтар, 
Амазонкаяр, лекьерин тай-туьш. 
Я Садаллагь, им ви кьисмет-кьадар, 
Ваз шукур-Масан авур зал дуьшуьш.

                         *  *  *
Вуч хабар я им, аман гуж, аман, 
Душмандин гъиле гьатналда Масан! 
Тухудайла ам гъилер арушна, 
Галалдай адахъ юлдаш кьве рушни 
Сада лугьуда: йифиз, есир кьаз
Фенвалдай Масан кьве рушни галаз 
Муькуьдан луькIуьн: чидач заз макьсад. 
Вичин хушунал феналда Масан.
- Хушуналди - ваъ - рахана къужа
- Хаинвал ийич а уьтквем руша. 

Аскер я Масан, Масан я зари. 
Са бедендава эркекни диши.
- Аман зи бала - шехьзава диде,
Какахьна хьи зи кеферни кьибле. 
Гьар жуьре хабар рахазва вири, 
Кьуьзуь кьилихъ мез жедатIа куьруь? 
АмукьдатIа зи такабур сихил 
Масан себеб яз, агъуз хьана кьил? 
ХкянатIа на хаинвилин рехъ,
.Гьарам хьурай ваз зи хуралай нек! 

Ваъ, жери кар туш! 
ГьикI ягъада, гьикI? 
Масан, зи бала, акъатзава рикI. 
Я ЧIехи Рагъ, зи квахьнава кенеф. 
Женгера зи руш хьанватIа телеф. 
Къалура мейит, вегьидач за нагьв, 
КъазанмишнатIа хайи чилин накьв!

Масанан  веревирдер

М А С А Н: 
Ахъайнай заз зи муаллимди 
- Типтиса Критдани, Лемнусдани, 
Киприда хуьрер кутур лезгийрикай гьадиса, 
И тарихдин делил чида виридаз.
Лемнус ятIа квахьич гелсуз дувулар, 
Лугьуз женни, инани зи чIал ама. 
Табий жеда чIалаз йисар-агъзурар, 
Бубайрин руьгь... белки зи хуьр-кIвал ама.
Гьисабзава какур рехъ за кьисметдин 
Имтигьан я, алцумзавай къуватар. 
Ахтармишдай, чкIанвай зи миллетдин 
Эвел-эхир тайинардай сергьятар.
Гьукуматар арадал къвез, чкIида, 
Гьардаз гуда тарихчийри къиметар. 
Даим я халкь, иесилар къвез-хъфида, 
Важиблу я четии юкъуз муьгьлетар.
Гьардаз кьисмет ва мурадрин цав ава, 
Легьзе ава, муьтIуьгьардай вахт вуна. 
Гьардаз вичин чка ава, чIав ава, 
Бедбахтвал я, алатайла такуна.
ГъвечIи чукIул чуьнуьхнава за тандик, 
Амма закай бистIи жедач, бигъ жеда. 
Рекьидач зун бурж аламаз Ватандин, 
Белки закай Алпандиз са муьгъ жеда.
Зи хиялар... амалдихъни шерикдихъ... 

Касриз чидач зун кьена, я сагъ ама. 
Зи Аранда къекъвезва зи мейитдихъ, 
Зи дидедин вилерани нагъв ава.
Хьайид хьана, сад амай кьван рекьеркай, 
Ишлемишда, къастуникай гъудда за. 
Дяве фирла кьил къакъуднач женгеркай, 
Гила душман акьулдалди кӀудда за.

                     * * *
Диде рикIел хтай Масан 
Уф гайи хьиз, хтана чан,
Сивел алаз цIийи аваз, 
Гьиссерикай сачах храз, 
Килигзава кIвалин къавуз, 
Килигдай хьиз вили цавуз.

МАСАН:
Я рагъ, я рагъ, вавай мурад 
ТIалабзава, гунагь тахьуй. 
Я рагъ, я рагъ, вун сад я, сад, 
Чун гзаф я, икрагь тахьуй. 
Минет я ваз, мискьи жемир, 
Куьтягь тежер нурар аваз. 
РикIера чим эскуьк мийир 
Лап эфирдай гьунар аваз. 
Ракъин цуьк я дидедин чин 
Биришрин терс хьелер алай. 
Я рагъ, я рагъ, зи уьлкведин 
Циф чукIура хуьрераллай. 
Зи дидедин назик гъили 
Гапур гъиле кьаз чирна заз, 
Икрам ийиз хайи чилиз, 
Кьве кIвач чиле тваз чирна заз.

Масананни Пумпидин суьгьбетар
М асан:
Чи ватанда лукIвал авач, чидач чаз, 
Вуч кар ятIа чидач руьгьдин муьтIуьгъвал. 
Вуна зи кьил атIайтIани шедач зун, 
Терс къилихдиз таниш туш зи муьнуьгъвал.
Чи азадвал чаз къизил я, гимиш я, 
Негьиз вердиш я гьар жуьре залпандар. 
ЧIехи Рагъдин веси хуьз чун вердиш я 
- Адет хьанва зи ватанда - Алпанда. 
Жеда вавай зи кьил яна гадариз, 
Амма зун ви гьаремдавай сад жедач.

Девлетрилай алакьдач зун шадариз, 
Зи азад рикI муьтIугъ жедач, пад жеда. 
Хада зи рикI, амма патахъ жедач ам, 
Чка кьадач ви терездин хилени. 
Есирда заз кьуват жеда экуь гъам, 
Гьата жуваз лап кIамай кьван хъилени. 
Экуь дуьнья элкъвез физвай са чарх я, 
Авай вичихъ гуьне падни, къузани. 
Рагь алай югь, варз алай йиф-кьве вах я, 
Багьа я заз вацран мичIер, сузани.

                           *  *  *
ПУМПИ: 
На лугьузвай а гьаремар 
Зи ватанда авач, тават, 
Бурма чIарар, дуьз кьечIемар 
Абурухъ зи вил галач, тават. 
Къурвахди рикI чуькьвейтIани, 
Зун лелеш ваъ, къаяб жеда. 
Бахтунин чарх элкъвейтIани, 
Кьабулда за, ваз таб жедач. 
Вав гьи чIалал рахан, тават, 
Къачуз тежер къеле хьиз вун. 
Зи мурад я акун, тават, 
Къаябдаллай къере хьиз вун. 
Зи аскерри, эхь, есирда 
КьунатIани лукI жедач вун. 
Табий хьана иесидиз, 
Агъуз хьанвай юкь жедач вун. 
Гуьрчег рушар гзаф ава, 
Зун нинийрихъ тамарзлу туш. 
Инал гаф къвезва* гаф амаз 

Лагьай чIал туш тавазлу зун. 
Са бедендин кьве къуьн хьана, 
Са руьгьдин кьве лув хьанайтIа, 
Кьведа гайи са кьин хьана,
Вун кьвед лагьай жув хьанайтIа, 
Дагъ къуьнерал хкаждай хьи, 
Лугьудачир залан я заз. 
Жавабдилай аслу Пумпи, 
Масан, ви гаф масан я заз. 
Вун зи кIвалин экв хьанайтIа, 
Умуд я зи, лезги тават. 
Кьве жигъир са рехъ хьанайтIа, 
Лугьузва заз рикIи, тават.

МАСАН: 
Яд уьлквейрин атIуз мензил, 
Фурс патални, жибин патал, 
Метлебсуз кам жеда кьезил, 
Мурад герек тIвар хуьн патал. 
Гьардахъ вичин кьисмет ава, 
Ивидихъни къимет ава. 
Фагьумдалди камар къачур 
Кашамдизни гьуьрмет ава. 
Жида, гапур хаталу я, 

Акьулсуздан гъиле хьайи. 
Са гафуни хуьда дуьнья, 
Камаллудан кьиле хьайи. 
Кьилелай лаш чIугуналди 
Табий жедач гьич лукIни ваз. 
Сабур хуьда вахтуналди, 
Аквамир хьи ам чIуькь тийиз. 
Гуж гъалибиз фидайлани 
Хкведай рехъ тун герек я. 
Лап дагь атIуз фидайлани 
КIвач эцигдай кIун герек я. 
Кваз такьуртIа, ккIалдикай 
Вун гваз фидай маргъал жеда. 
Акьул квахьай амалдикай 
Раб галачир са гъал жеда.
Хаталу я къариблу там, 
Рекьер чидай кас тахьайла. 
Сейли женгер тухун куьз я? 
Кашам лугьур тӀвар паталди? 
Жедачни им келлегуьзвал, 
Гележегдин кар паталди?

                            *  *  *
П У М П И: 
Сифте гьейран яз ви викIегь къилихдал, 
Ахпа туна суьгьуьрда ви акунри. 
Успагьи руш, зи гьал за гьик! чуьнуьхда, 
Мягьтеларна ви акьулри, кьатIунри. 
Акунач заз яшинда ваз ухшарбур, 
Гьавиляй заз вав рахадай чIал чидач. 
Ви суьгьбетрай четии я ваз яшар гуз, 
Ваз теклифдай, ваз кутугай кIвал чидач. 
За гафунал агъзур кьушун нехир хьиз 
Гьалнай, гила гаф жагъизмач кутугай. 
Ви делилриз жаваб хгун тахсир хьиз, 
Къе ви вилик хьанва закай татугай. 

Лемнус - кьурамат куь уллу бубайри 
Саймишай чил я, вун патал гъурбат туш. 
Дуьз рехъ кьуртIа, жагъида чаз уламни, 
Тавакъуяр чи тангъахдин нубат туш. 
Гьибур ятIа чидач заз ви уьлчмеяр, 
Тавакул я зиди, наши буйругъ туш. 
Мукьва ийир рекьер ава уьлквеяр, 
Кьилиндини таланчивал, басрух туш. 
ТӀилисимда гьатна зи рехъ, шуькӀуь я; 
Аслу хьанва ви рцIамдин юзунлай. 

Агь, зи Масан, лугьумир зун шеври я, 
Гьихьтин шартIар ийизва на сафунлай? 
Зун тешвиш я, зи гьал вуна кваз кьамир, 
Амма са кар тамир квазни такьуна 
-Амазонка, багьа хьанва заз уьмуьр, 
Умудни бахт ви вилерай акуна.

                         *   *   *
Къалин жезва кьве жегьилдин суьгьбетар, 
Тайин жезва агьвалатдин сергьятар. 
Кьил акъатдач, нинди артух кесер я, 
И кьведакай вуж агъа, вуж есир я. 
Дёкьикьада сад барут, сад цIай жезва, 
Садакай бугъ, муькуьдакай къай жезва. 
Дилаварриз къимет чизва гафарин, 
Вуч къведатIа, яраб, кукIвал сафарин? 
Кьве жегьилдин, кьве руьгьдин мукьвавал 
Тайинариз гъал хьтин гьисс юкьвава. 
Я кьат! хьана, кьвед кьве патахъ вегьида, 
Я сад жеда, вуч лугьузва винида? 
Гьелелиг им кьведан бягьс я, гьуьжет я, 
Гьардан рикIе чIехи пайни гьасрет я. 
Вири умуд кутан чна вахтуник, 
Ваз кьуват хьуй, шуькIуь гъал-гьисс бахтунин.

                         *   *   *
Кьве гьафтеда юргьунвилер алудда 
Лагьай Пумпи Лемнусдаваз кьве варз я. 
Вахт атанвай чкIай фикир агуддай, 
РикIел хер тир кIудиз тахьай Кьвеварни. 
Кирягьзавай кардик квачир кьушунни, 
Яргъал физвай и нубатсуз муьгьлетлар. 
Сифет чIурна Румда авай Неронни 
Килигзавай, акъатай хьиз къелетар. 
Адан буйругъ - Къавкъаз Румдин пацук хьун, 
Амма Къавкъаз - гаф я, халкьар пара я. 

Бегьем жезвач цIай кутадай са цIукI хьун, 
Гьялна кIандай месэлаяр хара я. 
Гаф-къуват я, дуьз лугьузва Масана, 
Кьвевар кьуна, татайтIа са икьрардал, 
Далу патай бейхабардиз атана, 
Персери чи къачур камар инкарда.
Икьван гагьни къунши халкьар чIалал гъиз, 
Са-сад чпин кутазвайбур викIиник... 

Магьледиз хьиз килигзава Алпандиз, 
Персерин кац Аранда ква ракъиник. 
Алпандин чил, икьрар садна чпивди, 
ХкудайтIа карвансара кIвачикай, 
Чаз сенгер я, пис кар жедач чпизни, 
Чпин пачагь хьурай абуруз чпикай. 
ИкI Неронни рази жеда, Масанни, 
Зи буржини кьилиз фида - Кашамдин. 
ЮкIвар яна Пумпиди, пис-хъсанни, 
Аллагь-аллагь, гьелелиг я кашабар. 
Масан галаз рекье гьатда сефердиз, 
Гъил виликна, гапур амаз къакъара. 
Рехъ ачухдай кьибледизни кефердиз 
Руш запаб хьиз атана заз бакара. 
Алпанвийриз Масанни зал рази яз 
Акун бигъ я, чIалахъ жедай делил я. 
Яргъарани хайи чилин хасият 
Хвейи векил ихтибарлу са вил я. 
Икьван гагьди чин гана заз кьисметди, 
Яраб, гила къалурдатIа далу заз? 
Уьмуьрни заз аватнавач къиметдай, 
Ашкъидикай вирт жедатIа, агъу заз?

                            * * *
Сейли крар къвез алатда гар хьана, 
Къугъварганри алуддайвал аялвал. 
Вучрай, кьисмет, чIулав телдин цIар хьана, 
ЧкIайла ви накь лацу тир хиялрал? 
Бязибуруз ксай месик иситIа, 
Имтигьанни герек авач, легьзени. 
Къуни-къунши я чпиз кьев-кьелитIар, 
Яб тухуда кака хайи вечрени. 
Кьитдиз къвезва чи уьмуьрдиз Масанар, 
Лугьумир хьи мискьивал я гъуцарин.
Руьгьер сад туш, халкь жедайла инсанар, 
Сад хьиз экв жеч шемерихъни варцарихъ. 
Гъетерилай, экверилай гужлу я 
Рагъни варз - чаз ишигъни экв гайибур. 

Чун даим чи къагьриманриз буржлу я, 
Чпин рикIер чун паталди кайибур. 
Гьар вахтуни хкажзава дарамат, 
Тестикьариз вичин чка несилра. 
Ягъай къванцин виш йисарин имарат 
Вичин чинал тарих хуьзвай девиррин. 
Къагьриманар-имаратар руьгьерин, 

Гьардаз са вар, дидеди куьн хадайла. 
Санал вегьиз уртах дамах хуьрерин, 
Куь тIвар кьада миллетдин тIвар кьадайла.

                          *  *  *
Дурнаяр туш къагьриманар,
Чил дегишдай, гьава дегиш хьайила.
Тубаяр туш, я иманар,
Кьеб я, сур я, хайилани кьейила.
Пешени туш къагьриманвал,
Дамаррин звал, хайи чилин къилих я.
А жинсиниз чидач калвал,
Чаз им тариф, чи мидяйриз синих я.
Терездин са пата уьмуьр,
Муькуь пата дидедин нагъв залан яз,
Мягьтеларна магьлени хуьр,
Шагьдагъдин мурк гъидайди къагьриман я.
СтIал иви кумай кьван гагь
Бубайрин чил ягъийривай хуьдайбур.
Дидедизни кIанидаз пIагь
Гана, ватандин гьарайдиз фидайбур.
АвачтIа вун и гъавурда,
Куьз я амай куьлуь-шуьлуь, суьрнетар?
Къагьриманвал квел къалурда
КIватIзавайда къазанжияр, гьуьрметар?

                          *  *  *
Гьатнава хуьре чавушрин гьарай 
Хтанва лугьуз румайрин кьушун. 
Хабаррик гьарда кутаз вичин пай, 
Масанни ялда румайрин кашам. 
Ракъинин кIвале мад гьили-гьилаб, 
Лацу тIамада ацукьнава Ба. 
Гьихьтинди жеда къенин гьахъ-гьисаб, 
Гьибур я шартIар, гьик! алудда банд?
 Ба-ди биришар кIватIзава Пеле.
 Гьеле киснава амай плияр.
Ба: Хуьруьн хабарри тухузва зегьле,
 ЭкъичдатIа мад, яраб, ивияр? 

Дяве тIегъуьн я, квахьиз хкведай, 
Ялав хъжеда, иличайтIа нафтI. 
Адан вилик пад кьадай сифтедай 
Герек къвезва къе таъсирлу тир гаф. 
Гапурдилайни хци тирди гаф 
Чида Масаназ, зари я, кас я. 

Есирдани ам вацIал тухвай саф 
Жеч, ахкъатич ам дидедин яс яз. 
Де, акван сифте чаз Масанан мез, 
Бажагьат ада квадарда чи эрк. 
Чаз зиян патаз гудач ада сес, 
Лезги дидеди ганаватIа нек.

                            *  *  *
Алпандин чил-верцIи цIикен, 
Темягь авай виридан. 
Мад сеферда хьанач вун хъен, 
Нефс къатидан, игридан. 
Лезги чиле гьамиша вил 
Серсер хьанва къажарар. 
Румди касрив вуганва гъил. 
Яргъал фида мажалар.
Кьушун тунва хуьдай гъаят, 
Гуж сейли тир девир я. 
Фаркь авунва хуьдай гъейрат, 
Им гъуцарин эмир я. 
Эрменийри чIуру ният
Вахтуналди кIевзава. 
Гуржийрини гьа са бубат 
Къуьрерикай севзава. 

Аслу тушир чил я Алпан, 
Пачагь авай тIамада. 
Туш бандуна акIанвай къван, 
Терефдар я, амадаг.
И чилерал хумаяр хьиз 
Мад хкведа дявеяр. 
ЧIемерукдиз ружаяр хьиз, 
Хьелдин бедел гуьллеяр. 
Гьинихъ фида вахтунин чарх 
Чида анжах гъуцариз. 
Алпанвийри икрамзава 
Ислягь никIин къацариз. 
Кьеб эчIягъиз, лугьуз мани, 
Уьмуьр физвай, кар вилик. 
Умудлу яз, лезги чили 
Вилив хуьзвай Шарвили.

                           *  *  *
Масан баде, чи арада 
Кьве агъзур йис мензил ава. 
Ви къамат яргъай аквада, 
Зи гуьгъуьна ви вил ава. 
Вун фейи кьван четин рекьер 
Зи зигъинди эзберзава. 
Кутазва зак туьгьметдин звер, 
Зи кьисметди зал хъверзава. 
Зун вахтунлай, вахтни залай 
Нарази я кьве падни чун.
Гьи пад кьезил, гьи пад залан, 
Туш я рази, я шадни зун. 
ЭчIелри кьур харчи ник хьун... 
БатIул тирди якъин я заз 
Цанин юкьвал хайи вик хьун, 
Кьилиз тефей зи кьин я заз. 

Вун миллетдин хьана пайдах, 
Къе пайдахар саймишзавач.
Кваз кьазамач дувул, даях, 
Руьгь туьтер кьаз асмишзава. 
Кьве агъзур йис мензил атIай, 
Кутугнавач арзаяр заз. 
Гадра лугьуз кар, вил атIай,
Къалурзава жидаяр заз.
Жуван чилел куьчери кам...
За экуь гъам гуьзва, баде.
Дигмиш жезвай, жезвай тамам
Манидин цIар хуьзва, баде.
Жазайрихъай кичIе тахьай
Экуь мурад вине жеда.
Чи намусдал леке тагъай
Масан баде чешне жеда.

                           * * *
Гзаф хьанва «акьуллубур» чилерал, 
Чилин къадир авачирбур зеррени, 
Месикни - фурс, къуьнел алай чинерар, 
Яд чIаларал рахадайбур хуьрени. 



35

Явакьанриз янаранар лугьузва, 
Сефигьризни тIварар ганва «алимар». 
Какахьнава винизвални агьузвал, 
Какахьнава уьленарни илимар. 
Бязибуру кьебни лай-лай бине яз 
Тухвай уьмуьр гьисабзава гъалатIдай. 
Тарихарни кьазва шазан живедай, 

Кьуьд хъфейла фад рикIелай алатдай. 
Хкведа жал чилиз фейи техилар,

Вуч лугьузва жив кужумай чилери? 
Гьибур къведа чи гуьгъуьнлай сихилар 
Чун сурарал тухуда гьи гъилери? 
Эгер хуьре вири ятIа пачагьар, 
Бедбахтвал я, хуьр туш делихана я, 
Веледдилай багьа ятIа валчагъар, 
Ам диде ваъ, бала гадрай хала я. 
Дидедин кьил недай хцин къуччивал 
Гьинал кьван я, вуч лугьузва худади? 
Артух жезва кьакьан руьгьдин харчивал, 
Сифте ягъай вилиз и кар аквада. 
Кьилел къирмаж, кIвачерихъни ругунар, 
Руьгь герек туш югва авай балкIанриз. 
Бягьсинава дишиярни ругулар, 
Гележегдин вахтуниз чеб такIанриз. 
Чи муаллимар хьанва гада-гуьдуьяр, 
Хкянавай мацIахайвал, къулайвал. 
Масан баде, гзаф хьанва дердияр, 
Лугьуз хьанач завай галай-галаивал.

                             * * *
Чи лай-лайдин чешме хьайи, Масан баде, 
ЧIехи руьгьдин чешне хьайи, инсан баде.
Субутна на кьебни диде бине тирди, 
Гафни мани яракьдилай вине тирди. 
Пайгъамбардиз хайи хуьре гьуьрмет авач, 
Масан баде, ваз я сур, я гуьмбет авач. 
Чилни чIал хуьз, тавакуллагь хесет хьана, 
Вакай ислягь са уьмуьрдин муьгьлет хьана 
Камалдалди чIалал гъана мидяярни, 
Хейлин чIавал акъвазарна дявеярни. 
Вун рахайла мягьтел хьана ижлас, баде, 
Итимрикай итим, эркек. чи кас баде. 
Агъзур йисар ви тIвар сейли, масан я чаз, 
Манидик кьил кутадайди мазан я чаз. 

Мазан хьунухь - им гьуьрмет я устад патал,
Вични акьалтIай къимет я устад патал. 
Сифте хкет, сифте лирли, я чан баде, 
Лезги чилин багьа къамат, Масан баде.

                *  *  *
ЭкъечIна зун магьарадай
Бедендаваз фул.
Акуна заз Масан баде -
Чи тарихдин кIул.
Белки, белки, чIангьакьа за
Вахт, чIав квадарна?
Магъарайрин мичI хкяна
За, цав квадарна?
Вахт кардик ква цIийи варз хьиз -
Гимишдин мукал.
Дигмишариз якIун цаз хьиз
Заз гудай суал.
Легьзе къведа азаб гудай,
Чуьнуьхдач за чин.
За суалдиз жаваб гуда,
КьунватIа за кьин,
За ви динжвал чIурна жеди,
ХьанатIа зун терс
Хъуьтуьл яни, Масан баде,
За кек ягъай мес?

Эхир

__________________________

Баянар:
1   Масан - лезги тарихда чаз тайин тир сифте зари дишегьли, сифте дипломат
2  Ба - гъуц, рекьидай вахт атайла Гъуцар-сувуз хкаж хьана, кьве чархун юкьва авай 

магъарадиз гьахьналда.
3  Типтис - сифте лезги алфавит арадал гьайи кас.
4  Румавияр - Рим вилаятдин кьушунар.
5  Пумпи - римрин кашам Помпей.
6  Лукул - Рим вилаятдин кашам.
7  Кьвевар - гьа вахтуна шегьердин тIвар, гилан Дербент.
8  Лемнус, Крит, Кипр - дегь заманайра лезгийрин тайифаяр яшамиш хьайи Кьулан 

гьуьлуьн кьураматар.
9  Нерон - Рим вилаятдин пачагь.
10 Страбон - Рим вилаятдин тарихчи, философ.

 Гьажи  ГЬАШАРОВ

«ЖАГЪУРДА ЗА ЖУВАН МАНИ...»
60 лагьай йисарин сифте кьилера «Коммунист» газетдиз, «Дуствал альма-

нахдиз ва печатдин маса органриз дагъви дишегьлидин кьадар-кьисметдикай. 
Муьгьуьббатдикай, халкьарин арада дуствиликай ва дуьньяда ислягьвиликай 
зериф рангаралди ва кьетIен художественный образралди яратмишнавай ши-
ирар акъатзава. КIелдайбуру шаддиз кьабулай, анжах вичиз хас хатIуналди и 
эсерар теснифайди жегьил шаир Ханбиче Хаметова тир.

Чапдай къадалай артух ктабар акъатай Дагъустандин халкьдин шаир (и 
тIвар адаз I992-йисуз ганай) Ханбиче гила чи вири уьлкведа машгьур я. Адан 
шиирар урус ва гьакI къецепатан халкьарин чIаларизни таржума авунва.

Ханбиче Хаметова Дагъустан АССР-дин Хив райондин Цлахърин хуьре 
I938-йисуз дидедиз хьана. Школада кIелдайла Ханбичедин бубайрин акьуллу 
келимайрал, халкьдин риваятрал, манийрал рикI алай, хайи хуьруьн гуьзел 
тIебиатдин рангарал гьевеслу тир. Гьа мектебда кIелдай чIавуз шиирар туь-
кIуьриз эгечIай Ханбичеди, филологвилин пеше хкягъун кьетIнай. Юкьван 
школа куьтягьай йисуз жегьил руш Дагъустандин пединститудин филологи-
ческий факультетдиз гьахьнай.

Институтдилай гуьгъуьниз Ханбиче Хаметовади школада урус чIаланни 
литературадин муаллимвиле, Дагъустандин муаллимрин чирвилер хкаждай 
институтда методиствиле, Дагъустандин школайрин институтда илимдин 
къуллугъчивиле кIвалахзава. Хейлин йисара Ханбиче Хаметовади аялриз 
чирвилер гудай, абур тербияламишдай сенятрихъ галаз алакъалу яз кIва-
лахнайтIани, ада яратмишунрин – кар шиирар туькIуьрун гьич са юкьузни 
гъиляй вегьеначир. И кардихъ мадни са себеб авай. Ханбичедин уьмуьрдин 
юлдаш, Москвада Литературадин институт акьалтIарна хтанвай бажарагьлу 
шаир Алирза Саидова, гьелбетда, жегьил шаирдин гуьгьуьл ханачир, акси 
яз адаз поэзиядин дерин сирерай кьил акъудиз куьмекнай. Са кьадар йисара 
яратмишунрин рекье цIийи камар къачузвай Ханбиче Алирза Саидован по-
эзиядин таъсирдикни акатнай, амма и кар яргъал феначир.

70-йисарин эхирда Х. Хаметова Дагъустандин писателрин Союздиз кIвала-
хал кьабулзава. Ана шаирди писателрин Союздин правлениедин секретарвал 
ва лезги писателрин секциядин председателвал ийизва. Алай вахтунда X. 
Хаметова «Кард» журналдин редактор я.

Критика  ва  библиография

Яратмишунрин кIвалах Ханбичеди I3-I4 йисан яшда аваз башламишнай, 
амма чапдиз адан чIалар анжах 60-йисара акъатзава. Жегьил шаирди вичин 
сифте эсеррикай сада икI лагьанай:

Жагъурда за жуван мани, 
ЦIуз вегьена кайитIани,
Гьат тийидай са инжи хьиз,
Гьуьлуьн кIане хьайитIани.

Ханбиче Хаметова ягъалмиш хьанач. Ада поэзияда вичин рехъ, вичин рикI 
алай темаяр, жанрияр, вичин къайдаяр ва, эхирни, вичин «мани» жагъурна. 
Урусдалди Москвада, дидед чIалал Махачкъалада акъатай адан цIудралди 
ктабри и лагьай гафар тестикьардай мумкинвал гузва.

Ханбичеди аял вахтара кечирмишай Цлахърин хуьр къадим заманайрилай 
инихъ гамар храдай зурба устадралди машгьур чка тир. Ана гьвечIибур ва 
чIехибур гуьзел рангарин сирер чидай, ранглу гъаларин нехишралди чпин 
хиялар, фикирар ачухариз алакьдай устадар тир. Ханбичедикай неинки са 
нехишралди халичаяр храдай, гъаларин ва тIебиатдин рангарин сирер чидай 
ва гьакI инсандин хиялрикай, фикиррикай гафарин куьмекдалди нехишар 
туькIуьрдай зурба устадни хьана.

Чапдиз акъатай вичин сифте ктабдизни Ханбичеди «Хиялрикай нехишар» 
(I967) тIвар гун, акунрай, дуьшуьшдин кар хьанач. КIватIалда ганвай эсеррай 
аквазвайвал, Ханбиче руьгьдиз жумартвал, къилихдиз михьивал хас, шаир-
вилин кьетIен хатI авай чIалан устад хьиз эдебиятдин майдандиз экъечIзава. 
Чешне яз михьи рикI ва намус авай инсандиз бахшнавай Ханбичедин «Цуь-
квер» шиирдай бязи цIарар гъин:

Гьар юкъуз заз
Цуькверин кIунчI багъиша,
Абурукай зун
Гъич садрани икрагь жеч.
Цуьквер рикIин
Гатфар тушни гьамиша, –
Цукверикай
Зи мани гьич куьтягь жеч...

«Инсанар-цуьквер», «цуьквер-инсанар» – и гекъигун, и образ чун дериндай 
хиялдик кутазвай, чав фикириз тазвай тешпигь я. И эсер Ханбичедин яратми-
шунрин кьилин, яни программа малумарзавай шиир я лагьайтIа, гъалатI жедач.

Уьмуьрдин жуьреба-жуьре месэлайриз (яшайиш, зегьмет, марифат, ис-
лягьвал, муьгьуьббат) талукь и ктабдин гьи эсер къачуртIани, Ханбичеди 
анжах вичиз хас художественный алатрикай, жуьреба-жуьре приемрикай 
устадвилелди менфят къачузвайди аквазва. Лезги поэзиядиз вичихъ бажарагъ 
ва гележег авай шаир атайди «Хиялрикай нехишар» ктабдай ашкара жезва. 
КIелдайбуру ва критикади жегьил шаирдин сад лагьай ктаб хушдиз кьабул-
най ва Ханбичедин гележегдик умуд кутунай. Абур ягъалмиш хьаначир. И 
гафарин шагьидвал Ханбиче Хаметовадин «Такабур лепе» (I97I), «Дустарин 
гъилер» (I975), «Лепедин цIелхемар» (I973), «СтIал ва къван» (I980), «Туракь 
гъетерин марф» (I982), «Иренадиз кхьей чарар» (I983), «Ихтибар» (I985), 

«Багьа рекьер» (I987), «Лацу мани» (I988), «Вацран эквер» (I994) ва маса 
ктабри ийизва.

Шиирдилай шиирдалди, ктабдилай ктабдалди инсанрал рикI алай, уьмуьр-
дал ашукь Ханбиче Хаметовадин яратмишунрин ери мадни дерин, шаирви-
лин устадвал мадни хкаж жезва. Адаз инсандин уьмуьр гьа куьруь-куьруь 
легьзейрикай ибарат тирди хъсандиз малум я, гьавиляй гьар са касди, эгер ам 
халисан инсан ятIа, дуьньяда вичел баркаллувал гъидай гел тун, уьмуьрдал 
къимет эцигун лазим я. Им Ханбичедин вири яратмишунрин кьилин фикир я.

Дуьньядикай ва адан гележегдикай фикирзавай михьи рикI авай гьар са 
касдик къалабулух кутазвай месэлайри Ханбиче Хаметовани секинсуз ийизва. 
Адан яратмишунар уьмуьрдин жуьреба-жуьре месэлайриз бахшнава. Хал-
кьарин арада дуствални дуьньяда ислягьвал, Ватандин абадвални инсандин 
намуслувал, тIебиатдин гуьзелвални муьгьуьббатдиз вафалувал, хайи хал-
кьдин гележегни дишегьлидин кьадар-кьисмет – ибур, шаксуз, Ханбичедин 
эсеррин кьилин темаяр я.

Михьи муьгьуьббатдин ва дагъви дишегьлидин кьадар-кьисметдин мес-
элайриз шаирди иллаки кьетIен фикир гузва. Ханбичедин гьар са ктабда 
ашкъидиз ва дидевилиз бахшнавай шиирри еке чка кьазва. Ашкъидикай чи 
шаирри Ханбичедал къведалдини тIимил чIалар яратмишначир. Инал Кьуь-
чхуьр Саидан, Лезги Агьмедан, Етим Эминан, Ахцегь Гьажидин, Хуьруьг 
Тагьиран ва масабурун эсерар рикIел хкун бес я. Абурун яратмишунар ди-
шегьлидин гуьрчегвал, ада итимдин рикIик кутазвай гьисс, гъалаба къалу-
руналди тафаватлу тир.

Ханбичеди лагьайтIа, вичелай вилик хьайи шаиррилай тафаватлу яз дише-
гьлидин рикIин сирер, рикIин гьиссер, муьгьуьббатдин «ширин тIал», сирерин 
ва гьиссерин михьивал, деринвал ва гуьзелвал къалурзава. Романтикадин 
рангаралди яратмишнавай адан эсерри кIелзавай касдин рикIик гъалаба, 
секинсузвал, шадвал кутазва:

Ялавди хьиз
Кьуд патахъай кьунва вун
Зи кIанивили,
Амма вучиз
Сефилдаказ туна зун
Ви къайивили?
Рагъ галукьай
Бубу хьиз, вун шадарда
Зи кIанивили,
Вучиз бес зун
Кьве гъиливни гадарда
Ви къайивили?

Ханбиче Хаметовадин лирический геройди муьгьуьббатдикай «аллагь» ий-
изватIани, адав лукI хьиз эгечIзавач, вичин ва кIанидан къиметдив такабурлу, 
барабар инсан хьиз эгечIзава. Имни, чи поэзияда тестикь хьанвай адетрив, 
къайдайрив гекъигайла, цIийивал я.

Гьа са вахтунда Ханбичедиз халисан реализмдин тIалабунарни табий я:

Алуда гъил зи къуьнелай,
Вун заз герек туш,
Алат, алат зи рикIелай,
Зи вилин экв туш.

Бязи ашкъидин чIалар Ханбичеди романтикадинни реализмдин, эпика-
динни лирикадин къайдаяр кьведни какадарна туькIуьрнава. Месела, «Лагь 
вучиз?» эсер къалурин:

Зи къаншардиз акъатайла,
Гада, вун зал гьейран хьана,
Лагь вучиз?
Гъил зи гъилив агатайла,
Къекъифна вун «пиян хьана»,
Лагь вучиз?
Вун вилериз килигайла,
Зи хуруз нур мугьман хьана,
Лагь вучиз?
На хъуькъвел хъвехъ эцигайла,
Катиз закай жейран хьана,
Лагь вучиз?

Шаирдин яратмишунрин и кьетIенвал гьеле 70-йисара Москвада акъатай 
ктабдиз кхьей сифте гафуна Фазу Алиевадини къейднай: «X. Хаметовадин 
поэзиядин кьилин кьетIенвал ада эпикадин ва лирикадин бинеяр къакъудиз 
тежервал сад хьун я. И кьетIенвал шаирди неинки эпический эсерарни, месела, 
балладаярни лирикадин шиирар кхьинай аквазва. Эпос ва лирика гзаф вахта-
ра адан гьа са шиирда жезва, вакъиаяр къалурунихъ галаз сад хьиз авторди 
абурун патахъай вичин рикIин руьгьдин секинвални дериндай чIурзава. Ада 
поэзиядин такьатралди тIебиатни инсан мукьва ийизва, абурун алакъайрин 
везинлувал, чIуриз тежервал тестикьарзава».

Халисан ашкъи – инсандин лувар я. КIанивилин лувари инсандив цавун 
бушлухарни гьуьлуьн деринар табиариз тада. Ханбичеди бахтлу ашкъиди-
кай, михьи муьгьуьббатдикай яратмишнавай чIалари кьетIен ва шад гьиссер 
арадал гъизва, инсандин рикI михьи ийизва ва вични шадарзава. «Зи азизди» 
шиирдай са чешне гъин:

Зи азизди, адет чIурна сифте яз,
КIвал туна чун экъечIда къе куьчедиз...
Вуч дамахиз рапI-рапIзава гъетери,
Рушари хьиз чиин юкьва свас ава,
Варзни свас хьиз акъвазнава медени,
Элкъвей чина муьгьуьббатдин наз авай.

Ханбичедин муьгьуьббатдин чIалариз образрин кьетIенвал, рангарин гуь-
зелвал, чIалан гуьрчегвал, символикадин, яни ишарайрин, къешенгвал хас я. 
Абурун фикирни – гьар са инсан халисан ва михьи муьгьуьббатдиз вафалу 
хьун, ам вилин нине хьиз хуьн я.

Ханбиче Хаметовадин ашкъидин чIаларихъ галаз дагьви дишегьлидин 
кьадар-кьисметдиз, дидейриз ва дидевилиз бахшнавай эсерарни алакъалу я. 
Абур «Такабур лепе» ктабдин «Кьеб» циклда, «Лепедин цIелхемар» ва маса 
кIватIалра гьатнава. Шаирди дагьви дишегьлидин викIегьвал ва кьегьалвал 
(«Анхил» баллада, «Пуд къизилгуьл» риваят) къалурнава, «Ви диде, Азиз 
диде, багьа диде», «Бадеяр», «Дидедин сандух», «Дидедин веси» ва маса 
чIалара Ханбиче шад сусакай, бахтлу дидедикай, дуьньядин уькIуь-цуру 
тамамдиз дадмишай бадедикай раханва.

Шаирди дидедин патай баладиз авай чIехи муьгьуьббат иллаки таъсирлу-
даказ къалурнава. Кьве чешне гъин:

ГъвечIи гъед хьиз нур алаз
Вун дуьньядал атана,
Хци ванцел зур алаз
Вуна чи рак гатана.

                           * * *
Хъуьрезва заз зи гъвечIи хва къужахдай,
Ракъинин нур хъуьредайвал цуьквериз.
За ватандал, за кьисметдал дамахда,
Зал пехилбур, ша, экечI зи экверик.

Ханбичедин яратмишунрин лирический геройдин хиялрин, фикиррин вини 
дережа, инсанпересвал агъадихъ галай цIарарай хъсандиз аквазва:

И дуьньяда виридалай
ЧIехи пеше инсанвал я,
Гьа пеше чир тахьайтIа, ваз
Дуьнья дертни пашманвал я.

Къейдун лазим я хьи, «Кьеб» циклда гьатнавай эсеррин манани дидеди 
кьепIинихъ ацукьна баладиз лугьузвай манийрал сергьятламиш жезвач, ана 
шаирди вич инсаниятдин кьеб тир дуьньядикай ийизвай фикирар, хиялар ачу-
харнава. Аял патал гьикI кьеб хуьзватIа, инсаниятдин гележег патал чна чилин 
шар хвена кIанда – им чпикай рахазвай шииррин циклдин кьилин мана я.

Ханбичеди дидедиз бахшнавай эсерра ганвай дидени анжах са хзандин 
абадвилихъ, кIвалин берекатдихъ ялзавайди туш, ам дуьньяда ислягьвални 
дуствал хьун патал алахъзавай диде я.

Дуьньяда ислягьвал, иисанрин арада дуствал – ибурни Ханбичеди датIана 
фикир гузвай месэлаяр я. Вич диде тир, Ватандин ЧIехи дяведин йисарал аял 
вахтар туьш хьайи Ханбичедиз дяве ва ислягьвал вуч ятIа хъсандиз чида. Иниз 
килигна шаирди вичин несилдин мецелай са гзаф кьадар эсерра дявекарвал 
негьзава, гьукум гьилевайбуруз дуьньяда ислягьвал хуьниз, халкьарин арада 
дуствал мягькемаруниз эверзава:

Ислягьвал я чи сес,
Чи ажугъдин кьенерар
Вегьин чна вирида

                               Дявекаррин кьилерал...
Ханбичедин эсерра дидедин образ баладихь галаз хьиз, гьакI Ватандихъ 

галазни алакъада аваз ганва. Шаирди чи литературада тестикь хьанвай (рикIел 
хкин Ватандин ЧIехи Дяведин йисара Хуьруьг Тагьира, Нуредин Шерифова, 
Абдул МутIалибова, СтIал Мусаиба ва масабуру яратмишай ватанпересвилин 
эсерар) диде-Ватандин тема чи аямдин тIалабунрив кьадайвал ва вичиз хас 
къайдада ганва. Ханбичеди тестикьарзавайвал, дуьньяда хкягъ тийидай кьве 
затI я авайди:

Дидени Ватан. Абур гьар са касдин «бахтни я, девлетни я, кьисметни»:

Мецел къведай сифте тир гаф – 
Дидени Ватан.
Ви уьмуьрдин сад лагьай гьарф – 
Дидени Ватан...

Ви эвел-эхир, ви чин – 
Дидени Ватан.
Кьейилани вун хуьдай чил – 
Дидени Ватан.

Инсанрин арада авай гьуьрметди, рикIерай рикIериз авай рекьери, дугъ-
риданни, дуьньяда ислягьвал хуьзва. И месэла алай аямдин литературадин 
важиблу месэлайрикай сад я. Иниз килигна Ханбичени и месэладикай къерех 
туш, акси яз и темадиз шаирди еке фикир гузва. Адан «Зи Ватан» шиир и 
месэладиз бахшнавай вири эсеррин эпиграф хьизни кьабулиз жеда:

Халкьарин дуствал 
Къачуз тежер къеле я,
Хуьзва ада
Яракь хьана сергьятар.
Къе чи дуствал 
Пакад йикъан бине я,
Гележегди
Тагъурай чаз лянетар!

Ханбиче Хаметовади чIехи жанрайрин эсерарни яратмишнава. Инал 
зегьметдин темадиз бахшнавай «Лацу шегьер», дагъви дишегьлидин кьа-
дар-кьисметдикай кхьенвай «СтIал ва къван», «Афизат», дуствилиз ва ис-
лягьвилиз талукь «Иренадиз кхьей чарар», «Дуствилин шегьер», Ватандин 
ЧIехи дяведин месэладикай «Баргучай», марифатдин темадай «Шегьре» 
поэмаяр, къагьриманвиликай «Къванцин гадаяр» драма ва масабурун тIварар 
кьаз жеда.

«СтIал ва къван» поэмада кьегьалвиликай ва хаинвиликай, кIанивиликай 
ва такIанвиликай, мердвиликай ва намердвиликай раханва. Поэмадин кьилин 
герояр дишегьлияр я. Дагъви дишегьлийрин пуд несилдин (Перистан, Саяд, 
Зубейда) кьадар-кьисмет кьалуруналди, Ханбичеди гьикI абур чпин чан-
дилайни гьил къачуна, намус, гьейрат, муьгьуьббат, такабурвал хуьз гьазур 
тиртIа, къалурнава.

Пуд геройдикай гьар сада вичин бахт патал уьмуьрдин четин шартIара 
женг тухузва, дуьнья гуьзелариз алахъзава. Гьар са гьакъикъатдин образдиз 
вичиз кутугай лишан тир тIебиатдин образ тай жезва (дишегьли-яд, векь, 
муьгьуьббат; зулумкар-цIай, къван).

Абуру сада муькуьдав зил кьаз лугьузвай монологри чаз гьардан мурад-мет-
лебдин, кьадар-кьисметдин гъавурда дуьз акьадай мумкинвал гузва, лишанлу 
образри кьилин образар мадни дерин ва маналамишзава. Романтикадинни 
реализмдин рангар, къайдаяр какадарна драмадин жуьреда кхьенвай поэмада 
шаирди мердвал тестикьарзава, намердвал инкарзава.

«Иренадиз кхьей чарар» поэма халкьарин арада дуствилизни дуьньяда 
ислягьвилиз бахшнава. Болгариядай тир руш Иренади дагъви гада Агьмедаз 
чар кхьизва. Иренадиз Дагъустан чир хьана кIанзава. Агьмеда Иренадиз да-
гьви уьлкведин тIебиатдин гуьзелвиликай ва ана яшамиш жезвай халкьарин 
жумартвиликай ирид кагъазда жуьреба-жуьре рикIел аламукьдай шикилралди 
малуматар гузва. Кагъазрин кьилин фикир Ватандал дамахун ва ам кIан хьун, 
дуьньяда ислягьвал ва халкьарин арада дуствал тестикьарун я. Шаирди и 
поэмада чилин шардин вири инсанриз дуьньяда ислягьвал хуьниз эверзава, 
вучиз лагьайтIа чи планета гъвечIи я ва ам кьадарсуз назик хьанва, адаз ин-
саниятдин патай куьмек чарасуз я. «Иренадиз кхьей чарар» тIвар алай поэма 

аваз акъатай ктабдиз I984-йисуз Республикадин СтIал Сулейманан тIварунихъ 
галай премия ганай. Ханбиче Хаметовадикай гьа премиядин лауреат хьанай.

I970-йисан гатфариз Дагъустанда хьайи залзалади, малум тирвал, чи 
шегьерриз, хуьрериз еке зиянар ганай. ТIебиатдин буьркьуь кьуватдин хура 
гьатай дагъвияр чашмиш хьаначир, чи уьлкведин вири пипIерай Дагъустан-
диз куьмекар атана агакьнай: Москва, Ленинград, Тула, Ташкент ва мсб. 
Стха халкьарин векилри цIийи кIвалер, мугьманханаяр, гьатта кьилдин по-
селокарни кваз эцигнай. Махачкъаладин кьилихъ галай Тарки-Тау дагъдин 
ценерив дагьвийрин куьмекдиз атай ташкентвийри «Узбекистан» тIвар алай 
цIийи поселок эцигнай.

И вакъиадиз Ханбиче Хаметовади «Дуствилин шегьер» тIвар алай поэма 
бахшнава. Ана ихьтин гафар гьалтзава: 

Килиг садра,
Виш миллетрин рухваяр
Зи шегьердиз
Ахмиш жезва сел хьана.
Тула, Москва,
Баку, Ташкент – архаяр
Чаз куьмек яз
Агакьнава тел хьана.

Чи халкьарин стхавал ва дуствал Ханбичеди Узбекистандай атанвай эци-
гунардайбурун кIвалахдин чешнедалди къалурнава. Пакамлай рагъдандал 
гьевеслудаказ кIвалахзавай узбек фялейри цIийи кIвалин диб эцигуникай 
Ханбичеди икI кхьизва:

Къванерикай
Хкягъ ийиз агъурбур
КIвалин хандакI
Мягькемзава узбекди,
Агакьнавай эрчIи
Гъил хьиз куьмекдиз.

Шаир эцигзавай кIвалерин цларал атIузвай узбекрин нехишрикайни ра-
хазва:

ЦIийи кIвалин
Пенжерийри цал кьунва,
Узбек жуьре
Нехишрини кIвал кьунва.
А нехишрин
КьетIенвилер башкъа я,
Узбекдизни
Гьар са нехиш багьа я.

Ханбичеди мугьманри эцигай гуьзел поселокдин шикилни гузва:

Им шегьер туш,
Эцигунрин са там я.
Йисни фенач –
«Узбек-шегьер» тамам я.



44

Зегьметчи коллективдиз хьиз, Ханбичеди узбекви жегьил устIар Эрзиманан 
ва дагъви руш Секинатан образризни кьетIен фикир гузва. Эрзиман шаирди 
гьерекатда къалурнава. Ада гьевеслудаказ ва жавабдарвал хиве аваз кIвалах-
зава, поселокдин агьалийриз вич гьич са рехне квай кIвал амай кьван санизни 
хъфидач лагьана гафни гузва. КIвачел кьезил Эрзимана «Узбек-шегьердин» 
кIвалерик кумай кимивилер арадай акъудиз куьмекзава. Са сеферда «устIар 
гада авай рак Секината гатана» ва чпин кIвалин кранрин чIурувиликай Эрзи-
маназ хабар гана. Жегьил устIарди абур туькIуьр хьувуна, кранриз яд хтана:

Къаст кIеви тир гададин,
Гъиле гьачар къугъвазва.
Зирек, къумрал жавандал
Рушан вилер алазва.

Шаирди узбек гададал ашукь хьайи Секинатан рикIе авай перишан ва шад 
гьиссер тIебиатдин шикилрин куьмекдалди ачухарзава:

Лацу булутар –
Фикиррин кIетIер,
МуьтIуьгъвал течиз
Цавава шумуд.

Гьатта вацраллай
Нехишрайни кваз
Аквазва рушаз
Са касдин шикил...

Секинатан кьвед лагьай тIалабунни – цIийи кIвалерии пенжерар регьятдиз 
ахъа жедайвал туькIуьр хъувун Эрзимана кьилиз акъудзава:

Зерре энгел тавуна,
Далуда гар аваз
УстIар гада атана
Тесекдал зар алай.

И сефердани рушавай вичин рикIикай гададиз хабар гуз жезвач. 
Ханбичеди Секинатан рикIин сирерин деринар устадвилелди къалурзава:

Мад сугъул я Секинат,
Къекъвезва кIвале.
Теспача я акунар,
Чуькьвезва гъилер.
Бахт ятIа им, бахтсузвал,
Лугьуз тежер гьисс...
«Энгел мийир, Секинат,
Кисдай вахт амач.
Хъфизва ви узбек яр,
Тади ая, вач».

Ханбичеди рушан руьгьдин михьивал, намуслувал хъсандиз ачухарнава:

ЭкъечIзава руш кIваляй –
Тайин туш къарар,
Заланбур я рикIеллай
Ашкъидин парар.
РикI шаклу я, кам яваш,
Аквазвач са кас.

Секинатан образдай чаз такабурлу, руьгьдиз михьивал ва кьакьанвал хас 
тир, гьиссериз деринвал ва назиквал кутугнавай лезги рушан къилих аквазва.

Эрзиманни Секинатал ашукь хьанвай, амма вичин муьгьуьббатдикай 
адавайни малумариз жезвачир. Эхирни узбек гадади вичин рикIикай рушаз 
хабар гузва... Узбекри эцигнавай поселокда мехъерин межлис къурмишзава. 
Ина лезги кьуьлерни, узбек ашарни, къумукь авазарни, яхул маниярни – еке 
шадвал я авайди. Ханбичеди и шадвилерин межлисни сересдиз къалурзава:

«Къумукь рушав чIагъан гвай, Гвачни хупI дамах, На лугьуди и руш я 
Узбек чамран вах. Тахт ийизва рушари, Свас туна юкьва. Жезва узбек дидени 
Рушариз мукьва».

Шаирди дагъви руш Секинатанни узбек гада Эрзиманан михьи муьгьуьб-
бат къалуруналди, советрин инсанрин дуствал ачухарнава. Инсанар сад садав 
еке гьуьрметдив эгечIзавай ватандал шаирди дамахзава.

Чи эдебиятдин классикар тир Кьуьчхуьр Саид, Етим Эмин, Ст!ал Сулейман, 
Алирза Саидов хьиз Ханбиче Хаметовани уьмуьрдин яцIа авай шаиррикай 
сад я. Ада хайи халкьдик къалабулух кутазвай гьар са месэладиз датIана фи-
кир гузва. Чешне яз эхиримжи ктабрикай сад тир «Вацран эквер» кIватIалда 
гьатнавай «Хер алай пав», «Чин ва астIар» сонетрин тажар, сонетар, рубаияр 
ва са кьадар маса чIалар къалуриз жеда. Къе шаирдин назик рикI куь секин-
сузарзава?

Эвелни-эвел Советрин гьукумат чкIайдалай гуьгъуьниз чи халкь кьве 
патал пай авуни, Азербайжандинни Дагъустандин арада Самур вацI тирвал 
мягькем сергьятар эцигуни:

Вучин, гьикIин, халкьдин зигьин кур хьайила,
Мурадар зай, чилин шикил чIур хьайила,
Гъилерани Шарвилидин тур хьайила?
Фикирлу яз куьз серсер я, жегьилар, куьн?

Сагъ беден кьве чкадал паюн, рикIин юкьни-юкьвалай чукIул чIугун 
шаирдиз еке дерт я. Гьавиляй жемятдихъ элкъвена Ханбичеди икI лугьузва:

Лезги чилин шагьни шагьмар, дамар кьуразва,
Акваз-акваз Самурдавай тамар кьуразва.
Эркек-диши, къарагъ вири, къакъажна гъилер,
Рехъ дегишай Самур вацIун кIамар кьуразва!..

Гьа са вахтунда къенин юкъуз чи гуьзел Ватандал атанвай татугай гьалдини 
шаирдин назик рикI дериндай тIарзава:

Къе зи Ватан, ви сир кимел акъудай
Ли хьиз ава, са шаламар тежезвай.
Гьинва хваяр, вал алай гъам алуддай,
Дидейрин дерт кьезилардай ишезвай?

Амма шаир мичIи йифехъ югъ галайдахъ кIевелай инанмиш я.
Ашкара кар я хьи, заманаяр, пачагьар, беглер къвез хъфида, халисан шаирар 

гьамишалугъ амукьда, вучиз лагьайтIа, абуру халкьдиз вилик фидай дуьзгуьн 
рехъ къалурда. И фикир квай чIалар чи виликан эдебиятдани гьалтзава. РикIел 
хкин Лезги Агьмедан («Ханвал ахьтин рекьин тийир кьуллугъ туш»...), СтIал 
Сулейманан («Шаир, эгер ам мейит туштIа, кисдач»...) ва масабурун гафар. 
Ханбичедини тарихдин цIийи шартIара и гьахълу фикир рикIел хкуналди чна 
мукъаятвал хуьниз эверзава:

Заманаяр къвез хъфида,
Гагь тариф, гагь кьехуьн галаз.
Агъзур хада, виш рекьида,
Гагь мехъер, гагь тIегъуьн галаз.
Амма шаир и чилерал
Пайгъамбар хьиз даим къведа.

Ханбичеди хайи халкьдин руьгьдин ивиррикай, РагъэкъечIдай патан ва 
Европадин халкьарин литературайрин тежрибадикай тамамдиз, халисан 
устадди хьиз, менфят къачузва. Нетижада шаирдивай таъсирлу маниярни 
этюдар, рубаиярни гьезелар, риваятарни сонетар, триолетарни сонетрин та-
жар, поэмаярни балладаяр ва маса жанрайрин эсерар арадал гъиз алакьзава.

Инал Ханбичедин яратмишунрин рекьикай рахадайла, адан мад са агал-
кьун кьейд тавуна жедач. Шаирди дерин философский хиялралди тафаватлу 
«Чин ва астIар», «Накъвар», «Бубадин рекьер», «Хер алай цав», «Тарихдин 
эквер», «Руьгьдин къеле» сонетрин тажар яратмишна. Абура Ханбичеди чи 
халкьдин кьегьал ва къагьриман рухвайрикай (Кьуьчхуьр Саид, Етим Эмин, 
Къазимегьамед Агъасиев, СтIал Сулейман...), лезгийрин тарихдикай, къенин 
йикъакай ва гележегдикай таъсирлу художественный образралди гъахълу ва 
къиметлу веревирдер, фикирар, хиялар ийизва. Шаирди кIелдайбурув дерин-
дай фикириз тазва, абурун вилик важиблу суалар эцигзава: вун и дуьньядиз 
вучиз атанва? Вуна и дуьньяда вуч гел тазва?

И важиблу месэла Ханбичеди «Руьгьдин кьеле» сонетрин тажуна Етим 
Эминан чешнедалди ачухарнава. Ада рикIин сидкьидай вичихъ виждан, 
эркекдин жигер авай чи «руьгьдин къеле», «марифатдин пайдах», акьулдин 
«куьтягь тежер чешме» тир чIехи шаирдал дамахзава:

Сейли тирла тарашчивал, угъривал,
Рей тагана къурхуйризни, азарриз,
Инсанвилихъ эверна, рикI ифирна.

Ханбичеди халкьдиз ракъини хьиз ишигъ гайи Етим Эминан багьалу тIвар 
гьич са чIавузни квахь тийидайди къейдзава:

Гъамни гьижран негьна, умуд хвейи кас,
Чи рикIера жеда уьмуьр амай кьван...
Эмин патал зи гьуьжетар куьлуь я,
Цилинг хьанай,

Ялцугъ хьанай вуч ава.
Лезги халкьдихъ Етим Эмин вич ава,
Адан тIварцIиз девирарни куьруь я.

I988-йисуз Сулейман-Стальский райондин «Аламишинский» совхозди 
Етим Эминан тIварунихъ галай цIийиз тешкилай премия Ханбиче Хамето-
вадиз гунин къарар кьабулнай. Етим Эминаз бахшнавай «Руьгьдин къеле» 
сонетрин тажунин автор тир Ханбичедикай чIехи шаирдин тIварунихъ галай 
премиядин сад лагьай лауреатни хьанай. Кьве йисалай «Литературная Россия» 
газетдиз акъатай «Тарихдин эквер» тIвар алай сонетрин тажунай, ам гьа йисан 
лап хьсан эсер яз гьисабна, и газетдин премияни ганай.

Ханбичедин сонетрин тажарихъ галаз таниш хьайи Расул Гьамзатова абу-
рукай икI лагьанай: «Шаирринни пачагьрин, акьулдинни властдин темаяр, 
муьгьуьббатдин тема хьиз, поэзияда цIийибур туш. Ханбичедихъ шаирвилин 
кьетIен бажарагъ авайвиляй и адет хьанвай темайрин эсерра адавай цIийи 
мана арадал гъиз хьанва. Ханбичеди кIелдайбур вичин эсеррин кIалубрал 
гьейранариз алахъзавач, ада манадиз еке фикир гузва. Иниз килигна адан 
сонетрин таж кIелдайла, зи фикирдай абурун кIалубар акъатна, жува кьил 
ва эхир авай поэма кIелзавай хьиз хьана.

Им, дугъриданни, Дагъустандин поэзияда кьетIен вакъиа ва агалкьун я.
Ханбичеди лезги халкьдин поэзиядикай менфят кьачуна, адаз цIийи ранг 

ва кьетIен мана гана, халкьдихъ элкъуьр хъувуни зун гьакIни шадарзава».
Ханбичедихъ, шаирдихъ хьиз, инсандин психология, къилих, рикIин дери-

нар анжах вичиз хас къайдада ачухардай алакьунар ава. Адан эсерар поэзиядин 
антологийра, школайрин, педучилищейрин ва вузрин программайра ганва.

Ханбиче Хаметовади лезги литература вичин яратмишунрал хьиз таржу-
майрални девлетлу ийизва. Адан алахъунар себеб яз лезги чIалал А. Пуш-
кинан, Е. Евтушенкодин, Месхетихануман, О. Батыраян, Къ. Къулиеван, Р. 
Гьамзатован, М. Митарован ва маса шаиррин эсерри ванзава.

Ханбиче Хаметова яратмишунрин чагъиндава. Ада вичин цIийи эсерралди 
хайи халкьдин руьгьдин хазина мадни девлетлу ийидайдак чна умуд кутазва. 

                           ЖАМИДИН

ЛЕЗГИ ЭДЕБИЯТДИН ЦАВАЛ АЛАЙ ЗУЬГЬРЕ ГЪЕД

Ханбиче Хаметова! И тIвар шаирдин сад лагьай ктаб – «Хиялрин нехи-
шар» – акъатайдалай инихъ лезги эдебиятдин цавал Зуьгьре гъед хьиз пайда 
хьана. Садра ада вил акьур, садра ам алай цав акур гьар са касди вичин фики-
рар-хиялар Ватан, халкь мадни кIан хьунин дерин гьиссерив ацIурда. А гъед 
къвердавай рап-рап гузвайди, къвердавай нурлуди хьуни кIелдайбурун рикIе-
риз мукьва ийидай жигъирар экуь авуна. Гележегда а жигъиррикай гегьенш 
рекьер хьана. И шегьре рекьерал шаир дишегьли фадлай экъечIнава. Ада 
уьтквемвилелди, инанмишвилелди инсанрин дерди-баладиз, шадвилеризни 
пашманвилериз шериквал ийизва. Эхиримжи йисара шаирди яратмишнавай 
эсерри, абурун образри, тешпигьри, гекъигунри, дуьньядиз шаирдин вилерай 
килигун цIийи жуьрединди тирди тестикьарзава. Сад садахъ галаз гьам дидед 
чIалал, гьам урус чIалал акъатай шииррин кIватIалри – «Лепедин цIелхемар», 
«Дустарин гъилер», «Кьеб», «Лацу мани», «Ихтибар», «Вацран эквер» ва 
масабуру – и кардин гьакъиндай шагьидвал ийизва. Уьмуьрди гузвай тарсари 
адан эсеррин къиметлувал, таъсирлувал артухарзава.

Ханбичеди, шаирди хьиз, вичин халкьдин вилик кваз камар къачузва. 
Халкьдин къула авай ялавди адан рикIиз чимивал гузва, халкьдиз мекьи 
тирла, адаз вичизни мекьи жезва, халкьдин кIвал мекьи жезвайла, адак сифте 
гьерекат, зурзун акатзава. Ихьтин дишегьлидин гьиссер завай барометрдив 
гекъигиз жеда...

Ханбичедин гьар са цIийи ктаб акъатун лезги эдебиятда еке вакъиа яз 
къейдзавайдахъ галаз чун фадлай вердиш хьанва. «Лацу мани» тIвар алай 
шииррин ктаб мад сеферда кIел хъувурла, – зи рикIел адан I97I-йисуз акъатай 
«Такабурлу лепе» ктаб ачух жезвай шиирдин цIарар хтана:

Жагъурда за жуван мани,
ЦIуз вегьена кайитIани,
Гьат тийидай са инжи хьиз,
Гьуьлуьн кIане хьайитIани.

Дугъриданни, анлай инихъ хейлин йисар алатнава, и йисара ам, шаирдин 
рикI аваз, а рикIени Ватан, халкь патал вафалувал, хва-стха ва кIани инсан 
патал муьгьуьббат аваз, вичин манидихъ къекъвез хьана. И йисара шаир 
дишегьлидиз уьмуьрди вичин вири рангар къалурна. Адаз хайи чилин не-
хиш алай гамарикай, чи дагъларин яйлахра авай цуькверикай, куьрпейрин 

кьепIерал алай тангарикай, Магьу дередиз атанвай экверикай ва, эхирни, 
вичин дидедин вилерин эквер зайифай накъварикай манияр хьана. Гьелбетда, 
ибуру вирида шаирдин назик рикIиз таъсир тавуна тунач. Къейдун лазим я 
хьи, вичин мани жагъурзавай и йисара шаирдин устадвилин дережани хкаж 
хьана. Ханбичедин мани я цIаяри кудайди, я вацIари тухудайди туш. Ам лезги 
халкьдин гележегдин несилралди фидайдал са шакни алач.

Шаирдин «КьепIинал зи гъил ала» шиир къенин ва пакагьан йикъан вири 
дидейрин гимн я лагьайтIа, заз чиз, чун са кIусни ягъалмиш жедач. Анай чаз 
чилин шардал алай вири дидейрин эрзиман мурад, чпин балаяр бахтлудаказ 
чIехи хьунин ва, дидеяр себеб яз, дуьнья эркин ва ислягь хьунин мурад аквазва.

«Дуьнья кьеб я, къе адал дидедин гъил алай кьван гагьда ам секин я, – 
гележегдани секин жеда», – лугьуз, тестикьарзава шаир-дишегьлиди. Къе 
вичин куьрпе секиндиз ксанватIани, кьепIинал гъил алай дидедин-шаирдин 
рикIелай, дяве себеб яз, «хзандиз са гъапавай гъуьр Аллагь хьайи вахтар» 
алат тийизвайди къалурзава:

Гьар юкъуз са мекв калар
Вегьиз кавалдиз,
Тапшурмишдай кIватI хъувун
Абур аялриз.

Маса шиирди, зегьметчи инсандин къамат къалурун патал, Ханбичедиз 
адан къудратлу шикил чIехи авуна хиялдиз гъуни куьмек гузва. Заводрин, 
фабрикайрин турбайрай акъатзавай гум – пагьливан инсандин пIапIрусдин 
гумадихъ галаз гекъигуналди, зегьметчи инсан вич пагьливан тирди къалур-
зава. Гьакъикъатда зегьметчи инсандин гъилерин къуватдихъ, зигьиндихъ 
шаир инанмиш я. Къе вичи лайлай язавай гъвечIи хцикай пака хайи Ватан, 
хайи Чил патал пагьливан хьуник умуд кутазва. И фикир авторди мадни еке 
устадвилелди кхьенвай «Пака» тIвар алай шиирдани дериндай ачух жезва:

Гадани свас шегьердай 
Хтанва хуьруьз,
Гуя рагъни варз санал 
Гьахьзава кIвализ.
Пакадин югъ, пака вун 
Умуд я къенин,
Мани хьиз хуш хьурай вун 
Ислягьни къени!

Шаирдин рикI гьамиша чилин къайгъуда ава. Чилиз суалар гузвай ада 
хабар кьазва:

– Вуч хуьзва на, цавари 
Хуьдайвал гъетер?
– Зи хтарин камари, – 
Аялар, цуьквер,

Гьамга булах, къуьлуьн кьил,
Кфилар-нацIар.
Кьакьан дагълар – рехи кьил
Зи кифер – вацIар...

Ихьтин шииррикай яз завай «Ни лугьуда?», «Зун чарчардиз тамашзава», 

«Мягьтел я зун» ва хейлин маса эсерар, «СтIал ва къван», «Баргучай», «Ше-
гьре» поэмаяр къалуриз жеда.

Ханбичеди чун вичин «рикIин кIусар» хьиз кхьенвай сонетрин тажаралди 
иллаки шадарнава. «Чин ва астIар», «Тарихдин эквер», «Накъвар», «Бубадин 
рекьер», «Руьгьдин къеле», «Хер алай цав» ва, эхирни, «Чи чилив гва дегь за-
мандин рехивал». Гьатта тажарин тIварарай абурун мана-метлебдин деринвал 
кьатIуз жезва. Сонетрин тажари чи эдебият формадин жигьетдай девлетлу 
авунилай гъейри, дуьньядиз шаирдин вилерай килигунин, дуьньяда кьиле 
физвай вакъиайриз, хайи халкьдин, хайи чилин кьисметриз къимет гунин 
цIийивилер аквазва. Чна винидихъ тIвар кьунвай эхиримжи тажунин гьар са 
келима, лезги халкьдин интересар маса гузвайбурун виле цаз хьана, аквазва: 
«Ялтахдаказ гардан кIирна мидяди, Лугьузва хьи, чун я халкь туш, я миллет».

Ватанперес и эсердик квай несигьатдин цIарар кIелзавайда гьар сад са 
веси яз кьабулзава:

«Тахьун патал чан аламай мейитар,
Къазанмиша аслу тахьун, азадвал.
Эркек ятIа, хкягъ, зи хва, женгчивал!»

Алай девирдин шииратда ватанперес темадиз талукь эсеррикай – «Чи чи-
лив гва дегь замандин рехивал» – сонетрин таж, вичин фикиррин хцивилелди 
ва кьетIенвилелди, художественный такьатрин девлетлувилелди са кьилин 
винева. Эгер Ханбичедин и сонетрин таж Александр Пушкина кIелнайтIа, 
ада, белки, «Шаир! Вун пачагь я... Вун ви азад акьулди къалурзавай азадвилин 
рекьяй физва» гафар тикрардай жеди.

Сонетрин тажар-чи тарихдиз бахшнавай, чи бубайрин сурарал эцигнавай 
цуькверин кIунчIар я. Ихьтин цуькверин кIунчIар садрани шуьткьведайбур 
туш. Гьелбетда, инал зи мурад Ханбичедин яратмишунриз вири патарихъай 
къимет гуз алакьун туш, я и кар заз кIан хьайитIани залай алакьни ийидач. Зи 
мурад жуван рикIевай сад-кьве фикир-хиял лагьана, Ханбичедин яратмишун-
риз дериндай, вири терефар аннамишна, къимет гудайла, чи литературоведриз 
чIехи майданар, чIехи мумкинвилер авайдал абурун фикир желб авун я.

Къе Ханбичедикай, чIехи бажарагълу шаирдикай хьиз рахазвайла, адан 
муьгьуьббатдин лирикадин эсеррикай сад-кьве келима лугьун тавуна жедач. 
Садрани хкахь тийидай муьгьуьббатдин Етим Эмина куькIуьрнавай цIал 
Ханбичеди вичин рикIин цIелхемар хъивегьун, им жегьилар патал муьгьуь-
ббатдин цIай къати жеда, мадни экуь жеда, лагьай чIал я. Инлай, къейдун 
лазим я, шаир дишегьли Ханбиче Хаметовадин тIварунихъ галаз чи литера-
турадиз дишегьлийрин рикIин гьиссер, тIебиатдин шикилар инсандин рикIиз 
ийизвай таъсир, адан гуьгьуьлар къалурун квай шииратдин вацI гужлу хьун 
хас я. Лирикадин лап гуьзел эсеррин автор Ханбичеди кIелдайбуру хушдиз 
кьабулнавай, къе чеб манийриз элкъвенвай эсерар яратмишуни чак мадни 
дамах кутазва. И жигьетдай завай адаз «михьи, экуь ва дерин гьиссерин шаир 
я» – лугьуз жеда.

Фад хъфена цIинин гатфар,
Марфарикай селлерна.
Гьикьван фад заз,
Гьикьван фад заз
Зулун тару эверна.

Ва мадни:
За гьам регъвез шумуд йис тир
Жуван гъилин регьверал,
РикIевайди сугъул гьисс тир,
Ацукьзавай мекерал...

«И дуьньяда вун ава», «Жакь-жакьзава къавахди», «Гьа вун гьахъ я», «Зи 
къаз гьайиф», «Дагъни гьуьл», «Ви рикIе вуж ава?», «Вуч гьана?» ва гзаф 
кьадар маса шиирар гьа и жергедай я.

Югь алукьна, экуьн сегьер
Зи умудриз вахзава за,
Лацу мани-йифен бегьер
Тек гъетериз бахшзава за.

Ханбичедиз чи гзаф шаирри чпин эсерар бахшнава, заз инал бажарагълу 
шаир Майрудин Бабаханова шаирдин яратмишунриз, гуьгьуьлриз лап дуьз къ-
имет ганвай «Явшанар» тIвар алай шиирдин бязи цIарар рикIел хкиз кIанзава.

Явшанар, чуьлдавай явшанар,
Сад я чи са бязи лишанар:
Куьне хьиз, гьа зани зи чанда
КIватIзава туькьуьлвал ватандин.
Ахпа чаз лугьузва, векъи я,
Ахпа чаз ийизва къаргъишар,
Явшанар, жемир куьн перишан,
Ам ватан кIан хьунин гьакъи я.
Къуй чпиз экъуьгърай кIамай кьван,
Мад чахъ вуч агь-къаргъиш галукьда:
Ватандихъ туькьуьлвал амай кьван,
Чи дадни туькьуьл яз амукьда...

Ханбичедин яратмишунрихъ галаз таниш тир гьар садаз шаир рушаз, 
шаир вахаз, шаир сусаз, шаир, «Дуствилин ордендин» сагьиб Ханбичедиз 
лугьузва: Къуй лезги эдебиятдин цавал алай Зуьгьре гъед тир ви къати нурар 
мадни гужлу хьурай.

                                                        Расим  ГЬАЖИ

                        «ДУЬНЬЯ КЬЕБ Я, ЗУН – ДИДЕ...»

Ханбичедин шиирра ва поэмайра лирикадин герой экуь къаматдин, ачух, 
михьи рикIин инсан я. Им са тереф. Муькуь тереф – Ханбичеди вичин 
яратмишунра лезги халкьдин фольклордилай башламишна алай девирдин 
поэзиядиз хас жуьреба-жуьре формаяр ишлемишзава. Агалкьунралди. Гужлу 
гьиссералди. ЦIийи образралди.

Ханбичедин эсерар дидедин рикIяй акъатзавай пак гафар, несигьатар я 
лагьайтIа, зун гъалатI жедач. Ада ихтилатзава – анжах вичиз чидай ксариз. Гьа 
вичин хайибуруз-чирхчирриз. Тайин тир къаст аваз: къуй куьн мадни бахтлу 
хьуй! Адаз яб тагана акъвазиз жедач. Ихьтин поэзия, адан формадилай аслу 
тушиз, рикIиз хуш жеда. Ихьтин поэзия кIелайла вун уьмуьрдал кьару жеда, 
хабарни авачиз ви чандиз къуват къведа, ваз кьакьан кукIушриз хкаж жез, 
яргъал гьуьлерал сирнавиз кIан жеда. Адан къаст, адан мурад кьилиз акъатна 
лугьуда. Адан «Хиялрикай нехишар», «Такабур лепе» – и сифте ктабри чи 
поэзиядин цава чпин нур гана, чпин чка мидаим авуна.

Зи къаст шаирдин ктабрин кьадардикай рахун туш. ЯтIани са кар къейд 
тавуна жедач. Ханбичедин сесини чи чилин атирар, чи чилин шагьварар 
кьакьан кукIушриз хкажзава. И кардин гьакъиндай Москвадин «Современ-
ник», «Советрин писатель» издательствойра акъатай адан шииррин ктабри 
шагьидвалзава. «Советрин Союздин шаир дишегьлияр» ктабда Ханбичедин 
шиирриз лайихлу чка ганва. Къуй са шиир хьуй, къуй кьве шиир хьуй, кар 
кьадардал алач, адан сесини ингилис, француз, немс, итальян чIаларалди 
ван авуна.

Заз рахаз кIанзавайди и тереф туш. Ибур кIелдайбуруз малум я. Заз Хан-
бичедин поэзиядикай лугьуз кIанзавай маса терефар ава. Сифтени-сифте чи 
фикир адан руьгьдалди къуватлу, руьгьдалди варлу геройри желбзава. «Лацу 
шегьер» поэма, «Такабурлу леце» ва маса са жерге ктабар идан шагьидар я. 
И эсеррин чIал гьакьван михьи я, ачух я ва слог, везин, гьатта хкязавай тема-
ярни кваз кьетIенбур я. Ханбичедин хатIни, образарни инсан чIехи ва гужлу 
ийидайбур я. Инал ада эхиримжи вахтара кхьенвай са шиирдай зи рикIел са 
цIар хквезва: «Дуьнья кьеб я, зун – диде»...

Ханбичедин поэзияда вичин девирдин, вичин несилдин кьисмет ава. 
Адан лирикадин герой гьавиляй чи кIелдайбуру хъсандиз кьабулзава. Вучиз 
лагьайтIа, литературади виридалайни вилик инсандиз вичиз вич чир ийиз, 
вичиз вич акваз куьмекда. Инсандиз вичин хъсанвилерни, пивилерни, вичин 
кимивилерни, баркаллувилерни малум жеда. ГьакI хьайила, девирдин гьар са 
йикъахъ галаз алакъада авай поэзиядиз гьамиша кIвенкIвечи поэзия лагьанва.

«Дуьнья кьеб я, зун – диде».
Диде... Дуьньядин саламатвал, инсанрин марифатлувал ва къанажагълу-

вал, гьар са хзандин, гьар са инсандин бахтлувал – и ва шумудни са ихьтин 
къайгъуяр дидедин-шаирдин хиве ава. Гьавиляй ада дуьньядикай кьеб авунва 
ва ам кьепIинихъ ацукьнава. Архайин хьухь дуьнья – ви патав диде гва. Ди-
деди бала садрани дяведин ялавдив куз тадач: «Дуьнья кьеб я, зун – диде». 
Чи девир патал и гафар гзаф кутугнавай, чарасуз герек гафар я.

Халис ватанпересвал ва инсанпересвал авай поэзия чIехи поэзия я. Ада 
хайи чилел, чIехи дуьньядал – са гьинал ятIани, вич патал даим чка жагъурда. 
Ахпа ам несилри хуьда. Ам несилар патал руьгьдин такьат жеда. 

                                                        Арбен КЪАРДАШ

«ТЕРСДАН» ТЕРЕЗАР ВА ТАРСАР

Ханбиче Хаметовадикай регьятдиз кхьиз хьун мумкин туш. Яратмишунрин 
суьрет тамамдиз арадал къведач, вучиз лагьайтIа адан эсеррин дережаярни 
сергьятар масадбур, кьетIенбур, кьилдинбур я.

Идалайни гъейри, са нин янани чIалариз къимет гудайла, Ханбиче вич гзаф 
мукьуфдивди, мишекъатвилелди, лап виниз тир уьлчмеяр гваз эгечIда. «Зун 
гзаф терсди я, завай авайвал талгьана акъваз жедач», – лугьуда ада (и макъа-
ладин тIварни гьа келимадай къачунвайди я, ихтилатни къени терсвиликай я).

Вичин кхьинрив эгечIдайла, адан «терезар» генани «терсбур» жеда. Им 
шаир патал эвелимжи ва кьилин лишан я. Гьадалди Ханбиче Хаметова чи 
эдебиятда виридалай тафаватлу я, авай-авачир сад я лагьайтIа, генани турус 
жеда...

Халкьдин гегьенш къатара Ханбиче эвелни-эвел «Вун заз акур куьчеяр-
ни...» манидалди машгьур я:

Вун заз акур куьчеярни
Хьанва заз масан,
Бес за гила вуч авурай,
Я багьа инсан?!

И гафариз гъава кхьей Халил Халиловалай (рагьмет хьуй вичиз) халкьдин 
руьгьдикай миже хъванвай аваздалди шиирдин цIарарин гуьзелвал, везинлу-
вал, адак квай шииратдин безекар яб гузвайбурун рикIерив вири тазавални 
михьивал хвена, агакьариз алакьна. Гьавиляй адакай халкьдин мани, садрани 
иски тежедай, вахт куьтягь тежедай ядигар хьана. Гьа ихьтин чими, экуь, гзаф 
рангаривни руьгьдин безекрив, камаллувиливни гьиссерин къизгъинвилив 
ацIанвай лирикадин шиирралди Ханбичеди чи эдебиятда вичин кьетIенвал 
тайинарна.

Лезги дишегьлидин, дидедин, уьмуьрдин юлдашдин мецелай рахазвай 
вичин лирикадин игитдин къенепатан алемдин суьрет Ханбичеди зурбадаказ, 
рикIелай алат тийидайвал, чIехи гьуьрметдикни къадирлувилик акатдайвап 
яратмишна. Им адан яратмишунрин са тереф я.

Шаирдин яратмишунрин кьвед лагьай кьилин лишан – ада вичи сифте яз 
хкянавай тематикадин часпарра дарвал, гуьтIуьвал гьисс авун я. Яратмишун-
рин хвал виликди тухурдавай адан чIалара дуьньядин, уьмуьрдин, инсандин 

руьгьдин вилик акъваззавай чIехи месэлайрайни суалрай кьил акъудиз кIан 
хьунин къанихвал артух жезва. Адаз куьруь шииррин кIалубра къулайсуз 
хьанвайди тайин жезва. И къулайсузвал ада вичин саягъда, халис шаирдиз 
хас жуьреда алудзава: са патахъай, ада гегьенш, азад майданар гвай поэмаяр 
кхьизва, муькуь патахъай, вич мадни кIеви, дегиш хьунухь кьабул тийидай 
сергьятра туналди, сонетрин тажар, триолетар, рубаияр яратмишзава.

Куьлуь жанрдин эсерра шаир, устадвилин кIукIушрал хкаж жез, дерин ва 
важиблу фикиррин деринриз эвичIзаватIа, поэмайра тарихдин девирар, абу-
рун игитар, вакъиаяр кьиле физвай чкаяр, къарагъарзавай тIал алай месэлаяр 
жуьреба-жуьре я, абур тикрар хъжезвач. Абур вири шаирдин къелемди худо-
жественный такьатралди, магьирвилелди ва чIалахъардай жуьреда тестикьар-
нава, абур гьар сад шаирдин къизгъин руьгьди худ гузвай (ва я чан гъанвай) 
са «бедендиз» элкъвенва. Абура гьар сада Ханбичеди яратмишнавай махсус 
яржар ава. А яржари чпикай кьилдидаказ рахунин лазимвап арадал гъизва.

Ханбиче Хаметовадин яратмишунрин «шагьдамаррикай» сад адан со-
нетрин тажар я. Ада кьван сонетрин тажар яратмишай автор заз чидач. И 
рекьяйни ам авай сад я.

Гзафбуру, иллаки шаирри, лугьунни мумкин я: «Тажар сад хьана, кьвед 
хьана, пуд лагьайди кхьин куьз герек я?»

Суалдик кьел квайди хьиз аквада. ГьикI лагьайтIа, шииррин и кIалубди, 
автор гуьтIуь часпарра туналди, гафунин, фикирдин азадвал къакъудунин 
къурху пайда жезва. Амма им Ханбиче паталди туш. Гьикьван чаз чIалахъ жез 
четин ятIани, ада вич сонетрин тажара азаддиз гьиссзавайвили гьейранарзава. 
Гьа и лишандалди адан тажар тафаватлуни я.

Инал заз Ханбиче Хаметовадин «Тарихдин эквер» тажуникай (урус таржу-
мада адал «Предвосхищая будущего зов» тIвар ала) Расул Гьамзатова лагьай 
фикирни гъиз кIанзава: «...Хаметовадин сонетрин таж кIелдайла, зи рикIелай 
классический формадин кьетIи истемишунар алатзава, эсер вичин эвел ва 
лайихлу давам хьунухь авай сагъ са поэма хьиз гьиссзава. Им рикIивайни 
Дагъустандин эдебиятда кьит вакъиа я».

Гьамзатован фикирдихъ галаз раж яз ва адал алава яз, заз мад са кар къейд 
ийиз кIанзава: лезги шаирдин сонетрин тажара, чеб гьар сад кьилди-кьил-
дин тамам эсер хьунилай гъейри, гьар са сонетдини кьилдин шиирди хьиз 
«кIвалахзава». Имни Ханбичедин кьетIенвилерикай сад я. Месэла и жуьреда 
гьялун шаир патал ерли регьят кар туш. Им халис ва тIебии бажарагъдиз хас 
алакьун я.

Ханбиче Хаметовадин яратмишунриз мад са кьетIенвал талукь я: ада 
эпосдиз хас лишанар квай эсерар кхьинихъ ялун. Месела, ихьтин чIехи эсер-
рикай сад «Къванцин гадаяр» тIвар алаз кхьенвай кьуд драмадикай ибарат 
(«Риваятдин гелеваз», «Намусдин къаябар», «Азадвилихъ ялвар», «Лигим-
вал») тетралогия я.

Эпикадин эсерда, адет яз, кьилин игит сад жеда. Ханбиче маса рехьяй 
физва: ада са Къванцин гададикай кьуд ийизва. Тарихдин жуьреба-жуьре 
девирра кьиле физвай чIехи вакъиада кьилдин Къванцин гада пайда жезва. 
Риваятдай атанвай игит халисандаз, тарихда гьакъикъатда хьайи игитдиз 

элкъвезва. Ханбичеди вичин эпос драмадин жуьреда кхьинихъни кьилдин 
метлеб ава: тарихди гьар девирда вичин игитар майдандиз акъудзава, ахьтин 
игитар акси къуватрин женгина-гьуьжетда лигим жезва ва абуру халкьдин 
руьгьдин гьуьндуьрар гьихьтинбур хьун лазим ятIа тайинарзава.

«Къванцин гадайралди» Ханбичедиз къванцин рикIер авайбур авагъариз 
кIанзавайди тайин жезва, чи алай аямдин тарихда цIийи Къванцин гада май-
дандиз экъечIдай макъамар гзаф хьайиди ва жезвайди къалурзава. Гьар са 
Къванцин гада шаирдин гьарайдин са ишара, са тарс я.

Ханбиче Хаметовадин эсеррай гьа ихьтин къати инсанвилин, итимдиз хас 
викIегьвилин лишанар акур урус критик, «Литературная Россия» газетдин 
кьилин редактор Вячеслав Огрызкоди адакай кхьей макъаладиз «Тонкий лирик 
с характером радикального политика» тIвар ганай. Гьелбетда, критикдивай 
шаирдин рикIин тIаларни гьиссер, фикирарни умудар тамамдиз гьисс ийиз 
хьанвач, амма макъаладин тIварцIяй Ханбиче Хаметовадин яратмишунрин 
алем гуьзелвиливни терсвилив сад хьиз ацIанвайди яз кьабулзавайди аквазва.

Са гафуналди, чIехи сабурдалди ва рикIин хцивилелди муьгьуьббатдин, 
гражданвилин, философиядин лирикадинни эпикадин кукIушар къачунвай 
Ханбичеди чав вичин цIийи гьунарар рикIик хуш гъалаба кваз вилив хуьз 
тазва...

 Алирза  САИДОВ

              САГЪРАЙ,  БУХАРА!

Жегьил вахтар кваз такьуртIа хьайи саф,
Ахпа ви тIвар за шиирда туначир.
Жегьил чIавуз гимиш тирди лагьай гаф,
Талгьайдини къизил тирди чидачир.

Жув дагъви яз, туьнтвал авай ивида,
Хуьзвай адет кхьин тавур къанун яз:
«Папан тариф кутугнавач дагъвидиз,
Инсафсузни кьун адет я ягъидай».

Дуьз яни икI, тушни-чидач къени заз,
Къе заз хелвет вахт жагъанва фикирдай,
Ажаиб затI я уьмуьр, вахт женни заз
За гьич талгьай гафар къвезва зикир хьиз.

Цавал чIулав цифер ала, булутар,
Юргъ акатна, хиряй атай иви хьиз.
Аэропорт секин я хуьз умудар,
Зунни ина секин хьанва вири хьиз.

Зи азизди, ви сефил чин къалура,
Заз ви вилер акурай зи рикI алай.
Атана вун. РикI ацIана... кьагьурар...
Гъилихъ закIал… Чи кьисметда сикI ава,
Уьмуьр-ажал, фал вегьенва, агьузар...
Гъилихъ закIал ... азизди, вун гьикI ава?

Ханбиче Хаметовадиз
 бахшбендер

ГъвечIи хцин бицIи гъилер вал кемен,
Чан атанвай намусдин кIус дагъвидин.
ТIалабда за, зи патайни са темен
Це зи хциз, дуьз кар жеда им види.

На кьилелай гьил алтадна бицIекан
ХарапIайриз элкъвенвай чи кIвалера.
Сефил я вун, зинданда хьиз, вучтин къан
ГьатнаватIа тийижиз чи хивера.

Зи азизди, зи назикди, викIегь цуьк,
Къванцин рикIер кIудна, хкаж хьайиди,
Ви цуькведин атир галай кьезил туьк
Мензил негьна, агакьна зав, хайиди.

Ачух хьана цавун арш, агь, аламат,
Моторрин ван... чан хтана виждандал
КIаниди, на ви ашкъидин самолет
Ракъурнани, зун хкидай Ватандиз?

Ваз чухсагъул, ваз чухсагъул, Бухара,
Зи муьгьуьббат ви гиширриз я ухшар.
Халис ашкъи амукьда виш йисара,
Амукьдайвал ви гьайбатлу нехишар.

Ваз чухсагъул, Бухар шегьер къадимлу,
Ви цлари арифдарвал чирна заз.
Ашкъи хуьдай тарс гана заз къадирлу,
Ширинарна муьгьуьббатднн сир на заз.

                            Ибрагьим  ГЬУЬСЕЙНОВ

                           * * *
Вуч аватIа чидани ваз, шаир Ханбиче?
Ваз бахшзава за и гъезел, шиир, Ханбиче.
Цлахърин хуьр вине ава, тарих дерин я,
Гена дерин я ви кьатIун, фикир, Ханбиче.

Камалдикай пай ганва ваз, абурдикай хьиз,
Шумуд касдин рикIева ви таъсир, Ханбиче.
Вун гъавурда авачиз туш, дуьньядин сирдин,
Ваз чида гьим къизил я, гьим кишпир, Ханбиче. 
Заргар я вун, пайгар я вун, устIар я чIалан,
РикI михьи я, пел ачух я, сад сир Ханбиче.
Ибрагьим, са йикъара ви зигьиндал шаклу,
Ви тарифиз бахтлу я къе эхир, Ханбиче.

          Байрам САЛИМОВ,
          Дагъустандин халкьдин шаир

ДАГЪУСТАНДИН ХАЛКЬДИН ШАИР 
ХАНБИЧЕ ХАМЕТОВАДИЗ

Шагь-дагъдин кьилел жеда жив лацу,
Ханбиче хьтин амай кьван рушар.
Жеда яйлахар гьар йисуз къацу,
Гьагьахьтин лезги рушариз ухшар.

Жеда никIера сарубугъда бул,
Ханбиче хьтин сусар амай кьван.
Зи чилин вацIар жедач гьич рагъул,
Булахра михьи ятар амай кьван.

Жеда мехъерар, мелер гьар сана,
Ханбиче хьтин дидейрин вилик,
Пакадин кьегьал хурал алкIана,
Кузвай Ватандихъ гъвечIизамаз рикI.

КуькIуьда мани, ванда авазди,
Ханбиче хьтин шаир авайна.
Жедач вегьезвай къадам даязди,
Чан алай цIарцIин къадир авайна.

Магълубиз жедач садавайни чун,
Ханбиче хьтин аскерар галай,
Авай чпихъ дуьз рикI, мармардин пун,
Кьулухъ илгьамдин сенгерар галай!

                                                    Абдуселим  ИСМАИЛОВ

ВЕРШИ ТАР

Зи пенжердихъ шехьзава
Чуплах верши тар.
Ада къаяр эхзавач,
Къвазвач адал хар,
АтIузвач ам нажахди,
Тунвач танда цIай.
Гатун цикIиз чуплахдиз –
Пешер хьана зай,
Абур патал чилерин,
ЭкъечIнавай ам
Абурсуз я, чилери
Агажна тIарам.
Галукьзава пенжердай
Дертлу таран ван:
«Къачу, – лугьуз эвердай, –
Зи душманрин чан!»
Гьакъикъатда душманри
Адан чан къачуз,
Вилик вири инсанрин,
Рагъ алай юкъуз,
Чан атанвай завалди
Гьалзава девран –

Ценерилай кIуквалди
Пешер нез таран.
ЧIарчIи кьунвай куквари –
Иланри цIару –
Гузва азаб тараз и,
Тагай гьич хару.
Акъудзава ракъини
Хамунай ифин –
Верши тара вичизни
Хугузмач серин.
Килиг садра – магълуб яз
Акъвазнава тар.
Инсанарни тажуб я,
Акваз ихьтин кар.
Чеб сериндик кватIани
Пеш гумай таран,
Фикирзавач садани:
Ийин са чара.
Физва, гумни руг авай 
Къенин гьава хъваз,
Пакад йикъа муг авай
Завалдин юкьваз.

                         Арбен  КЪАРДАШ

Вичин руьгьдин бахт хьун патал сейкеди,
Пачагьдин тахт гадарна шагь ВачIеди.
Хайи халкьдиз тахтна вичин рикIикай
Чи шаиррин шагьиншагь Ханбичеди.

     Майрудин  БАБАХАНОВ

                  ЯВШАНАР

Явшанар, чуьлдавай явшанар,
Сад я чи са бязи лишанар:
Куьне хьиз гьа зани зи чанда
КIватIзава туькьуьлвал ватандин.
Ахпа чаз лугьузва векъи я,
Ахпа чаз ийизва къаргъишар,
Явшанар, жемир куьн перишан,
Ам ватан кIан хьунин гьакъи я.
Къуй чпиз экъуьгърай кIамай кьван,
Мад чахъ вуч агь-къаргъиш галукьда:
Ватандихъ туькьуьлвал амай кьван
Чи дадни туькьуьл яз амукьда.

Абдул ФЕТЯГЬ

ХАНБИЧЕ ХАМЕТОВАДИН ЯРАТМИШУНРИН СА ЧЕШМЕДИВ

Вахт чавай – завай, вавай, масадавай – жузун тийиз, вилиз таквадай, рикIи 
гьисс тийидай, руьгьдиз кьабулиз такIан тир рекьяй гьерекат кваз физва. Адан 
таъсир, иллаки дишегьлидин къамат-кус, адан маналувал, уьмуьрдин гьалкъ-
адин нурлувал къалурун чаз чи гьар йикъан уьмуьрдай, яшайишдай аквазва. 
Абуру, кьегьал дишегьлийри: чи дидейри, вахари, сусари, кIанибуру – чеб 
чIехи Ватан хуьнин карда гьихьтин даяхар ятIа, чеб вири девирра гьихьтинбур 
хьанатIа, чаз тарихдайни къалурзава. Ингье ахьтин зурба къаматар: СтIал 
Саяд, Кьурагь Афизат, Парту Патима, Тату Булач, Анхил Марин, Курклидай 
тир Щаза, ва мсб. И ксар, къагьриманар яз, чпин ягь-намус, хайи чил, хайи 
халкь хвейи, азадвал патал женг чIугур, гьахъ гъалибиз алахъай, вири аза-
бризни зиллетриз таб гана, руьгьдин чешнелу уьлчмеяр вилик кутурбур я. И 
чи алай девирдани, уьлкведа ва дуьньяда чеб дуьзни терхеба жуьреба-жуьре 
гьерекатар датIана кьиле физвай вахтунда, иллаки культурадин, политикадин 
кIвенкIве аваз, дуьнья гьахълу рекьихъ элкъуьрун патал ва чи хайи уьлкведа 
къанун-къайда тун патал чи викIегь, къагьриман дишегьлиярни алахънава. 
Дишегьлидин дуьм-дуьз лагьай, вичихъ къуват авай гафуни таъсирзава, ам 
жемятдиз герек я, адан ивиди ам къачузва.

Художественный гаф лапни таъсирлуди яз амукьзава. Гьикьван чпел 
«демократ» тIвар алай ксар власть чпиз кIанивал къугъуриз алахъзаватIани, 
вичихъ руьгьдин къуват ва къиметлувал авай шаирдин, писателдин гаф гьа-
миша къуватда аваз амукьзава.

Чи девирдин баркаллу шаир дишегьлийрин арада Ханбиче Шихрагьимовна 
Хаметовади вичин таъсирлу, сеслу гафуналди лайихлу чка кьунва. Неинки 
шаир дишегьлийрин арада, гьакI чIехи литературадани. Шаирди вичин хиве 
къачунвай зурба везифа – халкьдик руьгь кутун, адаз инсанвилин, инсанпе-
ресвилин, ватанпересвилин, къагьриманвилин, вижданлувилин тербия гун 
– намуслувилелди кьилиз акъудзава.

Ханбиче Хаметовадилай вичин кьилдин хатI акъудиз, вичин рикI алай 
жуьредин эсерар кхьиз алакьзава. Адан шиирар кIелайла, чаз алай девирдин 
лезги литературадин чин, адан вилик фин, жуьреба-жуьревал, фикиррин 
ялавлувални хцивал, халкьдин руьгьдин бегьерлувилин майданар, гафунин 

гуьзелвилин чешмеяр аквазва. Ханбичедин шиирри Дагъустандин халкьарин 
литературайриз цIийи сергьятар, эржер, лишанар къалурзава.

Шаирдин, чапдай акъатна, чи гъилера гьатнавай шииррин ктабри адан ярат-
мишунрин жуьреба-жуьревили кIелзавайбурун фикир эвелни-эвел желбзава: 
сонетар, сонетрин тажар, риваятар, поэмаяр, са кардихъ, вакъиадихъ галаз 
алакъалу сюжет авай ва я ахьтин сюжет авачир шиирар... Абуру вирида санал 
жанрайринни стилдин (хатIунин), тематикадин месэлаяр къарагъарна, садвал 
тешкилзава ва и садвал са адан вичинди, анжах са лезги литературадиз герек-
ди туш, ам гьакI вири Дагъустандин халкьарин литературайризни герекди я. 

Ханбиче Хаметовадин шииратдин культура вини дережадиз хкаж хьан-
вайди къейдна, чавай адалди шадвал ва дамах ийиз жеда. Хкаж хьанвай 
культурадин гурлувал иллаки шаирдин сонетрин тажариз хас я.

Дуьньядин литературадин тежрибаяр шаирди рикIелай алудзавач, ам 
абурув мукьуфдивди агатнава, абур чирна, вичин руьгьдин чешмейриз цIийи 
къуватар гана, вичиз хас цIийи шииратдин гуьзел эсерар арадал гъизва. Шаир-
вилин устадвили Ханбичедиз секинвал гузвач, ам датIана кIвалахдик ква.

Ада ийизвай кар виридалай алакьдайди туш. Европадин шииратдин чеш-
мейрив агатзавай, абурай кьил акъудиз алахънавай ва чпи сонетар кхьизвай 
шаиррин кьадар тIимил я. Х. Хаметова, лагьайтIа, гьелелиг сонетрин тажарин 
кьилдин ктаб акъуднавай тек са автор я.

«Хер алай цав» сонетрин таж лирикадин къуватдалди къалурнавай фрон-
товикдин хендеда хьанвай папан рикIин ацIунар авадарун я. Сифте сонет – 
тажунив эгечIун – гуьгъуьнай къведай суьгьбетдиз рехъ ачухзавайди тирди 
виридаз чида. ТIвар кьур тажуна суьгьбетдин эвелдин къуватлувал къалур-
завай гужлу цIарар ава: «Маканривай магьрум хьайи лекь тахьуй», «Квез 
чубарук акуначни муг квахьай?!»

Амма и азаб-зиллетдик акатнавай (гъуьлуьз физ агакьдалди, хендеда хъ-
хьанвай) дишегьлидин веревирдрихъ дидевилин, чилин шардин къайгъудар-
вилин къуват ава. Хьайи кар хьана алатнава: дяведин цIай туьхвена. Амма а 
цIаяр мадни куьхкIуьзва. Инсаният квахьнавач, ада цIийи яракьарни ислягь 
уьмуьрдиз герек вири алатар акъудзава. Тек хьанвай дишегьлидин зигьинди 
вири-вири кьатIузва, уьмуьр давам хьун ада аннамишзава, вилик гележег 
квайди адаз аквазва: «Цун тавуртIа, никIе зулухъ мух жедач, Аквамир ваз 
амай са яц къе як яз».

X. Хаметовади «Хер алай цав» тIвар ганвай сонетрин таж Европадин 
шииратдиз хас къанунрал амал авуна кхьенва, ам шаирдин са вичин хатIуниз 
хас лишанралди девлетлу я.

Чун и сонетрин тажуна эвелни-эвел вичелди чIугвазвай фикир гьим я? 
Ингье а фикир:

Теквал хас туш са куьнизни дуьньяда,
Гъетерни кваз гапIал-гапIал аквада,
Амма гьайиф, гагь-гагь чи вил акьада
ЦIиргъинивай галатнавай дурнада.

Гьа и дурнадин теквили чи зигьин къачузва, чун сонетрин тажунин суьгь-
бетдиз яб гуз мукъаят жезва. Дурнадихъ галаз алакъалу фикир кьвед лагьай 
сонетдин эвел катренда хцидаказ давам хъжезва.

Лугьуда хьи, тарни тама тек тахьуй.
Хьун хьайитIа, хура гьатда гарарин,
Хендеда хьиз гафаринни чIаларин,
КIантIа вичиз кIамай кьван зирекди хьуй.

И кьуд цIарцIе гьатнавай гафарикай иллаки «гарарин», «гафаринни чIала-
рин» чпив чIехи мана гвайбур я. Тек хьайи инсан (инал дишегьли) халкьдин 
виляй аватда. Вучиз? Гьа и суалдихъ чи фикир ачухдай куьлег ава. Дишегь-
лидиз, вичин кIани гъуьлуькай магьрум хьанвай касдиз, тек хьун сагъариз 
тежедай, датIана тIарвал гудай дертлу хер я. Адакай инсанри талгьудай гаф 
жедач, ам туькьуьл мецерин ем я. Амма лугьун:

Тахсир яни синийринни кварарин,
…………………………………………
Кьуна лугьуз абур бирдан пехирди?

Ваъ, сонетрин тажуна авай лирикадин игитдинди ялвар туш, чилел ис-
лягьвал, акьул-камал вилик акатун, дуьнья гьахълувилин гъилера хьун я.

Амукьдачни, хендеда хьиз, чи чил тек,
Фагьумсуздиз кьулухъ туртIа инсанвал?

Ислягьвилиз, акьул-камал вилик акатуниз манийвалзавайбур яргъал гъе-
терал алач, абур ирид цаварай эвичIзавач, гьа и чи чилел ала:

Чилин винел чил хразвай зегьеррин
Тахсиркарар вири я чун, кибаштан.

Ни негьзава алчахвилер, къузгъунвилер, зулумкарвилер и чилерал? Ди-
дейри. Дишегьлийри! Дишегьли уьмуьр вич я. Адан фикирни вич хуьн я. 
Ада вири кIарарай акъатай эркекар-дявекарар лянетламишзава, инсанриз 
инсанвал хуьз эвер гузва.

Сонетрин тажуна авай вири сонетри классикадин шартIар хвенва. Бязи-
бурув, адет тирвал (вад, цIуд, цIувад... лагьай сонетрив), кьилин къейдер гва.

Чиляй зегьер хкаж жезва таквадай
Кьисас къачуз векьерлайни цуькверлай.
Михьи экв гуз алакьзавач экверлай,
Хкаж хьана гьавадавай руквада.

Агь, мусибат, пешер гъизмач тарари,
Кьуразва там, гьиссзавай хьиз ялгъузвал,
КьецIил жезва дагъдин къацу магьутар.

Ван тахьайла тIебиатдин эвер чаз,
Хаинри хьиз, жува жуваз кар кьуна,
Амукьдачни, хендеда хьиз, чи чил тек.

ЦIувад лагьай сонет тажунин вири сонетар сад ийизвай, яни абурун вири-
дан мана санал кIватIзавайди я. И кардини шаирди классический къайдадал 
амал ийизвайди тестикьарзава. Тажунин лапни кьилин фикир эхиримжи пуд 
цIарцIи гузва:

  Чи чил гьарда са кьал хадай кул тахьуй,
  Мягькем гъуд хьуй, вири тупIар сагъ амай,
  Туькьуьл тарсар чирнатIани нисинлай.

Эсердин философский важиблувал хендеда папан яшайишди, адан гьиссе-
рин гьалари, адаз дяведин къалмакъариш, ракетаяр такIан хьуни артухарзава.

«Накъвар» тIвар алай сонетрин тажуна, лирико-эпический поэмада хьиз, 
дяведин цIаяра итим квадарнавай дагъви дишегьлидин уьмуьрдин рехъ къ-
алурнава. «Хер алай цав» тIвар ганвай сонетрин тажунилай тафаватлу яз, и 
тажуна ам тек туш, ада пуд хва чIехи авуна, абуруз тербия гузва. Ам вичин 
балайриз чанни, рикIни бахшнавай кас я. Вири дарвилер, азиятар эхна, ам 
уьмуьрдин гарарин хура, мегъуьн тар хьиз, акъвазнава.

Чун вичикай рахазвай сонетрин тажуна авторди игит дишегьлидин тIвар 
кьунвач. Гьадалди ада кIелзавай касдиз ахьтин дишегьлияр гзаф авайдакай, 
абур и чилел кьит туширдакай хабар гузва. Амма гьакI ятIани, яни образ 
гзафбуруз хасди ятIани, адахъ эсердин игитдиз вичиз кьилдиндаказ талукь 
къилихдин лишанар ава. Адан гьерекатрин, крарин, адахъ галаз алакъалу 
вакъиайрин цIарцIини эпический сюжет туькIуьрзава: дяве башламиш хьана, 
мукьва-кьилияр фронтдиз фена, дишегьлиди и гьалар гзаф заландиз кьабулна. 
Дяведин сад лагьай йис ам патал са тIимил секинди хьана: аскер итимдилай 
хтай пуд пипIен чарчи адак руьгь кутазвай. Амма уьмуьр къвердавай четинди 
жез эгечIна.

КIевиз акъваз вун, татаб жез тахьуй,
АтIума, диде, кьве кIвачни чиле.
Ви вафалувал са таб жез тахьуй,
Кьадайвал пака вуна кьил вине.

Аскердилай хтай чарчи ялгъуз хьанвай дишегьлидиз лувар гузва, адаз 
уьмуьр кIанарзава. Адан вилерай къвезвай накъвар гьакIанбур, адетдинбур 
туш, абурухъ кьетIен нур ава.

                     Фидай шад накъвар, агь, ширин накъвар,
                     Темен гудайла пуд пипIен чарчиз.
                     Умудди хвенай ви йифер-йикъар...

Эхь, анжах умуддилай инсандив инсанвилиз хас чешмеяр хуьз таз алакь-
зава. Амма вахт гьихьтинди я? Яшайишдин дарвилерихъ кьадар авачирди, 
югъ-къандавай артух заланвилер агудзавайди, игит дишегьлидиз нефесни 
кваз агъурзавайди.

                     Вирт туш чIиргъин, гьикIин, авач кьел,
                     Я гъуьр, я чIахар чIиргъиндик кутар.

Ихьтин гьаларин юкьваз аватнавай дишегьлидин накъварни дегиш жезва, 
абур тамам кьуркьушумдин кIусариз, гуьллейриз элкъвей кьван заланбур я:

                   «Дидедин чинал накъвар жезва сел...»
                    «Незва аялри накъвар квай чIиргъин...»

Душманди бомба гадарна хуьрел хернава. Жемятдин дердер къвердавай 
артух жезва. Кьуьзуьбурукни, дишегьлийрикни, аялрикни – виридак къала-
булух акатнава, виридан рикIера дяведин тIал гьатнава.

Сонетрин тажунин игитдин гъуьл фронтда телеф хьанва, амма адан ба-
лайриз и кар чизвач. Гила абур буба авачиз чIехи хьун лазим я. 

Гьеле Гъалибвилин Югъни яргъа ава. Дидеди, вичин свасвилин парталар 
маса гана, аялар хуьзва, абур кьецIила къекъуьрзавач.

Ингье эхирни шад югъни атана агакьна: Гитлеран Германия кIаник акатна, 
Советрин Армияди дуьньядиз вичин винизвал, къагьриманвал къалурна.

Хуьруьз, вири чкайриз хьиз, кьериз-кьериз накьан ватан хвейибур, женгчи-
яр хквезва. Ингье сонетрин тажунин игитдин халуни хтана ахкъатна. Адахъ 
са кIвач амач – ам аждагьан дяведи тIуьна.

Югъди-йифди, галатун течиз, колхоздин никIера кIвалах авур-цанар цайи, 
гвенар гвейи, векьер ягъай дишегьлийри са кьадар регьятдиз нефес къачузва. 
Халудин тIвар гуьмбетдал атIун дуьз кар хьанвач, ам ягъалмишвал хьана.

  АтIанва къванцел игитрин тIварар.
                     Атанва мукьув са кIвач квай аскер.
                     Кечмиш хьайибрун жергедавай тIвар
                     Акурла вичин, хьана ам серсер.

Дявеяр алатна, уьмуьр, яшайиш, дуьнья къвердавай дегиш жезва. Балаяр 
чIехи хьана, агакьзава, абур армийриз физва. И цIийи гьал авторди гужлудаказ, 
вилеривай вич кьатIуз, гьиссеривай кьабулиз жедайвал къалурнава:

  Аскервилиз физ хва жезва чIехи,
  Вуч лугьузва бес дидедин рикIи?
  Дяведин дердер алакьдай эхиз
  Ингье цIийи къаз хтанва никIиз.

Яни уьмуьр давам хъжезва, ам эхир авай затI туш. «Ингье цIийи къаз хтанва 
никIиз» цIарцIи уьмуьрдин гегьеншвал, эхир авачирвал, яни адан давам хьун 
иллаки зурбаз къалурзава.

Дидедин чIарарал «жив алкIанва»: ада вири азабар эхна, балаяр чIехи 
авуна, вичин баркаллувал, са дагъдин кукIуш хьиз, хкажна. Ам чIехи хцин 
мехъерин къайгъуяр чIугваз эгечIнава...

ЦIукьуд сонетдихъ эпосдиз хас вири лишанар ава, абуру кьиле физвай 
вакъиайрикай хабарар гузва. ЦIувад лагьайдан – и тажуна а сонет эвел кьиле 
ава – мурад-метлеб вири вакъиайризни игитдин гьиссериз къимет гун, абур 
сад авун я.

Эгер «Накъвар» тIвар алай сонетрин тажунин гьар са кьилдин сонетдиз 
фикир гайитIа, чаз аквада: абур инглисрин сонетрин моделдал амал авуна, 
теснифнава. Сифте катрен-экспозиция къвезва, кьвед ва пуд лагьайбуру сифте 
катрендин гьерекатар гегьеншарзава, эхиримжи цIарари сюжет акьалтIарзава, 
вилик лагьанвай, вилик авур суьгьбетрин метлеб дуьздиз ахкъудзава.

Сонетрин тажунин анализди къалурзавайвал, чи девирдин дагъустандин 
шаир дишегьлиди, европадиз хас сонет туькIуьрунин адетар хвена, сонетрин 
тажунин сергьятра цIийи манадин композициядин эсерар яратмишзава. Евро-
падин сонетрин тема, адет яз, муьгьуьббат я. Дагъустандин шаир дишегьлидин 
сонетрин темани муьгьуьббат я, амма гьихьтин муьгьуьббат? Дяведиз фейи 
итимдихъди, аялрихъди авай муьгьуьббат. Уьмуьр кIан хьунин, етимрихъ 
рикI кунин муьгьуьббат...

Эхиримжи сонетдин кьве цIарцIи сонетрин таж агалзава, гьалкъадин 
кьил-кьилел гьизва. Мадни лагьана кIанда хьи, «Накъвар» тIвар алай сонетрин 
тажунин лирикадин игит дишегьли къайгъудар инсан я. Куьн къайгъудар 
ятIани лугьун: уьмуьрдин, хзандин, ватандин, багърийрин. Ада са вичихъ 
рикI кузвач, ам вичин бахтунихъ галач, ада вирибурукай фикирзава, шадвални 
пашманвал адав, уртахар хьиз, кьветхверар хьиз, гва. Гьавиляй эсер гьерекат 
кваз кIелиз, фад куьтягьиз, вич рикIел хуьз жезва. Адак чи тарихдин гзаф 
лишанар кужумнава.

Европадин сонетрин школадин къайдаяр хвена кхьенвай «Пайгьамба-
рар» тIвар ганвай сонетрин тажуна рахун намусдикай, гъейратдикай физва. 
Авторди чи классикадин шаирар тир, чпи инсанриз инсанвилин гьар са те-
рефдихъай чешне къалурай Кьуьчхуьр Саид, Етим Эмин, Омарла Батырай, 
СтIал Саяд, Анхил Марин ва мсб хьтин шаиррин эсеррин цIарар Мегьамед 
пайгъамбардин сураяр хьиз тирди, абуру инсанриз, инсаниятдиз вич, чеб дуьз 
кьиле тухунин чешне къалурзавайди къейдзава. Мегер Анхил Маринан гафар, 
кьетIен къашари хьиз, нур гузвайбур тушни? Эмина, Магьмуда, Батырая ва 
масабуру мегер инсаният патал зегьмет чIугуначни? Абурукай гьар садан гаф 
къизилдиз, якьут-мержандиз барабар я. Абуру инсанриз экуьнихъди эверна 
ва инсанрал а ван агакьна. Инкъилабар хьана, абурун фикирар гьахълубур 
тирди тестикьарна. Ханбиче Хаметовади вичин фикирар дериндай къачузва ва 
Саид, Эмин, Батырай, Магьмуд, Анхил Марин, Саяд ва гзаф маса чи шаирар, 
гафунин устадар гьавая яшамиш тахьайди, абур гьавая рахун тавурди къейд-
зава. Ихьтин сонетрин тажар тарихдин деринриз чун тухузвай, чун халкьарин 
яшайишдин юкьвариз чIугвазвай, руьгьдин кукIушрал хкажзавайбур я.

Чун рахай тажуниз «Руьгьдин къеле» таж лап мукьва я ва абур, сада 
муькуьди давамарзавайбур хьизни, аквада. «Руьгьдин къеледа» эвелни-эвел 
чIалан къудратлувал къейднава.

  Чи лезги чIал, аламатар зурба тир,
  Тилисимдин тIвал хьиз, гъиле Эминан
  Къугъвана вун, пагьливан хьиз симинал,
  Сергьятарни гьам Куьре, гьам Къуба тир.

Ихьтин фикирдилай гуьгъуьниз, шаирди чаз хайи чIалан къуватди руьгьдин 
чIехи кукIуш тир Эминаз авур таъсир якъин ийизва:

  Гзаф чIалар чидай чIехи шаирдиз
  Вичин лезги чIал атана бакара...

Эхь, гьелбетда, чIала, хайи дидедин гафуни эвелни-эвел гьар са устаддиз 
таъсирна, гьар сад дуьз рекье туна, чи тарихда абурув виридав алакьдай гелер 
таз туна. Етим Эмин, урусрин руьгьдин хазина тир Пушкин хьиз, инглисрин 
Шекспир хьиз, зурба я. Адан шииррин нурар гужлубур, инсанриз таъсирдай-
бур, рикIерик кужумдайбур я, вучиз лагьайтIа ам «Хайи халкьдин рикIикай 
яд хъвайи кас» я. Гьавиляй Етим Эмин Данте, Шекспир, Пушкин хьтин зурба 
устадрин жергеда ава.

  Гъетер гзаф хьайитIани, рагъ сад я,
  Урус цава Пушкин хьтин гъед авач.
  Инглисриз Шекспирарни кьвед авач.
  Чи цавани Эмин хьунал чун шад я.

Сонетрин тажуна Етим Эмин намус, гьахъ лап вине кьунин символ я. Хал-
кьдин руьгьдин хазинада адан шииратди кьазвай майданрин сергьятар гьеле 
тайинарнавач. Адан эсерар а кьадар чIагайбур я хьи, абурухъ Достоевскийди 
лагьайвал, дугъриданни, «дуьнья хуьдай гуьзелвал» ава.

Ханбиче Хаметовадин сонетрин тажарихъ философский чIехи кьвед ла-
гьай мана гала. ТIварари тема анжах винелай къачузва, амма ам яваш-яваш 
гегьенш жезва ва ада чIехи майдан ачухзава. Адан тежрибади вичин хсуси 
гьиссерин гьалдалди лирико-эпический эсердин игит битмишарзава, адаз 
философиядин мана-метлебни гузва.

Ханбиче Хаметовадин сонетрин тажар кьуру чкадал арадиз атанвач, я абур 
гьакIан акатай манадивни ацIурнавач. Яратмишунрин чIехи азадвал себеб 
яз, дуьньядин сонетар туькIуьрунин, цIийи жуьредин шиирар арадиз гъунин 
тежрибани вилик эцигна, халкьдин гьар са гафунин къуват агъзур сеферра 
ахтармишна, шаирди лезги ва дагъустандин литературада вичин кьетIен со-
нетрин тажар арадал гъанва. Эгер кIелзавай касди абурукай гьар сад са поэма 
хьиз, са гьикая хьиз, кьабулзаватIа, лугьуз жеда Х. Хаметова вичин мураддив 
агакьнава. Шаирдин рикIе халкь хвейи, халкьди вичи битмишарай, халкьдиз 
рехъ къалурай, ам гьар са дар чIавуз кIеверай акъудай, тамам асирар чпи нур-
ламишай игитрикай кхьин ава. Шаирдин рикIи дерин чешмейрихъди ялзава, 
вичин гьиссер акъажзава, гьавиляй адахъ агалкьунарни жезва.

                 Мердали  ЖАЛИЛОВ

ДИДЕВИЛИН  КЕСЕРДИХЪ!

Чи вилик шаир Ханбиче Хаметовадин цIийи эсер «СтIал ва къван» 
(Махачкъала, Даггиз, 1980 йис) ква. Ктабдин кьил кIел авурвалди чаз адан 
метлеблувилин, манадин шикил карагзава. Ктабда кьве къуватдикай – ашкъ-
идикай ва душманвиликай, игитвиликай ва алчахвиликай, жумартвиликай 
ва мутIлакьвиликай, чимивиликай ва къайивиликай сад садаз къаншар кьве 
акси терефрикай суьгьбет кьиле физва.

Ктабда пуд пай, пуд кьил – дишегьлидин пуд гаф ава. И терефдихъай къа-
чуртIа, ина пуд жуьре кьисметдикай чпи са тема давамарзавай пуд поэма ава. 
Пуд кьисметни чпин кьилдинвилелди чи вилик ашкара жезва. Ингье абур: 
Перистан ва Хазар, Саяд ва Рагьим, Зибейда ва Гьажи.

Дишегьлийрин пуд образ сад садав гекъигайла, чи вилик дагъви дишегь-
лидин кьадар-кьисметдин рехъ, са чIавузни регьят тахьай, амма вичин бахт, 
азадвал, муьгьуьббат, кьисмет патал женг чIугур, рехъ ачух жезва.

Виш йисара дагъви дишегьли зулум-зиллетди, къансузвилери, ругьанийри-
ни алверчийри, девлетлуйрини савдагарри кIурук кутуна, адаз шийиниз хьиз, 
гуз-къачуз жедай са багьа парчадиз, я туш, са къубадиз хьиз килигиз хьана. 
Дагъви дишегьли гьам кIвале, гьам обществода зиллетдик хьана. Бахтикъара 
йикъари бахтикъара маниярни арадал гъана. Дагъви дишегьли къеняй цIай 
галачиз, гум алачиз кана кабаб хьана. Я стхадикай, я бубадикай, я гьатта кIани 
итимдикайни адаз арха хьанач, вучиз лагьайтIа, а девирра гьахъ-дуван пулдин 
сиве авай кIараб хьиз тир. Девлет нихъ аватIа, гьам гьахъ жезвай.

Стхади вахан агьузардиз яб тагун, бубади рушаз яб тагун мумкин кар я. 
Амма кIанивиликайни рахшандзавай кIамашар гьалтун бес жафа туширни.

И барабарсуз женгина дишегьли гзаф вахтара тек жезвай, гзаф вахтара аман 
атIай дишегьлиди вичи вичиз къаст ийизвай, душман амукьна, вич рекьизвай. 
Маса чара жезвачир – я намус маса гана алчахвал авун, я намус хвена ажал 
кьабулун – ингье и кьве рехъ квай дишегьлидин вилик.

Ханбиче Хаметовадини вичив ктабда дагъви дишегьлидин и рекьикьай 
суьгьбетзава. Вичин жуьре суьгьбетзава, вучиз лагьайтIа, дагъустандин ли-
тературада им сад лагьай сефер гьялзавай месэла туш.

Чун и ктабда а месэла гьикI гьялнаватIа килигзава.

Ингье дишегьлидин сифте гаф, бахтикъара йикъара лагьай гаф: «Гьардан 
рикI я сандух хьиз,

Алай ракьун дапIарар». (5-чин)
Са и мисални алатай аямдин кубут къамат акун паталди бес я. Гьахъсуз, 

вафасуз, чара дуьнья я. Дишегьлиди бахтуникай, экуьникай ялварзава: «ЦIай-
лапандин экв кьванни

Чун паталди амачни?» (6-чин)
И аямда гьар са акатай кIамашдивайни дишегьлидин такабурлувилел хъен 

вегьез жезва. Ингье Хазар гуьзел рушар вичиз муьтIуьгъардай «кьегьял яз 
машгьур я. Адаз Перстанан гуьзелвиликайни ван хьанва. Гила и рушни ада 
вичиз муьтIуьгъарун лазим я. МуьтIуьгъ тахьайтIа, яна рекьинни ийида. 
Хазараз дишегьли кьинни са тIватI кьин са гафар я:

«Зи гуьгьуьлдиз хуш тахьай чинги
ТIветI хьиз яна чкадал рекьида». (7-чин)
Амма Хазаран «кьегьялвал» гьикьван алчахди, агъузди, лянетдиз лайихди 

ятIа адан са ягьанатдайни аквазва. Ада чинеба булахдал алай рушал гьужумза-
ва, адан киф атIана кимел хутахзава. Идалди яни ада вичи руш муьтIуьгъарна 
лугьузва. Кимни Хазарал рази я. Хазар къучи я эхир.

Вири и крар мумкинбур я, амма гьи чIавуз, гьи девирда? Ктабда къенин 
кIелдайди рази тежедай са делил ава: Хазара рушал русвагьвилер гъизвайла, 
хуьре Совет власть хьанва, хуьруьн Советдал яру пайдах алаз са йис я, амма 
Хазараз а властдикай, яру пайдахдикай хабар туш.

Мумкин я и кардикай Перистаназни хабар тахьун, вучиз лагьайтIа, ам гьеле 
уях туш, ада чинеба, вич хуьн паталди, кьулак гапур хуьзва. КIанивиликай 
гъамлу манияр язава:

«Мани лагьайла квейитIа пIузар,
Чан чубарук, за гьикIин?» (10-чин)
Перистаназ гьеле вичиз вуж кIанзаватIа чизвач:
«Гьим ятIа цава зи бахтунин гъед?»
Ихьтин чIавуз рушал Хазара леке вегьезва, амма рушан тереф хуьдай кас 

кимелай жегъизвач.
«Гьинва кьегьял чIулав тIвар алуддай?» – лугьузва авторди. Гьа и кардихъ 

галаз сакIани чавай разивал ийиз жезвач.
Хуьруьн жегьилриз хьайи кардикай чир хьайила, къал къачунва, яшлубур 

фикирлу хьанва. Белки ибур вири Хазарин гъилибанар ятIа? Вични хуьре 
Советрин яру пайдахди лепе гузвайла?

Садани кягъ тавур Хазаран суд Советрин законди ийизва. Амма суддални 
Хазаран чина рахазвайди дишегьли вич я. Итимар амачирни?

Амма Перситан вич – «ЭкъечI вилик – низ кIанда зун свас хьана?» – зал-
дихъ элкъвейла адаз са жаванди жаваб гузва:

«Перистан, зи уьмуьрда са рагъ я». ИкI лугьузвай и жаван вуж я? Ам икьван 
гагьда гьина авай? Аквар гьалда, ам са кичIе руьгь я, Хазаралайни алчах.

Белки и кIвалах чир хьана, Перистана вичи вич яна рекьизватIа? ИкIни 
туш. Руша вичиз жаваб гайи жегьилдиз вичин амай киф ахтIана багъишзава, 
ахпа чкIул вичин рикIе сухзава. Вучиз? Им кьисас яни? Игитвал яни?

Инал аквазвайвал, я руша сифте гайи суалдихъ, я гададин гафарихъ, я 
рушан кьиникьихъ са метлеб жезвач. Вири и крар мумкинбур тир, эгера вахт 
масад тиртIа. Яни авторди инал вичин герояр типический гьалара ганвач. 

Совет власть гъалиб хьайи сифте йисара типический герояр Гуьлназарни 
Мегьамедар я (РикIел хкин «КьатI-кьатI авур зенжурар» Алибег Фатахован).

Дишегьлидин кьвед лагьай гафуна шаирди «Шумудра дагъвияр зун патал 
Гапур гваз майдандиз экъечIна», – лугьузва. Амма сифте кьиле Перистанан 
паталай гапур акъудай дагъви авач.

Ктабдин кьвед лагьай кьил Саяданни Рагьиман алакъайриз бахшнава. СтIал 
Саяданни Шихрагьиман муьгьуьббатдиз аксивал авур нефсинал къаних стха 
Багьадуран алакъайриз тадукь сюжет мад сеферда ишлемишнава. Стхади Саяд 
пулунихъ девлетлу Пампуран гададиз гузва. Амма Саядаз Рагьим кIанзава. 
Вичин бахт паталди Саяда гзаф крарилай викIегьвилелди кам къачузва. Им 
гьакъикъатда хьанвай вичикай манияр, трагедия кхьенвай факт я.

Амма Ханбиче Хаметовадин и эсерда Саядаз кIан хьанвай кас викIегь руьгь 
авай, михьи виждандин кас хьанвач. Эгер Рагьим Хазарав гекъигайтIа, ада-
лайни алчах са куьникни квачир кас я. Ихьтин инсан патал Саяда ва Агьмеда 
чпи чеб гуьллейрин хура твазва, са усал япалухдин паталай чпи чеб незва, 
гъам-гьижран чIугвазва, йиферин ахвар хазва, рекьерин четинвилер алудзава.

Геройри къалурзавай игитвилер гьакIан бадабур я. Абуруз чпи хкянавай 
кас, Рагьим, вун ятIа бегьемвилелди чир хьанвач. Агьмедани, Саядани еке-
даказ ягъалмишвалзава.

Рагьима руш вичин кIвализ агакьайла, адал чиркин буьгьтан вегьезва: 
«Заз герек туш
Масадан чин акурди.
Кьве мичIи йиф
Шагьид тирди малум я» (34-чин).
И агьвалатдихъ уьмуьрдиз хасвал авани? Уьмуьр даим кьве тереф – ядни 

цIай, уьмуьрни ажал, кIанивални душманвал хьун лазим я. Арада затIни авач. 
Саяд гужлу инсандин образ я. Адаз вич ягъалмишарзавай усал затI чир тахьу-
ни адан образ агъузарзава. Агьмедни гьихьтин авам хьуй, чарадаз тухванвай 
свас усал затI паталди чандилайни гъил къачуна чуьнуьхна гваз катзава. 
Эхирни, Рагьиман алчах гафар ван хьайила, акьван викIегьвал авур Агьмеда 
ам гьанал яна рекьин вучиззавач, вучиз негьзавач: Бес а алчахди сифтедай 
кьинер гьикI кьурбур тир? Вучиз ада вичин дуст а четин рекьера твазва?

Пампура гужуналди Саяд вичин гададиз гъуьлуьз тухурла, руша гзаф 
адетрилай цIар чIугвазва: чинай дуьгуьр акъудзава, инсанриз ван къведайвал 
рикI кудай манияр лугьузва. Эхирни ам чамран кIваляй дуст гададихъ галаз 
катзава. Ибур гъвечIи крар туш. Амма вуч ва вуж патал и крар авунва?

Рагьиман рахшанд патал?
Чун гъавурда акьазвайвал, авторди инални са гьихьтин ятIани уьмуьрдиз 

хас туширвал вилик гъанва.
Инсафсуз девирар хьайиди я. Амма гьа вахтарани дишегьлидин намус 

паталди чанар гайи Эминар, Магьмудар хьтин инсанарни хьайиди я эхир! 
Ина вири – Хазарарни, Багьадурарни, Пампурарни, Рагьимарни – гьар сад 
вичин жуьре алчах инсанар я. Хазаралайни, Пампуралайни, Багьадуралайни 
Рагьима алчах хиянатвал авунва.

Ада рушакайни, дустуникайни авунвай рахшанд гъил къачуз тежерди я.
Дишегьлидин образ ктабда чан алай стIалдиз, гужлу булахдив, лепедив, 

цив, чIурув, гатфарив, чилив гекъигзава. Ибур вири дишегьлидин дидеви-
лин абурлувал, артухвал, гужлувал, бегьерлувал, жумартвал тестикьарзавай 

символар я. Шаирдин руьгьдин жебеханадай абур галай-галайдал гуьрчег 
цIарара гуьзел къашар хьиз дуьзмиш хьана къвезва. И чинар гьар са касди 
таъсирлудаказ кIелда, рикIел алумукьда. Им шаирдин хъсан агалкьун я. Ибур 
дишегьлиди вичин дидевиликай, уьмуьрдин диб вич тирди, алемдин диде чил 
ятIа, инсаниятдин диде дишегьли тирди аннамишна лугьузвай фикирар я.

Ханбиче Хаметовадин алатай кIватIалрани и тема тикрар хьанва. Им шаир 
вичин темадиз вафалу я лагьай чIал я.

Чун вири диде, дишегьли хуьниз, адан намусдин сергьятрал даимлух къ-
аравулда акъвазуниз мажбур я. Гьар сад патал им важиблу месэла я. Иллаки 
и цIарар артух къуватлу я:

«Къван кьве падна зун
ЭкъечIда винел,
Яд я зи къуват,
Рагъ я зи вилер,
Алемда авач
Зун рекьидай кас». (28-чин)
Ина мад са важиблу месэла къарагъарнава: итимди вичин итимвал хуьниз 

мажбур тирвал, дишегьлиди, дидеди вичин намусни, дидевал, дишегьливал 
хуьн лазим я.

Гьар са акатай явакьандин вилик вичи вич ужузарзавай, регьят къачур 
сакьватрихъни, кIвалерихъни, маларихъни чпи чеб маса гузвай дишегьлияр, 
гьайиф хьи, гьалтзава. Алай аямда лап анчах, лап усал кIвалахрикай сад же-
гьил дишегьлийри дидевиликай кьил къакъудун, аялар са нел ятIа кадарун, 
гьатта аялрикай кьил къакъулун са куьрени дидевилин марифатдив кьазвай 
крар туш.

Шаирди яратмишнавай дишегьлийрин образри сифтени сифте дишегьли-
дин марифатдин жанлувал, вичин бахт патал, муьгьуьббат патал чIугвазвай 
женг къалурзава.

Ингье чна и ктабда ганвай дишегьлидин пуд лагьай гафуниз яб гун. Ам 
Зибейдадин кьисметдиз бахшнава. Зибейда са кьадардин чаз мукьва девирдин 
– дяведин вахтунин дишегьли я. Адаз вичин яр Гьажи ава. Перистаналайни 
Саядалай тафаватлу яз, идан рекьел Хазарни Пампур алач. Амма идал, вичин 
гуьрчегвал себеб яз, фитнедин хъен къвезва. Гьажини кьисасдин къармахди 
янава.

Гьажидални Зибейдадал шер-буьгьтан вегьенва: бес руш – комсомолка 
пулунихъ гъуьлуьз фенва. Гьажи халкьдин душман я.

Гьакъикъатда кьведаз чеб кIанзавай, я Гьажини халкьдин са душманни 
тушир. И кIвалах эхирдай субут жезва. Гьажи хуьре муаллим я, рушани пе-
динститутда кIелзава.

Зибейдади вичиз Гьажи кIанзавайди студентрин собранидал (ижласдал) 
мад сеферда тестикьарзава. И карда адаз комсорг руша, Наташади, куьмек 
гузва.

Гьажи кIанивилиз лайихлу инсан я:
«И дагълариз марифатдин
Эквер ада багъишна.
Лезги магьал Пушкинан пак
ЦIарар кIелиз вердишна.
Сулейманан михьи булах

Къумадикай хкудна…» (45-чин)
Гьажиди хуьр паталди, цIийи девир паталди гзаф кIвалахар авунва. Бел-

ки гьавиляй чеб винелай къуьрер хьиз къалурзавай куьгьне душманри адаз 
кьисас кьазва. Гьажи дустагъда тунва, руш тек ама. Амни вуздай акъудиз са 
кIам-шам амай. Дустари хвена.

РикI туькьуьл, ниятар чIулав душманар (гьайиф хьи, абурун къаматар поэ-
мада ганвач) жегьилрин гуьгъуьна хъенар яз ава. Таквазвай душман рекьизни 
четин я. Душманар ина байкъушдин образдалди эвезнава.

Амма Зибейдадин образ артух керчекдиз ганва. Адан кьисметдин рехъ 
четинди, жуьреба – жуьреди хьанва.

Аман дишегьлийрилай тафаватлу яз, Зибейда общественный уьмуьрда 
активни я. Вичин хсуси кьисмет ада обществодин уьмуьрдивай яргъа авунвач. 
Хсуси уьмуьрда ам бахтсуз хьанватIани обществода ада вичин лайихлу чка 
кьунва. Им советрин аямдин дишегьлидин кьилин винизвал я. Обществода 
бахтлу дишегьлидивай вичин хсуси кьисметни бахтаварди ийиз жезва.

Зибейда вичин Ватан хьиз зурба имтигьанрай экъечIзава. Ам дяведин 
четин рекьерин иштиракчи я. Амма гьа инани адал вичин куьгьне душман 
гьалтзава, рушаз ада чIуру ниятар лугьузва:

«Хкиз тахьуй хер алай са урусни!»
ИкI лагьана байкъуш кIвахьзава. Амма Зибейдадиз Ватан сад тирди, 

советрин вири инсанрин рикIе сад хьтин иви авайди чизва. Адалай хаинвал 
ийиз алакьдач!

Байкъушди гила маса фенд жагъурнава: Зибейдадилай, санитаркадилай 
шер авунва: бес ада са мусурманриз куьмекзава, урусриз ваъ.

Амма Зибейдади инсанриз абурун чIарчIиз ва я чинин рангуниз килигна 
куьмек гузвач, ада лугьузва:

«Эгер са кас ашкъидиз
Лайих ятIа чи,
Ам аскер я дяведа
Хвейи вичин чил». (52-чин)
И гафар игитвилизни муьгьуьббатдиз лагьанвай гимн хьиз акъатзава…
Байкъушди Зибейдадилай гъил къачузвач. Вучиз? Са мус ятIани, жегьил 

вахтара, гуьзел руша са алчахдихъ галаз ашнавалнач, алчахвалнач. Гила а 
алчахдиз вичин ниятар кьилиз акъудун патал гуя хъсан макъам гьалтнава. 
Амма хаин ниятар садни кьилиз физвач. Зибейда виликан ажузди туш. Адаз 
гзаф акунва, гзаф чизва. Зибейда тек туш.

Зибейдадин марифатдин гужлувал ва винизвал къалурзавай лап хъсан 
мисалрикай сад-ада бомбайрик акатна телеф хьайи вичин дустар – урус хи-
рургар тир Мариядинни Иванан са йис хьанвай гада Алёша къутармишун ва 
хвавилиз кьабулун я.

Байкъушарни, къайи кубут къванерни кьулухъ туна дишегьли азад май-
дандиз экъечIнава.

Гьа икI Зибейдадин образдихъ чи алай аямдин жегьилар патал зурба па-
триотвилин, интернационалиствилин руьгь кутадай метлеб ава. Зибейдади 
азад йикъарин иесар Алёшани Надежда тарбияламишнава, арадал гъанва, 
дяведикай хвена, буьгьтанрикай хвена.

Амма ибурухъни чпин Багьадурар, Рагьимар хьун мумкин я. Вучиз ла-
гьайтIа, гьеле шерни буьгьтан, пехилвал, къанихвал, чарадан шейина вил тун 

инсанрин къанажагъдай акъатнавач. Иниз килигна шаирди мукъаят хьуниз, 
тади къачун тавуниз эвер ганва:

«Жуьрэтлу хьухь,
Надежда,
Куьтягь хьанвач Хазарар…
Багьадурри гилани
Давамзава «базарар»,
Маса гузва рушарни,
Беденарни,
Руьгьерни…» (62-чин)
Перистан, Саяд, Зибейда, Наташа бахтавар уьмуьр патал, муьгьуьббат, 

азадвал патал фейибур я. Вири и несилрин уьмуьрдин кьилин макьсад муь-
гьуьббат хуьн хьанва. Муьгьуьббат галачиз са затIни, кIвални, хуьрни, Ватан-
ни, дуьньяни жедач. Общество вич арадал гъизвай, мягькем ва гуьрчегарзавай 
асул бинейрикай сад инсанрин муьгьуьббат я. Муьгьуьббат са чIавузни са 
хаин къуватдивайни магълуб хьанач – гъалиб хьана. Уьмуьрдин вилик финиф 
муьгьуьббатдин гужлувиле, гьахъвиле ава. Инсанрин, иллаки дишегьлидин, 
дидедин накъвар, гьамар гьавайда фенвач. Няс девирар алатна. Няс инсанар, 
ниятар, фикирар ктIай епин кьатIар хьиз алатна, амма гагь-гагь генани бязи 
чкайрал абур чи кIвачера аруш хъижезва. Амма чаз абурухъай кичIе тахьун 
герек я. Виликди – муьгьуьббатдин кIукIушрихъ! Марифатдин винизвилихъ! 
Дидеяр ва дидевал хуьз!

Ингье ктабдин мана – метлеб, хкатзавай нетижа.
Чаз анай шаир дишегьли Ханбиче Хаметовадин вичин дидевилин марифат, 

принципиальныйвал, итимвилихъ, игитвилихъ галаз авай рафтарвални аква-
зва. Шаир датIана итимвилинни намуслувилин, игитвилинни, патриотвилин 
терефдал ала.

                                                            Межид   МИФТАЛИЕВ

ШИИРАР-ФИКИРАР

( Ханбиче Хаметовадин поэзиядикай къейдер )

Лезги поэзияда 50-йисарин эхирра ва 60-йисарин эвел кьилера шаирри 
элкъвена дуьнья чпи цIийиз ачухзавай са затI хьиз кьабулзавай ва шииррани 
гьакI къалурзавай. Амма 70-йисарин шаирар абурал къведалди ачухнавай, 
вичин бинеяр лап фад кутунвай, амма вич хъсанарна, дегишарна, цIийи хъ-
увуна кIанзавай дуьньядиз атана. Гьавиляй абурун лирикани жуьреба-жуьре 
я. Сифтебуру мягьтелвал ийизвайтIа, кьвед лагьайбуру гьар са кар ва вакъиа 
тIебиатдин законрал асаслу яз кьабулзава, чпини а законар ишлемишзава, 
инсаниятдин камаллувилив гекъигзава. Кьилди къачуртIа, X. Хаметовадин 
яратмишунра лирикадин и кьве терефни санал ала, абур сад хьанва.

Вичин сад лагьай ктабдиз «Хиялрикай нехишар» тIвар гуналди шаирди 
сифтени-сифте датIана дегиш жезвай дуьньяда вичин чка, вичин лирический 
геройдин чка жагъурзава. Гьавиляй кIелдайдаз шаирдин ачух ва михьи рикI, 
ишигълу ва регьимлу руьгь аквазва, муькуь патахъай, лирический геройдин 
къилихни ялавлуди, цIийи сирер ачухунихъ, цIийи шадвилер гъунихъ руьгьла-
миш хьанвайди яз вилик акъваззава. Ракъинихъ элкъвена шаирди лугьузва:

Жедач кьуьзуь я вун, я рикI
даим ахмиш жезвай вилик!

«Фикирар, фикирар ва фикирар, абур авачиз поэзия жедач», – тестикьарнай 
Пушкина. Эхь, гьиссер ва фикирар авачир поэзия кIахаз техил авахь тийизвай 
регъв хьиз я. Амма гьа са вахтунда гьиссер ва фикирар гьихьтинбур ятIа, гьа-
дални кар ала: абурун яргъавилел ва мукьвавилел, алакъайрал ва садвилел. 
И жигьетдай X. Хаметовадин шиирар, дагъдилай авахьна, и рагалай а рагал 
хкадарзавай чарчарриз ухшар я: абура фикирди фикир хаз, фикирдай фикир 
къвез, сада муькуьд виликди тухуз, куьтягь хьанвай са образдал, са зурба 
фикирдал агакьарзава. ИкI тирвиляй шиирдин бине тешкилзавай образрин 
жергеярни чкIанвач, абуру сада сад кьунва, сада сад мягькемарзава, вирида 
санал тамам са образ арадиз гъизва.

Москвада чапдай акъатай сад лагьай ктабдин сифте гафуна Фазу Алиевади 
X. Хаметовадин яратмишунрин кьетIенвилер къалурун яз кхьенай: «X. Ха-
метовадин поэзиядин кьилин кьетIенвал ада эпикадин ва лирикадин бинеяр 
къакъудиз тежервал сад хьун я. И кьетIенвал шаирди неинки эпический 
эсерарни, месела, балладаярни лирикадин шиирар кхьинай аквазва. Эпос ва 
лирика гзаф вахтара адан гьа са шиирда жезва, вакъиаяр къалурунихъ галаз сад 
хьиз авторди абурун патахъай вичин рикIин, руьгьдин секинвални дериндай 
чIурзава. Ада поэзиядин такьатралди тIебиатни инсан мукьва ийизва, абурун 
алакъайрин везинлувал, чIуриз тежервал тестикьарзава.

Лезги шаиррин ктабрихъ гзаф хъсан са кьетIенвал ава. Абур вири рикIин 
сидкьидай тир фикирар, виридалайни кьилин метлеб квай шиирралди ачух 
жезва. Ихьтин метлеб X. Хаметова патал «диде» ва «ватан» лагьай гафарихъ 
ава. «Ихтибар» ктаб вичелди ачух жезвай «Диде ва Ватан» тIвар алай шиирда 
ихьтин цIарар ава:

Хкягъ тийир кьве затI ава:
Дидени Ватан...
... Ви бахтни тир, девлетни тир
Дидени Ватан,
Гьар са касдин къиметни тир,
Дидени Ватан.

Дидедилай, Ватандилай багьа мад вуч ава кьван? Мегер инсандин кра-
ризни, адан марифатдин бинейризни, къилихриз ва ерийризни дидедин ва 
Ватандин вилик буржияр кьилиз акъудзавайвилиз, абуруз вафалувилиз ки-
лигна къимет гузвачни? Са шакни алачиз. Абур галачиз, и кьве гафунин пак 
тир манаяр галачиз чун патал важиблу тир «чил», «халкь», «дуствал» лагьай 
гафарихъни са метлебни, са ишигъни жедач.

Вичин асул мана дегиш жезвачиртIани, Дагъустандин литературада хал-
кьарин арада дуствилиз жуьреба-жуьре вахтара гьар жуьреда килигзавай. 
Халкьдин арада мягькем хьана амукьнавай инанмишвал ам тир хьи, дуствал 
инсанрин дуствилелай башламишзава. X. Хаметовади дуствал икI къалурзава: 
«Халкьдин дуствал къачуз тежер къеле я». Хайи чилиз авай кIанивални, адан 
гуьзелвилерал ашукь хьунни шаирди ихьтин фикирдалди лугьузва: «Къимиш 
къведач илисиз кьуьл, кьада за вун хурудив».

За фикирзавайвал, «Ихтибар» ктаб гзаф терефрихъай шаирдин вичин уь-
муьрдин гуьзгуь я, хсуси вичинбур тир шадвилерни пашманвилер, гъалибви-
лерни магълубвилер шаир вичин темадин сергьятрай экъечIна, художникдин 
вилералди элкъвена дуьньядиз килигзавайлани акваз амукьзава. И жигьетдай 
«ЧIагъандин мецер» тIвар алай шиир хъсан мисал я. Ам кьилдин кIусариз 
пайиз жедайди туш, шиирда фикир битав я, са цIар галачиз муькуь цIарцIин 
манани квахьдайди я.

Шиир кIелиз эгечIнамаз аквазвайди ам я хьи, дуьнья анжах чIулавни лацу 
рангаралди къалурнава. Вучиз ам чIулав я? Белки рагъ кьунватIа? Ваъ. Себеб 
масад я – «зун тек я». Лирический геройди вичин теквал акI кьабулзава хьи, 
адаз аквазвай гьар са затI чIулав рангуни кIевирзава, адаз лацу валчагъни, 
чIагъандин вири мецерни чIулавбур яз аквазва. Себеб им яз адаз «къурху 
гузва чIагъанди». Им вуч я – фикирар ленг хьанвай ара яни, тахьайтIа абур 
са якъин манадал къвезвай легьзе яни? За гьисабзавайвал, якъин манадал 
къвезвай легьзе я. Инсандин уьмуьрда ихьтин са суалдал къведай декьикьаяр 
жеда: уьмуьрдин метлеб квекай ибарат я, ам вуч затI я? Яшамиш хьун вич 
лазим яни? Экуьвал хъсан яни, тахьайтIа мичIивал, уьмуьр тухун хъсан яни, 
тахьайтIа ажал кьабулун? Руьгьдин секинсузвили тади кутазвай декьикьайра 
и сад садаз къарши мана-метлебар женгиниз экъечIзава, абурукай сад хкягъ-

ун чарасуз я. «ЧIагъандин мецер» шиирдин мана-метлебни, зи фикирдалди, 
адакай ибарат я хьи, инсандин уьмуьрдин гьакъиндай месэла эцигнавайла, 
винидихъ къейд авур суалар вилик акъвазнавайла, хъуьтуьл са гафуни, гудай 
гъвечIи куьмекдини инсандин кьисмет гьялда. Шиирда анжах кьил элкъуьрна 
авур тек килигуни вири чIулав рангар квадарна.

Ханбиче Хаметовади уьмуьр авай кьван адахъ галаз яшамиш жезвай даим 
месэлаяр ва гьакIни марифатдин месэлаяр веревирд ийизва. ИкI, месела, 
«Кутугнавач ваз рехи чIарар, куьз икьван фад какахьнава ви бахтунин цIарар» 
лагьана хабар кьур деллекчидиз шаирди жаваб гузва:

Кифер – куьлег, ахъайна за
Бахтунин кьвати,
Жуьрэт – аскер заз тайна за
Женгера къати.
Назиквални эркеквилиз
Элкъуьрна бирдан,
Алчахвилиз ва теквилиз
КIирнач за гардан.

И цIарарай чаз ихтилат марифатдин гьихьтин къиметлу чешмейрикай 
физватIа аквазва, амма важиблуди маса тереф я – абура лирический геройдин 
къилихрин гегьеншвал, адан къастарин ян тагурвал ачух жезва.

И рекье къачузвай цIийи гьар са камуни X. Хаметовадин поэзия алай 
аямдин хци месэлайриз жаваб гузвайди ийизва. Белки кIелзавайдаз, шиирар 
ахтармишзавайдаз гьар садан мана-метлеб гьасятда тайинариз регьятни туш 
жеди, шиирдин къурулушди дуьм-дуьз фикирдал къведай рехъни гьасятда 
ачухзавач жеди. Ихьтинбурун жергедай «Агь, угъриди» шиир къачуз жеда. 
Шиир кIелнамаз ахьтин фикирдал къведа хьи, ана марифатдин бинеяр кье-
лечI жезвайдакай, инсанривай ам тIимил-тIимил квахьзавайдакай лугьузва. 
Эгер и фикир мадни давамариз алахъайтIа, аквада хьи, шиирда вичикай суь-
гьбет физвай касдин гъил шейэрал, пуларал физвач, ада руьгьдин хазинадай 
чуьнуьхзава. Гьакъикъатда лагьайтIа, шиир адетдин тушир угъридикай я, 
ада лирический геройдин бахтунал, адан кьисметдал, хъсан йикъарал гъил 
яргъи ийизва. Им пара хаталу угъри я, адалай чарадан кьисмет къакъудиз 
алакьда. Амма шиирдин мад са терефни къейд тавуна жедач. Шаирди руьгь-
дин хазинадин вилик амай девлетар ужуз жезвайди, къиметдай аватзавайди 
къалурзава. Уьмуьрдин виридалайни зурба хазина, уьмуьрдин бине вич ин-
сандин бахтлувал я. Шиирдин къурулушди и мана-метлеб са кьадар деринра 
тунватIани, цIийи девирдин мецелай рахазвай шаир дишегьлидин фикирар, 
дегиш хьанвай психология кIелдайдан вилик ашкара жезва:

ГьикI эх ийин?
Аялрин кьеб чуьнуьхзава.
Низ дерт авай
Сандухдавай цамар тиртIа,
Я тахьайтIа
Харадавай гамар тиртIа!

X. Хаметовадин поэзиядиз фикир эхирдалди лугьун, лирический геройдиз 
секинвал тагузвай, адак къалабулух кутазвай крарикай гъил-гъилеваз рахун 
кас я. Ада вичин руьгьдин дуьнья кIанел кьван вири ачухарзава, вичин вири 
гьиссер ва фикирар кIелдайдал агакьарзава. Амма шииррин кьезилвилихъ ва 
ачухвилихъ мад са тереф ава – абуру чи девирдин инсандин, девирдин вичин 
рикIин кIвалах гьиссдай мумкинвал гузва. ТахьайтIа чаз дишегьлидин руьгь-
дин гьаларикай, ана жезвай дегишвилерикай гьикI чир жедай, гьикI чна адан 
хиялрай, къастарай, эхирни, хсуси къилихрин кьетIенвилерай кьил акъуддай.

«Нянихъ авур фикирар» шиирда X. Хаметовадин поэзиядин кьетIенвилер 
иллаки тамамдиз гьатнава – ина рангарин къалинвални, сад садал аруш хьана 
чеб чпивай къакъудиз тежер фикиррин битаввални, абурун деринвални ава. 
Шиирдин тIварцIи кIелзавайди гъавурда твазва хьи, шаирди алатай нубат-
дин йикъан нетижа веревирдзава, ада гайи вири шадвилер ва пашманвилер 
хиялдай рикIел хкизва. Инал ихьтин суал къвезва: гьакI хьун мумкин яни? 
Жаваб шиирдин эхиримжи цIарарикай хкатзава:

Са гъил тун дуьз тушни, экуь къаст авай,
АтIана хьиз а муькуь гъил чIулав тир?

Гьи темадай кхьиз хьайитIани, X. Хаметовади вичин яратмишунра поэ-
зиядин кьилин везифа рикIелай алудзавач, ада кIелдайди хъсанвал жувалай 
масадбурал агакьарунихъ, регьимлувилихъ руьгьламишзава, адаз инсанви-
лин пак ерияр ачухаруналди тербия гузва. «Дишегьлияр-аллагьар» шиирди 
и фикир тестикьарзава. Ана шаирди дагъви дишегьлидин-дидедин диривал, 
жумартвал хьтин кьетIен къилихар къулурзава.

X. Хаметовадин яратмишунра и ктабдилай а ктабдал къведалди образарни, 
тематикадин жуьреба-жуьревални, мурад-метлебни дегиш жезва. Кьилди 
къачуртIа, «Лепедин цIелхемар» ктабда шаирдин вири хиялар, фикирар кье-
пIиниз талукьбур я. Ам адет хьанвай къайдайривай къекъечIзава. Вичин вири 
фикиррин ва хиялрин бинедиз кьеб къачуна, абур алай аямдин кар алай ва хци 
месэлайрин деринриз гьахьзава. Шиирар кьепIинин кьилихъ баладиз язавай 
лай-лаяр туш, абур, гъаларин кIетIер хьиз, аруш хьанвай, эхирдал атанвай 
тамам фикиррин жерге я. Шаирди Дагъларин уьлкведин тарихни къенин 
югъ ва пакадин югъни къакъудиз тежервал алакъалу ийизва, гьа идалди алай 
аямдин инсандин руьгьдин дуьнья ачухарзава.

КьепIиникай кхьенвай вири шииррин философиядин мана-метлеб адакай 
ибарат я хьи, кьеб вич инсан чIехи хьунин, вилик финин лишан я. Вичив 
вахтунин ва сергьятрин гегьеншвал фикирда аваз рахуналди кьеб кIелдайдаз 
гагь поезд, гагь пароход, гагьни самолет ва я ракета яз аквазва. Ам регьятдиз 
гъавурда акьазва хьи, инсандин кьеб – им вири планета я, гьавиляй Чилин 
шардивни, хайи баладин кьепIинив хьиз, эгечIна, ам гьакI кIан хьана, хвена 
кIанда.

Гьа са вахтунда аялдикай, гъвечIи инсандикай ийизвай вири фикирар-ве-
ревирдер са суалдиз жаваб гун патал я: гьихьтин инсан жеда адакай, баят, 
къванцин рикI авайди жедани, тахьайтIа халкь патал чанни гуз алакьдайди?

И цIарарай чаз Некрасован «гражданин хьун ви буржи я» лагьай фикирдихъ 
галаз мукьвавал аквазва, амма адаз мукьвавал ваъ, фикир мадни деринарун ва 
къуватлу авун лагьайтIа дуьз жеда. Ватандин вилик буржияр кьилиз акъудун 
яз гъавурда акьазвай Некрасован гражданвилин адетар алай аямдин шартIара 
халис инсан хьун лагьай чIал я. Гьакъикъатдани инсанвал – им руьгьдин вири 
девлетриз ва имаратриз мягькем бине ва гегьенш майдан я. Шаирдин фикир-
далди, инсанвални гьеле кьепIинамаз къачузвай пеше, дидедин некIедихъ га-
лаз ивидик акахьзавай пак тир ери я. Ам дидедин лай-лайдилай башламишзава, 
адалай инсандинни тIебиатдин, маса инсанрихъ, вири обществодихъ галаз 
алакъаярни. Ихьтин фикирдал шаир гьасятда къвезвач, ада дагъви дишегьлиди 
кечирмишай яшайишдин ва тарихдин рекьикай яргъалди веревирдер ийизва.

                                               Шихнесир КЪАФЛАНОВ

ИЛГЬАМДИ ХАЙИДИ

                                                                  Ханбиче  Хаметовадиз

Лезгистандин поэзия
Жез кIани уьткем
Дарих хьанай гуьзетна ви
Илгьамдин цIелхем.

Мулдин цуьк хьиз экъечIна вун,
КукIварна живер,
Ви атуни къарагъарна
Хуш гьарай-эвер.

Ви рангари машгъуларна
Дагъларин махлукь.
Рагъни кутIа, ктабни кьеб
Хьана вал ашукь.

На фикиррик суфрадал ви
Тварар экIяда,

Ханбиче Хаметовадиз
 бахшбендер

Вирибуруз темягьдач на –
Сагъбур хкяда.

Халкьдин гьуьрмет хьанва лайих
Ваз, магьир устад,
Ирид рангун къашар атIуз
Къизгъин я ви чад.

ДатIана цIай авайди хьуй
Ви фикиррин къул.
Бул бегьерар галаз атуй
Ви шииррин зул.

Пайзавай, руш, хайи чилин
Къулайвилин гъам,
Шихнесира ви жуьрэтдиз
Ийизва икрам.

       САЖИДИН

                  ХАНБИЧЕ

Лезги чилел дагълар ала такабур,
Лезги чилихъ ава ширин булахар.
Амма са дагъ ава булах ва абур
Кьведни авай, гьам чIалар, гьам кIвалахар.
Белки а кас ятIа яраб чи бике,
Дагъустандин халкьдин шаир Ханбиче?

Лезги чилихъ ава чуьллер цуькверин,
Атирламиш ийидай чил, цаварни.
Хабар кьадай гьаларикай рикIерин,
Шииратдин авай вичихъ луварни.
Белки акас ятIа яраб са уьлкве –
Дагъустандин халкьдин шаир Ханбиче?

Сонетрин таж храз лезги чIаларин,
ЭвичIзава чIалан дерин къатариз.
Сирер чириз уьмуьрдин серт гьаларин,
Берекат бул гъизва халкьдин гатариз.
Белки а кас ятIа яраб багъ еке,
Дагъустандин халкьдин шаир Ханбиче?

Сажидиназ чида къадир къизилдин,
Сажидиназ чида къадир гафарин.
Заз ван къвезва лезги вахан-билбилдин,
Муштулух гваз атайди чаз гатфарин.
Белки а кас ятIа яраб хуш рикIе,
Дагъустандин халкьдин шаир Ханбиче?

                                                       Абдулкьадир  САЙДУМОВ

ШИИРАТДИН  ЦУЬКВЕРИН  КIУНЧI

Кьве сеферда пудкъад йисар –
Вишни къад жеда.
Даим сагъвал хьайитIа ваз,
Чаз лап шад жеда!
Сулейманаз руш хьана вун,
Эминаз хтул.
Алирзадиз хуш хьана вун,
Тахай гьич хатур.
Пуд шаирдин илгьамдикай
Къачуна паяр,
Шииратда шадарзава
Даим на дустар.
– Эдебиятдин зуьгьре гъед –
Жамидин гьахъ я.
Шииратда цуькверин кIунчI,
Ханбиче вах я!
Халкьдин дерди – ви дерди я,
Сад я куь фикир.
Хайи Ватан кIан хьункай я
Ви гьар са шиир.
Лирикадин гуьзел бейтер
Кьабулда хушдиз,
Ви эсерар маналу я,
Са цIар квач буш тир.
Харни-тIурфан акуна ваз,
Девирдин векьи.
Бязи йисар уьмуьрда ви
Хьана лап пехъи.
Чарни къелем хьана яракь,
ЧIугуна зегьмет,
Халкьдин патай къазанмишна
На еке гьуьрмет!

Адалатни гьахъвал хуьн я,
Ви фикир, хиял.
Негь ийизвай тумар кьацIай,
Данаяр-эвал!
Женгчи я вун, хайи чилин,
Ватандин чIехи,
Гъавурда тваз, гузвай гьахълу
Баянар михьи.
Халкьдин шаир, чIехи инсан,
Чи чархачи руш,
Бул емишрин хунчаяр гвай,
Чи багъманчи руш!
Ялтах гафар хуш къведач ваз,
Буидиз рахадай,
Леги чIални, лезги намус
Хушдиз аквадай!
Рахазва вун цуькверикай
ДатIана, шаир.
РикIе авай михьи гьиссер,
Ватандин къадир.
Ша, килигин чун шаирдин
Гуьзел шиирриз,
Аферинар лугьун адан
Дерин фикирриз!
– Цуькведи тар кьуртIа э
                               гер гатфариз
Зулухъ ада гъун герек я емишар.
Зи гьиссерин элкъвезава 
                               гьарфариз,
Артух хьурай зи Ватандин 
                                еришар.

      Алуван  
      ШАГЬЭМИРОВА

              ХАС Я ВАЗ БАРМАК

Туькуьлмиш хазина я вун фей куьче,
Вун мадни вилик фий, магьир Ханбиче.
Хийирлу хьурай ваз кукIушрихъ сефер,
Вал дуьшуьш таххьурай тIурфанар, цифер.

Гурлуди хьурай ви илгьамдин чарчар,
Вун я чи лезгийрин бахтунин гьачар.
Куркур хьиз рахазва трибунадихъ сес,
Ширин я элдиз ви гимишдин нефес.

Халкь патал гьунарар хьурай мад еке,
Пудкъад йис тебрикиз кIвачин я уьлкве.
Уьлгуьч хьиз къелемдал къилав хьурай мад,
Манийрал ашкъидин ялав хьурай мад.

Хуш я чаз гуьзелвал, ви сирлу къамат,
Варлу я сиясат, гурлу я къудрат.
Къаст авай, къагьриман, хас я ваз бармак,
Алвана лугьузва: юбилей мубарак!!!

                                   

                                                Мегьамед  ИБРАГЬИМОВ

   ХАНБИЧЕ  ХАМЕТОВАДИЗ

Лезги, авар, дарги, къумукь миллетар,
Вири сад я ваз, тафават авачиз.
Ви шиирар, поэмаяр, сонетар,
КIелиз жедач вилерал нагъв алачиз.

Къастунал вун акъвазна лап уьтквемдиз,
Гьахъсузвал на шиирралди асмишна.
Гун паталди даим къуват къелемдиз,
На Самурдин илгьамдикай дадмишна.

Кьисметдин дерт акур чIавуз вилериз,
Вахтар хьанай хуравай рикI ишедай,
Сефиларнай вун азабри, дердери,
Дишегьли хьиз, итим тахтай дяведай.

Гележегда ви илгьамдин гъетери,
Нур куькIуьрна ви бахтунин сегьнеда,
Рехъ жагъурна на шак алай сирериз,
Чуьнуьх хьанвай лап гьиссерин дегьнеда.

Гьуьрмет ава ваз халкьарин арада,
Ви тIварни чи халкьдин рикIе чирагь я,
Машгьурвални хьайи кар туш хатадай,

      Ви шиират нур чкIанвай утагъ я.

      Мурад  САИД

ВИШ СИР ХУЬЗВАЙ ШЕМ ХЬАНА…

      
                               I
Жагъурзава чна вацIай мержанар,
ХарапIайрай – ядигарар къадим тир,
Женгер физвай майдандилай – душманар,
Шииратдай – халис чIалар лигим тир.

Мукьвал-мукьвал жезвач кIелдай мумкинвал
(Постмодернизм алукьнавай заманда)
Ктабрай дуьз тарих, тербет, якъинвал,
Кьару  хьунухь Ватандални хзандал.

Амма гагь-гагь зирзибилрин арадай
Алемдиз тен ивирар чаз аквазва:
Пак шиират ягь-эрк аваз ргада,
Гуя Аллагь каламралди рахазва.

                             II
ХуьзватIани шемини виш сир виче,
Шиирдиз хас юнда авай чан я ам.
Идан шагьид ви шиир я, Ханбиче,
Халкьдиз эквни чим гузвай лаван я ам.

За ви рикIяй кIелзава тIал дердерин,
Умударни, иман, ярар, гъалаба.
Вуна хирер алай руьгьдин гьиссерив
Малевичан квадрат редна къураба.

Акъудиз жув дарискъалрай-азабрай,
КьатIана на фана уьмуьр туькьуьл яз.
ЧIехи уьмуьр, гьакь тийидай ктабра,
Ингье физва «Самурдиз» са негъил яз.

Къелем патал яшар туш са манийвал,
ТIарамариз аватIани дамарар.
Хъсан крар, бахт хьуй – гьа ваз кIанивал,
Сагъвал хьурай, гьар са карда – гьунарар!

                             III
Ви шиирди багъри Хазран булахдай
Миже хъвазва, цицIивални чан гудай,
ХъуьтIуьн там хьиз, гагь чин чIуриз алахъда,
Гагь гатфарин беневшайри ян гуда.

Гагь, нагъв хьана, авахьда ам хъуькъвелай,
Гагьни Гьажи-Давудан тур югъурда,
Гагь, суфи яз, къум ийида кIвачелай,
Гагь Лезгистан дуьнья тирвал къалурда.

Гагь дидедин пак гъилерив игисда,
Гагь бубадин веси гъида хиялдиз,

Гагь кьил рехи хуьруьнвийриз алхишда,
Гагьни жаваб гуда кватай суалдиз.

Гагь лув гуда цавун аршдиз, кард хьана,
Гагь, чайка яз, лув гуз жеда гьуьлелай,
Гагь билбил яз жеда, тамун яр хьана,
Гагь, къугь хьана, фида секин вирелай.

Гагь аялриз, гагьни гъуьлуьз туьмерда,
Гагь акъвазда килфетдивай яргъа яз,
Гагь дустариз, гагь мугьманриз эверда,
Гагь хелветда жеда вацраз мукьва яз.

Гагь Саидан, гагь Эминан тIварар кьаз,
Сулейманан викIегьвилел дамахда,
Жеда шиир гагь гуьллейрин харар цаз,
Гагь романдиз хас гьиссеркай сачахда.

Фида шиир гагь дагъларай жив авай,
Гагь экв цада, кьве пад тирвал, Самурдал,
Гагь тIурфанрин хуруз фида къив алай,
Гагь Тимурни Надир негьдик «какурда».

Гагь къаматар чIугваз жеда бедрягьдиз
Рухвайринни рушарин чи ватандин,
Гагь сурарив шехьда, гагь Сад Аллагьди
Кьеркь гун кIанда, тIем такакьдай шейтIандин.

Гагь чи къенин несил кутаз хатурдик,
Гагьни рикIел хкида бан-бубаяр.
Гагь шадвилин, гагь гъамунин чадурдик
ТупIалайда яшдин кIарар, къузаяр.

                           IV
Чи ивидихъ тарих къаних ятIани,
Лезги халкьди хвена вичин кьетIен тIул.
Къачун Цлахъ, Хуьруьг, КцIар, Къубани…
Кьве чкадал пайзавач чун садани,
Я бубайри къуьлер цайи талани,
Дегь-къадимда фу гайи а белген-тIул.

И делилар за квез инал гъайи кьван
Зи кьилел таж гьалдун патал лагьай туш.
Гьахъ Аллагьдив гва – садрани сухай туш
За жув чара кьисметдиз, зал алай бурж –
Къуллугъун  я хайи чилиз, я заз хуш
Шаирар, таж редна, чIала кайи чан.

И чIал-бахшанд, зи икрам яз, къузва за
Ханбичедиз – халкьдин сейли шаирдиз.
Адан вилик хвавал гьиссиз, магьирдиз
Ада кхьей гьар гафунай шиирдин
Халкь кIан хьунухь аквазва заз!.. Ам хуьрди
Тур гъилеваз зун жеда – гаф гузва за!

   Урус чIалай. 
   Таржума авурди Арбен Къардаш я.

                Фаина КЪАЗИМЕГЬАМЕДОВА,
    филологиядин илимрин кандидат.

«СТIАЛ ВА КЪВАН», «АФИЗАТ» ПОЭМАЯР ВА 
АБУРУН ГЬАКЪИКЪАТ

Максим Горькийди кхьенай: «Писатель са чIавузни хатадай арадал къ-
везвай кас туш, ам гьамиша тарихдиз герекди я. Ам миллетдин руьгьдин 
кIвалахди чан гъанвай вакъиа я... Писатель вичин руьгьламиш хьунин къу-
ватралди датIана вичин девирдиз ва миллетдиз буржлу я...» (Литературадин 
зегьметдикай урус писателри. I956 йис, 23 чин.)

Вичин яратмишунри неинки вахтунин руьгьлувилиз жаваб гузвай, гьакI 
инсанар чпин дугъри, михьи ва гуьзел бинейрал хкизвай, а бинейрин лазим-
вал къалурзавай шаиррикай сад, чи фикирдалди, Ханбиче Шихрагьимовна 
Хаметовани я. Ада хайи халкьдин зурбавилин, адан руьгь бинейрал хкунин, 
ам кьакьан кукIушриз хкаж хъувунин фикир вилик кутазва.

Ханбиче Хаметовадин яратмишунра чал лирикадинни эпикадин ва дра-
мадин поэмайрин чпихъ тешпигь авачир хьтин чешмеяр, драмадин тетрало-
гияр, сонетрин тажар, триолетар, лирикадин ширрин кIунчIар, риваятар ва 
балладаяр дуьшуьш жезва. Чи фикир, лагьайтIа, абурукай виридакай рахун 
туш, виче чна винидихъ къейд авур халкьдин руьгьдихь халаз алакъалу чешме 
къалурзавай «СтIал ва къван» поэмадикай рахун, веревирдар авун я.

«СтIал ва къван», тематикадални туькIуьр хьунал гьалтайла, кьетIен поэма 
я. КIелзавайди патал (яни сифте сефер ада ам кIелайла) и эсер муьгьуьббат-
дикай я. Амма эгер чна адан гьар са кьилиз кьилди фикир гайитIа, чаз анай 
гзаф маса затIар жагъида. Авторди итимдин намусдин, гъейратдин, виждан-
дин, вафалувилин ва мидявилин, итимвилин ва кичIерхъанвилин месэлаяр 
къарагъарнава. Абурухъ рушазни хциз кьилди-кьилди, жуьреба-жуьревилелди 
къимет гунин месэлани гала.

И поэма жегьил шаир дишегьлидин (чун инал автордин жегьил вахт фикир-
да аваз рахазва. Ф.Къ.) эвелимжи са шиирди – «3ун стIал я» – арадал гъана. А 
шиирда авторди итимдинни дишегьлидин алакъайрин тема къарагъарнавай. 
Ана ихьтин цIарар ава:

Вуж гьавурда акьурай зи,
Вунни биши кас хьайила: 
СтIалди лап рагни кьатIда,
Вичихъ кIеви къаст хьайила.

Вуж гъавурда акьурай зи,
Вунни такьун тахсирвал я.

Критика ва библиография

Дишегьлидиз виридалай
ТакIан дерт – им есирвал я...

Вуж гьавурда акьурай зи,
Бес вунни кваз гьат тавурла:
Зун стIал я, кьатIда за раг!
Ни кьатIда, за кьатI тавурла?!

Йисар фирдавай, месэлайрин чархни гегьенш хьана, темани деринриз 
эвичIна ва ахпа са вахтар алатайла, «Зун стIал я» шиир «СтIал ва къван» 
поэмадин сергьятра гьатна. И кIвалах сад-кьве юкъуз кьиле фенач, ам цIувад 
йисуз кьван давам хьана. ИкI вучиз хьана, лугьузвани куьне? И цIувад йисуз 
шаирди анжах гьа и са эсердал кIвалахнач, ада «Афизат» поэма, шиирарни, 
маниярни кхьена.

«СтIал ва къван» поэма пуд паюникай ибарат я. И пуд пайни кьилдин пуд 
поэма хьизни кьабулиз жеда. Поэмадин паяр жуьреба-жуьре девирдин дагьви 
дишегьлийрин кьисметрикай кхьенва. Сад лагьай паюна гуьзел Перистанакай, 
кьвед лагьай паюна Саядакайни Рагьимакай ва пуд лагьай паюна Зибейдатанни 
Гьажидин кьисметдикай суьгьбетзава.

Анализдив эгечIдалди вилик къейд авуна кIанда: Х. Хаметовади поэмада 
ишлемишнавай материал вичихъ тарихдин бине авайди я.

Жегьил шаир дишегьлидиз гьеле халкьдин арада гегьеншдиз чкIанвай, аял 
чIавуз вичиз дидеди мукьвал-мукьвал ахъайдай Меристанакай теснифнавай 
риваятди (Арагъ дереда ам, мумкин я, къени рикIел алама жеди) таъсирна. 
Перистанакай (бинеда Меристан аваз) эсер теснифдай чIавуз шаирдин кьи-
лиз СтIал Саядан кьисметдикай ван хьайи суьгьбетар атана. СтIал Саяданни 
Шихрагьиман муьгьуьббатдин цаварни алахьайбур тушир. Абуруни шаирдиз 
зурбаз таъсирна ва гьа икI поэмадин кьвед лагьай пайни арадал атана. И кьвед 
лагьай пай кхьидай чIавуз шаирдин рикIел алим ва литературовед Гьажибег 
Гьажибегованни адан уьмуьрдин юлдаш Зуьлейха Султановадин бахтсуз 
кьисметдикай атана. Низ чида, абур, ахьтин бахтсуз кьисметрин сагьибар 
мадни гьикьван авайтIа! Вирибурукай кхьиз хьунни мумкин кар тушир. Инал 
шаирдин фикир сад хьана: кьилинди, пуд девир къалурна, абурун лишанар 
хвена, гуьзел эсер арадал гьин. Гьа и фикирдихъ вичихъ еке философия гала: 
хайи халкьдин уьмуьрдин таъсирлу вакъиайриз къимет гун, абур арадал ату-
нин себебар къалурун.

Сифте килигайла, чеб гьакIанбур, адетдинбур яз аквазвай кьве гафунихъ 
– стIал ва къван – дерин ва маналу къуват ава.

Зегьем цIал хьиз, кIеви къванцел
Цин стIалар аватзава,
Сада къванцин атIузва рикI,
Агъзур адлай авахьзава.

Поэма дугъривилинни ажугъдин – и кьве зурба чешмедин – женгинин 
чилерин сергьятра арадал атанвай эсер я. Ина къаншаба-къаншар гзаф затIар 
ава: итим ва паб, къван ва яд, уьмуьр ва кьиникь, экв ва мичI... Амма ина 
цIийи затI авач. ГьакI ятIани, эсердин бинедин чешмени къейдна кIанда, амни 
дегьзаманайрихъ галаз алакъалу я: инь ва янь (дишегьли ва итим). И кьве 
къуват агатун ва къакъатун, абурун зурбавал ва я даязвал...

Поэмадин гьар са кьиле – паюна дишегьлидин са кьисмет ава ва а кьисме-
тар чаз ачухдиз аквазва: гьар са дишегьли вичин мецелай рахазва. Пуд дише-
гьлиди, гьарда вичин мецелай, гьар жуьре шартIара (девирар сад туш) чпел 
жемиятди (обществоди) илитIзавай мажбурвилерикай суьгьбетзава. Идалайни 
гъейри, эвел кьиле поэмада къалурнавай гьерекатрин сифте себебрикай ва 
ахпа абуру квел гъун мумкин ятIа, гьадакай лагьанва.

Поэмада халкьдин сивин яратмишунрин везинар, адетрихъ галаз алакъалу 
фикирар ишлемишнава: эсердин суьгьбетдик лезги халкьдин манияр, лугьу-
нар, мисалар, мискIалар ва мсб. ква. ИкI, месела, къван ва цIай, зулумкарвал 
хьиз, яд, векь, дишегьли, муьгьуьббат хьиз. Виридал чан ала, вири рахазва, 
чеб и дуьньядал тестикьариз алахънава:

Зун къван я, захъ галаз садани гьуьжетмир,
Къванцихъай кичIедач лугьуз, гьич къелетмир.
Зунни вун мидяяр тирди, яд, рикIел хуьх:
Жеда зун уьмуьрлух даим ви рекьеллаз.
…………………………………………
Зун рахазва – векь,
Акала захъ яб.
…………………………………………
Зун цIай я, цIай. Ви захъ галаз
Зарафатар чIангьакьа я.
ХьайитIани нагьакьа яз,
Лугьуз тахьуй нагьакьа я.
…………………………………………
Зун яд я! Зун яд я! Зун яд я!
Дуьньядин кьунва вад пай.
УькIуь я, михьи я, азад я,
Къванцяйни акъудиз пад,
Фирида каф аваз физва зун...

Фольклордин везинар, адетар, лугьунар авторди къаматар арадал гъидай-
лани, абур къалурдайлани, ишлемишнава. Ихьтин тежрибади кIелзавайдаз 
хиялдалди игит вичин вилик акъвазардай, ам гьисс ийиз тадай мумкинвал 
гузва, кIелзавайдав игитдин гьерекатриз къимет гуз тазва, эсердин персона-
ждихъди авай адан майилар акъудна къалурдайвал ийизва.

Дугъривални ажугъ махаринни риваятрин бинеда авай затIар я. Х. Ха-
метовадин эсерра абурун женг сад-садан къвалав гвай кьве дуьньяда кьиле 
физвай хьиз аквада. Гьибур я а дуьньяяр? Инсанринди ва чан алай ва чан 
алачир затIаринди. Гьакъикъатда, виридал чан ала, вучиз лагьайтIа тIебиат 
гьахьтин затI я. Эсерда къванцелни, цIални, целни, векьелни «чан» къвезва, 
яни абур вири рахазва.

Поэмадин сифте кьиле гуьзел Перистанан кьисметдикай суьгьбетзава. 
Ибур советрин власть тестикьарзавай сифте йисар тир. Са бязи хуьрера 
гьеле бандитри, къачагъри агъавалзамай. Абурукай сад Хазар тир. Авторди 
куьрелди, са шумуд штрихдалди (гафар-цIараралди), амма хкатна аквадайвал 
Хазаран шикил гузва.

ТIвар-ван авай къучи я Хазар.
Адан хура акъваздай вуж хьурай?
Ам акурла, чкIида базар.
Хазаран вил хкIурдаз гуж хьана.

Чуьнуьхнавай балкIанар кIаник...
Гъуьрчез физва Хазаран «кьегьалар»...

Хазарал такабурлу дишегьли тир Перистанакай хабарар агакьнавай. 
Ичкиди луьлнавай Хазара дустарин вилик кьилел алай бапIахдалди, вичи 
а рушан киф атIуда лагьана, кьин кьазва. Дегьзаманрин адетралди, киф 
атIай руш беябурчивилел гъанвайди яз гьисабзавай ва адал садни эвленмиш 
жезвачир. Булахдин къвалахъ, угъри хьиз чуьнуьх хьана, ада вичин мурад 
кьилиз акъудзава. Къачагъди авур карди вири хуьр ажугъламишнава, вирида 
агъсакъалрин гаф гуьзетзава. Гьа и чIавуз дагълара сифте яз итимрин вилик 
кьилел шал алачир, чин ачух дишегьли пайда жезва:

Алчах Хазар, жаваб це, вахъ аватIа,
Вахт алатна за ийидай минет ваз.
Киф атIун на кьегьалвал яз кьунатIа,
Шалуниз кьуьл гайи бапIах, лянет ваз.
Куь итимвал, чи гарданра са еб яз,
Тир женгера дагъви машгьур хьанатIа?

Ачух тахьай цуьк хьиз, беден михьи я.
Нин муьгьуьббат кузва квекай, ялав хьиз?
Нин рикIе зун ама, михьи хиял хьиз?
ЭкъечI вилик: низ кIанда зун свас хьана?

Гила эвелимжи месэла вилик акъваззава: жемятдин тегьнедихъай-няне-
дихъай, чап-чап килигдай инсанрин вилерихъай кичIе тахьана, Перистаназ 
куьмек гудай, адан тереф хуьдай, Хазаралай «Кьисас вахчудай» жегьил-жаван 
жагъидатIа яраб? Майдандиз, виридан вилик, рушан тереф хуьз гьазур жаван 
экъечIзава. Инал Перистана вичи вичин месэла гьялзава:

Перистана хкажна гъил,
Амай са киф атIана.
Такабурдиз галтадна кьил,
Киф гададив вугана...
ГъвечIи гапур рушан гъиле
ЦIайлапандин цIай хьана,
Ада вичин сухна рикIе...
Ажугълу яз рахана цав,
Дагъдин вацIар алахьна,
Цавар падна, кIеви къванцел
Ивид стIал авахьна.

Перистан – им къванцел аватнавай дишегьлидин агьузардин, цав нагьахъ-
даказ эгечIунин сифте стIал я.

Поэмадин сифте кьил дишегьлидин сифте монолог яз эгечIзава ва ада 
кIелзавай кас гьакIан са кхьей гаф кьабулзавайди яз тазвач. Шаир дишегьли-
ди руьгьдин лап кьелечI, лап чинебан симерик кязава ва вич дагъустандин 
лирикадиз икьван чIавалди хас тушир дишегьлидин образ арадал гъизва:

Заз, гьелбетда, ви итимвал масан я,
Намус хуьда ви кьилеллай бармакдин.

Ваз чизва, зун ви душмандиз душман я,
Дустуниз-дуст, герек чIавуз куьмек тир.

РикIин къене муьгьуьббатдин гъам ама,
Хура туна тухуз жедач ивидвай
Писни хъсан зи кьисметдин хал алай.
За дуьньядиз экуь вилер ахъайна
Килигайла, раг хъиткьинай булах хьиз,
Яд алахьдай къван ийидай вакай на,
Пайда жедай зи вилик вун, са дагъ хьиз.

Чаз аквазвайвал, монолог вич муьтIуьгъ, зайиф, вирида гадарнавай ди-
шегьлидинди туш. Шаирди виче къуватни, назиквални, викIегьвални, табий 
тахьунин кьатIунар авай, вичелай вичин намус хуьз алакьдай дишегьлидин 
образ арадал гъанва. Адан рекьел са шумудра жаваб авачир къайи, биши къ-
ван хьиз, итим пайда жезва. Алчах Хазаравайни адан рушвилин михьивални 
гуьрчегвал кьацIуриз хьанач. Адан алчахвал себеб яз Перистан кьена.

Гьавиляй и кьил Хазаран манидиз ухшар къванцин сесиналди акьалтIзава:

«Де экъечIа викIегьдиз вилик
Захъай кичIе туширди магьледа.
Гуьрчег рушар, хуьрек хьиз ширин,
Дадмишда за са-сад зи бекьеда.
Зи гуьгьуьлдиз хуш тахьай гьар сад,
ТIветI хьиз яна, чкадал рекьида.
Зун вердиш туш вегьез гарал,
Гьарда рикIел хуьх: зун квез пачагь я.
Рази туштIа, гуьлледин хура
Твада за куьн, зун гьахьтин къуччагъ я!
Зун къван я, захъ галаз садани гьуьжетмир, 
Къванцихъай кичIедач лугьуз, гьич къелетмир.
Хкатна дагъдикай акьада кукIушда,
Куь рекьел къван я зун, мурадар арушдай.
Зун тек туш, зи карда ава захъ архаяр,
Гьавая яни бес зунни цIай стхаяр?
Ирид чил, ирид цав виринра пай авай.
КуькIвена гъед хьана, куда за чилер куьн,
Квахьда гьич тахьайвал шегьерар, хуьрер, куьн, 
Гьуьлеллай гимидин дамахар чIурда за».

Къван – им ажугълувилин символ я, ада ам лишанламишзава. Ажугъ – 
им Хазар вич тирди чаз аквазва. Сад лагьай кьил бедбахтвилелди, Перистан 
кьиникьалди куьтягь жезва. Ам авторди Къван гъалиб хьуналди, адан шад 
мярекатдалди акьалтIарзава.

Поэмадин кьвед лагьай кьиле итимдин къанихвилин ва кичIерхъанвилин 
къурбанд хьайи СтIал Саядан кьисметдикай суьгьбетзава. Стхади, чIехи рехъ 
къачуна, хайи вах Пампураз гузва. Саяд кIанзавай Рагьималай, девлет мал 
авай Пампуран чIехивилихъай кичIела, мехъерин юкъуз дуст Агьмеда чамран 
кIваляй чуьнуьхай ам патал женг чIугваз алакьзавач. Рагьима Саядахъай кьил 
къакъудзава.

«Заз герек туш масадан чин акурди,
Кьве мичIи йиф шагьид тирди малум я.
Накь Саядал маса касдин гъил хьана,
Чарадан ни агалтнава чIарарихъ.

Ахьтин намус кьабулайди гьим хьана?» –
Тажуб гафар галукьна чи япарихъ.
Пашман хъен хьиз, хъфена руш ракIарай.
И жаваб ваз ярди гай и тупIал я.

Поэмадин кьвед лагьай кьил, гьа сад лагьайди хьиз, дишегьлидин моно-
логдалди эгечIзава. Авторди цIийи образар, сесер-къаргъишар, манияр (цIун, 
векьин, дишегьлидин) майдандиз акъудзава. И кьил дишегьлидинни цIун 
диалогдалди – суьгьбетдалди акьалтIзава.

Поэмадин пуд лагьай пай къуватлу хьанва. Чи вахтуниз девир башламиш 
жезва ва гьа девирдихъ галаз алакъалу крар къуватда гьатзава. И паюна Гьа-
жидинни Зибейдадин кьисметрикай ихтилатзава. Амма поэмадин гьавурда 
дуьз акьун патал чун ам туькIуьриз кIан хьунин тарихдал хквен. Эгер чна, 
вахт фикирда кьуна, поэмадин паяр жергеда эцигайтIа, адан сад лагьай пай 
Саядакайни Рагьимакай суьгьбет хьун лазим я, вучиз лагьайтIа XIX асирдин 
I880-I900 йисара кьиле фейи вакъиаяр вилик акатзава. АкI хьайила поэмадин 
кьвед лагьай пай гуьзел Перистанан кьисметдикай жеда. Вучиз лагьайтIа ана 
кьиле физвай вакъиаяр Дагъустанда советрин власть тайин хьунихъ галаз 
алакъалу я.

Чна винидихъ къейд авурвал, поэмада ишлемишнавай материал гьакъикъ-
атдихъ галаз лап алакъалуди я.

Поэмадин пуд лагьай паюна чкIурай хзандин кьисметдикай ва Гьажибег 
Гьажибегован уьмуьрдикай ихтилатзава. Ам репрессийрик акатна ва чаз 
бегьем тайин тушир шартIара кьена. И кас гьина кучуднаватIани чаз малум 
туш. Адан уьмуьрдин юлдаш Зулейхадални буьгьтенар вегьенай. Поэма чи 
уьлкведа экономикадин ва яшайишдин гьерекатар михьиз яваш хьайи вахтунда 
(застойдин девирда) теснифнава, гьавиляй шаирди текстинин кьвед лагьай 
тах (подтекст) ишлемишнава. АкI хьаначиртIа, адан поэмадин гьал чIуруди 
жедай ва ам чапдай акъудиз тадачир. Гьа и кардиз килигна пуд поэма сад 
авунва ва адаз кьвед лагьай тIварни «Муьгьуьббатдикай поэма» – ганва. Им, 
гьелбетда, жувалай «тахсир» алуддай амал я. 2000-йисуз акъудай изданида 
и тIвар авач, ана кьилин кIаник гьакI «поэма» кхьенва.

«СтIал ва къван» поэма кIусарикай ибарат я, ам ацIайди туш. И кар чаз 
иллаки, пуд лагьай кьил кIелайла, аквазва. Амма и вири кIусари зурба сагъ 
са девирдин шикилар арадал гъизва. КIусарин зунжур битав кьили сад ийи-
зва, кIевзава, хуьзва: «СтIал ва къван». Анжах санал хьайила, вири паяри са 
чIехи мана чи вилик гьизва, адан метлеблувал хкажзава. Репрессийрин вах-
туникайни Ханбиче Хаметовади гьахълудаказ лагьанва, амма поэмадик ада, 
гьа са гьал авахьзавай кьериз яд авай булах хьиз, Нажмудин Самурскийдин 
кьисметдикай суьгьбет кутунва, СтIал Сулейман са кьадар тайинсуздаказ 
уьмуьрдай хъфиникай раханва.

Нажмудин Самурский вуч кас тиртIа, адан чка советрин власть тайинару-
нин, Дагъустан кIвачел акьалдарунин ва маса крара гьим ятIа, чаз хъсандиз 
чизва. И кас гагь хкажна, гать агъуз, лап кIвачерик вегьена. С. Сулейманни са 
чIавуз гзаф герек авай кас хьана, ахпа, гуьгъуьнай, адазни яб хгуз кIанзамачир, 
адазни чап-чап килигиз эгечIнавай...

За лагьана: «Нажмудин хьайила душман,
Инкъилабдин экверин вуж хьурай фарман?»
– Эляс, къужа, – лагьана, – хьанва вун хибри,
Ви гафариз яб гуз чун вердиш туш ерли,

Багьа ятIа чан жуван, квахьна ахлад фад.
Хуьзва жеди, аяман на душманрин пад?
РикI лишан я гуьллейрин – гафарин патахъ,
Мус къведатIа дуьньядал, батIул кIудна, гьахъ?
Месел ала Сулейман, дар яз чилни цав,
Адан кьилел саврухди яна чIулав ав.

Поэмада ганвай вири образар символикадалди лишанламишзавайбур 
я. Пуд пай сад-садахъ Байкъушдинни дишегьлидин къаматри галкIурзава. 
Байкъуш – им вири санал кIватIзавай, вири сад ийизвай образ я. Адахъ вири 
барбатIдай къванцин къуватни ава, вири туькьуьндай цIун гьайбатни, адаз жув 
кIвачерик вегьедай Хазаран агъузвални, Пампуран къанихвални, Рагьиман 
кичIерхъанвални, мидявилин маса гунни хас я. Им вири сад ийизвай, вири 
санал кIватIзавай образ я.

... Эхь, Байкъуш я зун.
Байкъуш – 
МичIивилин хва!
Юкъуз гъуьрчун хата я.
Гьа-гьа-гьа! Гьа-гьа-гьа!!!
Буьгьтендинни кьисасдин
Хразва за чил,
Кьуразва зи къармахда
Зибейда, Гьажи.

И образдиз (къаматдиз) дишегьлидин образ къаншар акъвазарнава. Ам 
михьи стIалдив, гьайбатлу вацIув, азад цив, векьив, берекатлу накьварив, 
уьмуьрдив, экуьнив, вичел «муьгьуьббат» тIвар алай гатфарив гекъигнава.

Экв, яд, лепе, накьв, вацI, векь – ибур шаирди къаматар устадвилелди 
арадал гъун патал ишлемишнавай алатар, символар (лишанламишзавай 
гафар-ишараяр) я. Эгер шаирди дугъри ва чIуру крарин бинеяр къалурун 
патал символрин тамам са цIиргъ ишлемишначиртIа, поэмадин паяр гьа са 
жуьрединбур яз аквадай. Адан дуьз эгечIуни Перистанан, Саядан ва Зибей-
дадин къаматриз экв гана, абур жанлу авуна. Символри гьар са къаматдиз 
анжах вичиз талукь гьерекатрин къуват гана. Са гафуналди, шаирдилай экуь, 
михьи, уьмуьр гузвай къуватар мичIивилин, барбатI авунин къуватриз акси 
акъвазариз алакьна.

Поэмада кьиляй-кьилиз экуь къуватринни чIулав къуватрин арада женг 
кьиле физва. Литературовед Ч. Юсуповади Х. Хаметовадин поэмада лири-
кадин «зун» вичин сифте къатда (жуьреда, гьалда) авачирди къейдзава. Ада 
и поэма лирикадинни драмадинди тирди, драмадин гьерекатрихъ галаз ана 
лирикадин къуватрини иштиракзавайди лугьузва. Дишегьлийрин, Цин ва 
Векьин образар уьмуьрдай къачунвай тамам кIватIалар я, гьелбетда. Абуру 
тек инсанрин къаматар ваъ, гзаф инсанрин къаматар тешкилзава. Поэмадин 
паяр галкIурзавай уьнуьг проблематика, месэлайрин садвал я.

Эгер пуд дишегьлидин къаматар – Перистананни, Саяданни Зибейдадин – 
сад садав гекъигайтIа, чи вилик дагъви дишегьлидин четин уьмуьрдин шикил 
акъвазда. Чи йикъарани адан кьисметда лугьуз жедай хьтин зурба дегишвилер 
кьиле фенвач. Гьа виликдай хьиз, ада вичин кьисмет, муьгьуьббат, хзан ва 
аялар патал женг чIугвазва, адан рикI итимдихъ кузва, кIвалахди ам машгъ-
уларзава. Ам, гьа Перистан хьиз, инсанрин тIуьнкьуьник ква; адан рикI, гьа 
Саядан рикI хьиз, мукьвабурун, багърийрин эгечIунри атIузва, кукIварзава; 
Зибейдадивай хьиз, адавайни кIаниди гадариз, вичин варлу яшайишдин гуь-

гъуьна гьатиз жезвач. Дуьнья арадиз атай йикъалай эгечIна, ада вичин чан 
багърияр патал къурбанд ийизва.

Адан муьгьуьббат гьикьван къуватлуди ятIа, гьакьван туькьуьлвални 
авайди я, адавай тIебиатдин татугай гьаларизни (месела, тIурфандиз) вич 
элкъуьриз, вич такIанбурал, вичиз басрух гузвайбурал хар къуризни жеда.

Зун вавди я,
Итим лугьур тIвар алайди,
Къванцин къаяб,
ГьикI кьада за гимишдай вун?
Валлагь ина,
И зи назик гъилералди
КIусни гьайиф
Татана, за бамишдай вун.
Ваъ, месик ваъ,
Гьахълувилел рахайтIа зун,
ЧIалахъ хьухь, вун
РакIарални тадачир за,
Кьисас къачуз,
А ви рекьел алайтIа зун,
Аял патал
Ваз са къибни хадачир за!
Са стIал цихъ
Къаних яз вун къекъведайла,
Зи булахдай
А стIал ваз гудачир за...

СтIал гьикьван гъвечIи затI ятIани, адалай кьван кукIвариз алакьзава. 
«СтIал», символ яз, руьгьдин мягькемвал, лигимвал лишанламишзавайди я. 
Са стIалдивай, гьелбетда, затIни ийиз жедач, гзаф стIалри, яни уьмуьрдин 
тежрибади, ада гузвай акьул-камалди дуьньяни кваз дегишзава, инсанриз 
цIийи рекьер къалурзава, абурун уьмуьрдай чIуру крар, гъалатIар акъудзава, 
экуь рекьер ачухзава.

«СтIал ва къван» поэма ихьтин цIараралди башламиш жезва:

Зегьем цIал хьиз, кIеви къванцел
Цин стIалар аватзава,
Сада къванцин атIузва рикI,
Агъзур адлай авахьзава.

Чаз къван гьакIани гзаф кIеви затI тирди чизва. И цIарара шаирди адаз 
мадни артух къуват гузва: «кIеви къванцел». Амма цин стIалди гьа «кIеви 
къванцин» рикI атIузва. Къванцин кIевивал – им уьмуьрди адаз ганвай къуват 
я, амма цин стIалдин къуват адандалай зурба я, гьакI хьайила адалай «къван-
цин рикI атIуз» алакьзава.

Поэмадин эхирди и фикир мадни чIехи дережадиз акъудзава:

СтIал-стIал датIана яд
Вили къванцел авахьзава.
Виш стIалди ийиз ам кьатI,
Сад къвалалай алахьзава.

Ина «вили» гафунин мана зурбади я: ада къванцин кIевивал мадни арту-
харзава. Амма гьа кIеви къван уъмуьрда магълуб жезва.

Гьа и темадиз, вич «СтIал ва къван» поэмадин са пай хьун лазим тир, 
«Афизат» поэмани бахшнава.

Дишегьлийрин кьисметар ахтармишуни обществода адан тек са чка 
тайинарзавач, гьакI чавай милли литературадин гьерекатра, дегишвилера, 
халкьдин вичин милли кьатIунра адан гереквал ва вилик финин тегьерни 
къалуриз жезва.

«Афизат» поэмада шаирди муьгьуьббатдин темани, дидевилин темани, 
вафалувилин ва инсанрин алчахвилерин темаярни вилик тухванва, гьакI ди-
шегьлидихъ галаз алакъалу гзаф суалрин сергьятарни гегьеншарнава. Къенин 
юкъуз дишегьли квелди ва гьикI яшамиш жезва? Адан кьисметда гзаф крар 
дегиш хьанвани? Адакай вичин кьисметдин йикъарин халис иеси хьанвани? 
Кьилин игитрикай сад тир Гуьлбичеди кечирмишай кьудкъад йисан яргъивал 
авай рехъ – им дуьньяда ва обществода кьиле фейи дегишвилерин рехъ я. 
Х. Хаметовади дишегьли квехъ агакьнатIа, гьадаз майилвалзава, гьам адан 
уьмуьр ахтармишунин ва цIийивилер ачухунин чешме я. Дишегьлидилай вуч 
алакьна ва ам вичин умуд-мураддив агакьнани? Шаирди вилик эцигнавай и 
чIехи суалриз, гьелбетда, кIелзавай касди вичини фикир тагана жеч.

«Афизат» драмадин поэма ва я поэма-драма, я туш драмадин поэма 
(литературовед Ч. Юсуповади и тIварар, синонимар хьиз, ишлемишнава) 
дагъустандин литература патал цIийи жуьре я. Вичи адан вири лишанриз, 
мана-метлебдиз жаваб гузвай ам сифте кхьейди Расул Гьамзатов я. Лезги 
шииратда ихьтин сифте поэма, «Алхасан махорка», Хуьруьг Тагьира арадал 
гъана. И гъвечIи эсер вичин эвелдилай эхирдалди диалогдикай ибарат я: 
иштиракзавай ксар кьвед ава – Алхасни адан тIвар такьунвай къунши.

Авторди кьунвай сенгер, персонаждин гьиссерихъ, адан хиялрихъ галаз 
кьазва, ана автордин вичин игитдихъди авай кIанивални, адан гьерекатриз 
гузвай къиметни – вири ава. Поэмада шаирдин къамат гегьеншарнава, аллего-
риядин персонажри иштиракзава. Абур лирикадин игитдин руьгьдин дуьнья 
ачухун патал чарасуз ишлемишун герек тир.

«Афизат» поэмада аллегориядин персонаж, вич вахтни, тарихни, вичив 
сада садаз мидявалзавай кьве сес авай дишегьли я.

Къе зи хура
Кьве жуьредин сес ава:
Са сесини
Шукур гъизва Аллагьдиз.
Муькуь сесни,
Уьмуьрдикай куьлягьдиз,
Рахазава
Терс Иблисдин мез хьана.

(Гьа и мисалда чун мад кьве мидя тереф сад хьунин чешмедал гьалтнава).
Алай девирдин шииратда лирикадинни драмадин поэмадин туькIуьр 

хьуникай рахадайла, Ч. Юсуповади къейдзавайвал, лирикадин поэма драма-
дин поэмадиз композициядин, яни паярин, кIусарин саднавай битаввилини 
мукьва ийизва. Шаирди, вичин кар чиз, а паяр галкIурдай «уьнуьгдин гафар» 
ахъайзава. «Игитрин къаматар арадал гъидайла, абурун уьмуьрдин сегьнеяр 
къалурдайла, абур ишлемишзавач». И кардиз чун вичикай рахазвай эсердини 
шагьидвалзава.



95

Ханбиче Хаметовадиз лирикадин драма кхьиз кIан хьунин бине адаз об-
ществодин чак гъалаба кутазвай хци месэлаяр гьялиз кIан хьунилай къвезва.

Уьмуьр, чаз малум тирвал, акси терефрикай ибарат я: хъвер ва тIал, муь-
гьуьббат ва негь авун, бахтлувал ва бахтсузвал. И акси терефрин женг уьмуьр 
вилик тухузвай кьетIен алат хьиз я. Гьар са ихьтин женг «уьмуьрдин гъалу-
нал вахтуни язавай тIвал я». Ахьтин тIваларикай сад Афизатан уьмуьрни я. 
Рушан гъавурда диде акьазва, алчах инсан – ваъ. Алчахдивай кесиб хзандай 
акъатнавай руша вичиз ваъ лугьун, вичин гаф элкъуьрун эхиз жезвач ва ада 
рушан кIаниди рекьидай жуьрэтзава. Сюжет, чаз аквазвайвал, кьезилди я.

Виче лирикадинни драмадин бинеяр сад-садак хкатна аквадайвал акахь-
навай кьилин игит Афизатан къамат шаирди поэмада дериндай ачухнава.

Афизат поэмадин эвелдай автордин руьгьдин лирикадин гужлу гьиссерив-
ди къалурнава. Шаир вичин игитдал ашукь я, адаз жегьил рушан гуьзелвал, 
зегьметдал рикI хьун хуш я. Адан рикI поэзиядин гьиссерив ацIанва. Авторди 
хкянавай марифатлу и тереф Афизатан хиялринни гьиссерин кьадайвилихъ 
галаз сад я. Амма Афизатан къилих чаз тамамдиз игитдин вичин аслу тушир 
гьерекатри, вичи вичин руьгь ачухуни къалурзава. Персонаждин лирикадин 
суьрет къалурайдалай кьулухъ (III-сегьнеда) уьмуьрдин драма башламиш 
жезва.

Гьар са вакъиадихъ, драмадин гьар са гьерекатдихъ «сегьнедин кьулухъай 
къвезвай сес гала», а сесери чун рахазвай гьерекатар, вакъиаяр жанлу ийизва, 
кьиле физвай крариз къимет гузва, кIелзавай кас гъавурда твазва – яни абур 
комментарияр хьиз я.

Афизатаз дидеди вич машгьур хпехъандиз гуда лагьана, хиве кьунвайди чир 
хьайила, кьве дишегьлидин арада ихтилатдин сегьне кьиле физва ва ада гуь-
гъуьнай кьиле фидай акьунрикай, вакъиайрин цIиргъиникай чаз хабар гузва. 

Гьа и эпизодда – сегьнеда чаз Афизатан къилихдикайни чир жезва. Рушахъ 
такабурлувал, викIегьвал гьакIни намуслувал ава, адалай вич хуьз алакьда... 

Диде чан, заз ви гафари,
Лугьумир хьи, таъсирзавач.
Эверзава заз гатфари,
Зун ашкъидин есирдава.

Хиве твамир гунагь вуна,
РикIин къене мугзава за.

Муьгьуьббатди гатазва хур,
Тегьне твадай чка амач.

Пис-хъсандан гьисаб чириз,
За зи уьмуьр-аса гудач.
РикI алаждай кьасабчийриз
За зи ашкъи маса гудач. 

 
Афизата вичи вичин азадвал, инсанвилин винизвал хвена, вичин кьисмет 

вичи гьялна. Ада вичин муьгьуьббатдикай, «зи катра цавара лув гузва, кIаниди 
такурла, рикIе, къуюда хьиз, мичIи я» лугьузва ва дидедивай вичиз манийвал 
тагун тIалабзава.

Диде эхирни рушан фикирдал рази жезва, ада хпехъандилай ам элкъуьр-
зава.

Поэмада гьа икI конфликт гьялай хьиз аквада, амма драмадин гьерекатар 
гьеле акьалтIнавач; абур чпин кьакьан кукIушдив анжах эхиримжи сегьнеда 
агакьзава.

Ажугъламиш хьанвай хпехъанди вичин гъилибанриз, Мегьамед яна йикь 
лагьана, эмирзава. И кардикай чаз Афизатан сад ва кьвед лагьай ишелрай чир 
жезва. Поэмада кьиникьин сегьне авач. (Аквадай гьаларай, автордиз эсердин 
и чкадал ивияр экъичунин вакъиа къалурун хъсан акунач).

Драмадин ва лирикадин жуьрейриз хас кьетIенвилер чаз поэмадин маса 
персонажрин къаматар (Гуьлбичедин, дидедин, дишегьлидин) гунайни жа-
гъизва.

«Афизат» поэмадин мана-метлеб ва гьерекат анжах Афизатан темадалди 
акьалтIзавач. Чна винидихъ къейд авурвал, кьилин и чешмедихъ са маса, чеб 
кьилдинбур тир хилерни гала.

Поэмада шаирдин кIвалахдин мана-метлеб, адан гереквал къалурзавай 
цIарарни ава:

Заманаяр къвез хъфида
Гагь тариф, гагь къехуьн галаз.
Агъзур хада, виш рекьида,
Гагь мехъер, гагь тIегъуьн галаз.
Амма шаир и чилерал,
Пайгъамбар хьиз, даим къведа.
Гагь хъвер, гагь нагъв яз вилерал,
Гагьни яз вич регьим, къведа.
Чилни, цавни, рагъни варз хьиз.
Шаир чилел чарасуз я.

И цIарар кIелдайла, чаз пайгъамбар автор вич хьиз жезва. Ада вахтунин 
гьерекатар галкIурзавай гъал вичин гъиле кIевиз кьунва. Ада и гъал вичин 
яратмишунралди гуьгъуьнилай къведай несилриз рехъ къалурун патал хуьзва. 
Яни шаирди лугьузва: муьгьуьббат маса гана кIандач, адаз вижданлу, вафалу 
хьана кIанда, ам маса къачуз жедай затI туш. КIандатIа а муьгьуьббат Ватан-
дихъ, дидедихъ, вахахъ, папахъ, сусахъ элкъуьрна авайди хьуй...

Гьавиляй чна къимет гузвай поэмаяр авай Х. Хаметовадин кIабдин тIвар 
«Монолог» я. Монолог лагьайла, фикирлу жедай кар масад туш, ам эвелни-э-
вел сегьнедихъ галаз алакъалу гаф я: тек игитдин рахунар. Ктабдиз тIвар гьакI 
хатадай ганвач, и тIварцIихъ мурад метлеб гала. Ктаб вири уьмуьрдикай, хъ-
санвиликайни писвиликай, намуслувиликайни алчахвиликай... дишегьлидин 
веревирдрив ацIанва.

Им «Вири кьисмет къелемдин кIвенкIвел хьуникай», «чIулав шал кьилихъ 
галай дагъви дишегьлидин накъварикай», «вичиз къуьнерал шегьерарни 
хуьрер кьаз четин туширвиликайни залан кьисметдиз табий чилин месэлай-
рикай» шиират я. И шиират умудривни кагъазрив, адетрин вилик такабурлу-
даказ, викIегьдиз акъвазай лал сусан эхунрикай ва гзаф маса месэлайрикай я.

ИкI чIаганваз ва дуьз анжах вичихъ кьатIунар авай, дуьньядиз философдин 
вилерай килигзавай, вичиз уьмуьр акунвай, тежриба къачунвай бажарагъ 
авай шаирдилай кхьиз алакьда. Чи фикирдалди, X. Хаметова гьа ихьтинди я.

Адан вири эсерар уьмуьрдин гьахъни нагьахъ художественный гафуналди 
ахтармишзавайбур я.






